
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТЭРГҮҮН ХЭСЭГ



	


1

	Ногооны униар татсан үзүүр хязгааргүй уудам талын дундуур давхиж яваа галт тэрэг гүүр ойртуулаад хурдаа саав. Сергей Голицыны сэтгэл нэг л тогтож өгөхгүй, үзэж харж, хийж барьж байгаа бүхэн нь дахиад давтагдахгүй гэхээс хачин санагдана. Галт тэрэг гүүрэн дээгүүр алгуурхан өнгөрөхөд, энэ төмөр гулдангийн дүнгэнэхийг би дахин сонсохгүй шүү дээ гэж Сергей бодон таваарын вагоны урт цувааг эргэж хараад, би чинь энэ хүрэн вагон, вандангийн урт цуваа мурилзахыг дахин үзэхгүй, хүнд ачаатай вагон тар турхийх, хоосон вагон хөгжилтэй хангир янгир дуугарахыг дахин сонсохгүй шүү дээ гэж бодно. Зогсоол дээр хөдлөх хэсгийг арчиж цэвэрлэж байх зуураа, гар хүрэх бүр сүүлчийн удаа хүрч байна даа, танил араа хүрдийг дахин үзэхгүй шүү дээ, маргааш болоход энэ тостой даавуу өөр танихгүй хүний гарт орно доо гэж бодно. Өөрийн эцэг, өвгөн машинч Тимофей Ивановичийн дуугарахыг сонсоод, удахгүй хагацан холдоно, тиймээс сэтгэл нь уярсан өвгөн эцгийнхээ хэлэх захих үгийг эцсийн удаа сонсоно, эцэгтэйгээ энэхэн тэрхнийг ярьж инээлдэж байдаг маань өнгөрч, маргааш болоход дуу нь цөөрч дүнсийсэн өвгөний яриаг өөр нэг хүн сонсож байх болно гэж бодохоос хоолой дээр нь бөөн юм зангирна.

	— Гучин зургаан жил явлаа, дандаа л энэ газраар явж байна гэж Тимофей Ивановичийг ярьж эхлэхэд хүү нь чихэнд дассан чимээн дундаас эцгийнхээ байдлыг төвөггүй ойлгоно. Өвгөн үргэлжлэн өгүүлэх нь: — Сибирьд өөр ямар зам байдаг юм бэ, явж үзсэн биш, мэдэхгүй юм даа. Уг нь би хол явж газар үзэх дур их л байсан сан. Бүүр Николай хааны үед манжуур нутаг, Владивосток боомт тийш зам тавихад тийшээ нэг туугаад үзье байз... Шинэ газар үзэж, шинэ хүн амьтантай танилцвал сонин сайхан сан... Монгол арьстан болохоор хэл яриа нь манайхаас өөр байдаг биз ээ гэж бодсон юм гэлээ.

	Галч Свиридов үүнийг сонсоод жуумалзан байв. Свиридов энэ тухай Тимофей Иванович, Сергей хоёроос илүү мэддэг бололтой. Хэдий завдаа дэвэн дэлхийн юмыг мэдчихсэн байдаг хүн бэ, бүү мэд.

	Тимофей Ивановичийн дуу нь жаахан хахир. Эцгийн нь хоолой дотор нэг юм хоржигноод байх шиг Сергейд санагдана. Сергей, эцгийгээ дотроо өрөвдөж, зүрх нь шимшрэх боловч Свиридовын өөдөөс харж, манай эцэг ийм л хэнхэг хүн шүү гэсэн байртай тоомсоргүй инээмсэглэн, нүд ирмэв.

	Өвгөний ярих нь:

	— Миний санасан бүтээгүй. Чи эцгийнхээ явах гэсэн газраар явж үзээд, ирж яриарай. Юмыг сайн ажиж тогтоож, наад цаад учрыг нь эргэцүүлж бодож яваарай. Сайн улстай танилцахаас бишүүрхэж зовох юмгүй. Хүний сайныг олж танилцвал хэзээд тус болж, ухаан тэлдэг юм шүү гэлээ.

	Сергей Алс Дорнод нутаг, шинэ барилгыг үзэж, биеэ дааж хүчээ сорих гэж дурлаад, өөрөө явъя гэж санал өгсөн атал одоо удахгүй хагацаж холдох дээр тулаад ирэхлээр тийнхүү хол газар одох нь тийм ч сайхан биш шиг санагдах болжээ.

	— Биднийг газрын хаана аваачдаг бол доо? гэж Сергей царай барайлган хэлэв.

	Өвгөн хариу дуугарсангүй, цонхоор толгойгоо цухуйлгалаа. Өвгөн машинч энэ замын булан тохой болгоныг, далангийн хажуугаар ургасан бут сөөг болгоныг андахгүй мэдэх болохоор нүдээ аниад явсан ч галт тэргээ жолоодож чадах ажээ. Тэгээд юм бодох гэж хэсэг дуугүй болсон байж.

	— Утга төгс нэг бадаг санаанд орлоо гэж өвгөн хэлээд байргашсан хуруугаа дээш нь сүртэй өргөж:

	 

	Азгүй хувь тавиланд минь хан түшиг болох 

	Анд сайн нөхрийг хаанаас эрэхээ мэднэ, би. 

	Амьдралын замд айж эмээх юү байх вэ? 

	Ариун хүслийг өвөрлөнхөн урагшаа замная.

	 

	Чи ч гэсэн ийм л байх хэрэгтэй. Ариун хүслийг өвөрлөнхөн урагшаа замнах хэрэгтэй. Ер нь одоо цагт азгүй хувь тавилан гэж хаа байх бил ээ! Одоо чинь зовох зүдрэх юмгүй болсон цаг. Даанч чи эрийн цээнд хүрээгүй байна даа... гэжээ.

	Сергей гомдон хөмсөг зангидаж, «Эрийн цээнд хүрээгүй гэнэ шүү... Хорин настай, туслах машинч хүнийг эрийн цээнд хүрээгүй гэнэ!» гэж бодлоо.

	Өртөө ойртов. Гэрлэн дохио асаж, тэднийг саатууллаа. Гэсэж байгаа газрын соньхон үнэр цонхоор орж ирэв. Өвгөн уурсаж, өртөө өөд хяламхийн хараад:

	— Бэлтгэл зам руу хөөх нь. Энэ Казиловка өртөө юу, дандаа л саатуулж байдаг... гэлээ.

	Бэлтгэл зам дээр хөөгдлөө. Тимофей Иванович галт тэрэгнээс хөнгөхнөөр дэвхрэн буугаад, жижүүртэй хэрэлдэхээр одлоо.

	Сергей дасаж сурсан зангаар хөдлөх хэсгийг арчиж цэвэрлээд, цогоос тамхиа дадамгай асааж, шатан дээр суув. Свиридов урьдын адил хажууд нь зогсох боловч удахгүй хагацан холдох цаг тулсан нь мэдэгдээд, хэлэх үг олдохгүй, үг яриа эвлэж өгөхгүй байлаа. Энэ гайтай Казиловка өртөөн дээр саатаж, энэ шатан дээр сууж, эцгийнхээ үглэхийг чагнаж, цогоос тамхи асаан татаж суудаг нь эргэж олдохоос өнгөрнө гэсэн үг.

	Эцэг нь ирж, бух тэрэг өөд авирч, нэг юм үглэн, удтал ноцолдож байснаа сая нэг тайвширч, гаансаа асааж аваад, шатны дээд гишгүүр дээр суусан хойноо сая түрүүчийнхээ бодсоныг үргэлжлүүлэн:

	— За ийм л байна даа, хүү минь! Амьдралын замд айж эмээх юу байх вэ? Хэзээ ч айх хэрэггүй. Хэн ингэж хэлснийг мэдэх үү? гэж асуугаад, хүүгээ зальтайхан харсанд Сергей ажиг ч үгүй, өөр тийшээ харж суулаа.

	— Чи мэдэхгүй л дээ. Яруу найрагч Баратынский хэлсэн юм. «Дельвигт» гэдэг нэртэй шүлэгт нь бий. Дельвиг гэж хэн байсныг мэдэх үү? Александр Сергеевич Пушкиний үед байсан бас л яруу найрагч... гэж өвгөн ярилаа.

	Сергей юм мэддэг хүн болох гэж, дал мөрөө нэг хавчаад

	— Мэдэлгүй яах вэ! Тэр чинь Пушкинийг буудаагүй юу гэж тоомсоргүй өгүүлжээ.

	Үүнийг дуулаад, Тимофей Ивановичийн хамаг бие нь чичирч, уурласандаа царай нь улайв. Хүү нь буруу юм хэлснээ сая мэдээд, царай нь улайж, эргэж харваас хажууд нь галч Свиридов жуумалзан зогсов.

	Өвгөний сэтгэл эвдэрч

	— Пушкинийг Дельвиг буудсан юм гэнэ, хөөе! Дантес алсан юм шүү дээ. Зальтай, нүгэлтэй, ойворгон Дантес - Геккерен алсан юм чинь! Үгүй, та нар юу сурсан улс вэ? Дельвиг, Дантес хоёрыг хутгах гэж, даанч дээ! гэлээ.

	Сергей жуумалзан байгаа Свиридов өөд ууртай ширэв татан хараад,

	— Гай нь юу билээ дээ? Над үүнийг мэдэхийн хэрэг ч байхгүй гэж хэгжүүрхэн хэлснээ сэтгэл нь зовж, — Тэр олон төсөөтэй нэрийг яаж тогтоох вэ... гэжээ.

	Тэдний хажуугаар суудлын хурдан галт тэрэг давхиж өнгөрөхөд Тимофей Иванович хойноос нь дурамжхан харж нэгэнтээ санаа алдаад,

	— Ийм ч байж зохихгүй дээ гэж хэлсэн нь галт тэргийг хэлсэн юм уу, хүүгээ хэлсэн юм уу, мэдэгдсэнгүй.

	Сергей сэтгэл тавгүй болж, «Ямар чөтгөр хэлнээс минь татав даа! Тэр Дельвиг, Дантесыг дурсах хэрэггүй л байж. Тэдэнтэй тэдэнгүй бодох юм бишгүй байна» гэж боджээ.

	Өвгөн энэ удаа Свиридовт ярьж байгаа байдлаар дахин яриа дэлгэж:

	— Залуучууд та нар буйр суурь муутай улс юм. Баратынский ингэж бичсэн байдаг:

	 

	Ухаан минь дөнгөтэй биш. 

	Бодном, сэтгэнэм 

	Урьд эртний юмыг эргэцүүлэн сананам.

	Улирах цагийн жамыг ухааран танинам... 

	 

	Тэгэхэд та нарт эргэцүүлэн санах юм байна уу? Сүүдэр ший үзэх гэж гүйхээс өөр юм байхгүй, ядаж тэр нь дуу байхгүй шүү. Тийм юм үзээд юу сурч базаах вэ... гэхэд нь Сергей, эцгийн зэмлэлд дургүйцэхээсээ Свиридовын дооглон жуумалзахад илүү зэвүү нь хүрч

	— Аав та, юу яриад байгаа юм бэ! Би сургуульд сурдаг шүү дээ гэж хариуцсанд, өвгөн үл ойшоон

	— Хээ-цэс! Сургуульд сурдаг гэнэ... Чи яаж сурч байна вэ? Ёстой их үнэнийг мэдэж авах хэрэгтэй. Тэгтэл та нарын мэддэг үнэн чинь хүний амаар будаа идсэн, өнгөц хуудамхан, явцуу үнэн байна... Ухаан нь, чи комсомолын гишүүн гэж онгирдог. Чиний бодлоор би нам биш бор бааз амьтан байж. Тэгвэл чи Карл Марксын зохиолыг уншсан уу? Марксын найз Фридрих Энгельсийн зохиолыг уншсан уу? Энгельсийн бичсэн бага мөртөө үлэмжийн мэргэн, үлэмжийн боловсронгуй нэг ном бий. «Өрх гэр, хувийн өмч, төрийн үүсэл» гэж нэртэй. Уншсан уу? гэхэд нь Свиридов жуумалзахаа больж

	— Би тэр номыг уншсан. Гойд ном билээ. Даанч анх уншаад ойлгоход хэцүү юм билээ гэжээ.

	Тэгж байтал жижүүр ашгүй явах дохио өгөв. Эцэг, хүү хоёр замын үлдсэн хэсгийн турш дуугүй явлаа. Деподоо буцаж ирээд, талт тэргээ шилжүүлэн тушааж, халааныхантайгаа тамхилаад, хороон дээр очиж ярилцахаар оров. Бүгдээрээ Тимофей Ивановичийг өрөвдөж

	— Хүү чинь явах гэж байна, таны туслах хэн болдог бол? гэхэд нь өвгөн тоглоом болгож,

	— Би нэг л исгэрвэл над дээр хэн ч хүрээд ирнэ. Миний бух тэрэг чинь жирийн нэг бух тэрэг биш, Голицын овогтных байхгүй юу гэжээ.

	Гэр өөдөө явж байх зуур өвгөн хүүдээ хэлэх захих сүүлийн үгээ хэлж байгаа бололтой, нөгөө л түрүүчийнхээ ярьсныг үргэлжлүүлж:

	— Намайг мянга есөн зуун зургаан онд шоронд байхад надтай хамт нэг яруу найрагч, асар их сэтгэгч, их ухаант хүн сууж байсан. Харгис цагдаа нар түүнийг зодож жанчдаг байлаа. Сүүлд нь тэр уйлж байгаад надад ийм шүлэг уншиж өгсөн:

	 

	«Эрмэлзлийг бадраагч жаргалын од 

	Эгнэгт мандана, нөхөр минь итгэ. 

	Энэ Орос ч нойроос сэрнэ 

	Эзэнт засгийн банзны хэмхэрхий дээр Эрхэм нэрсийг минь бичих цаг ирнэ»1

	 

	бас манай эрдэмтэн багш нарыг зааж, Карл Маркс, Фридрих Энгельс нарын тухай ярьж өгөөд, «Залуу чи тэр эрдэм төгөлдөр улсын ном зохиолыг уншиж, хорвоо дээр тийм хүн байдагт баясаж яваарай...» гэсэн юм... Тэгэхэд чи яаж байна? Чи юу уншдаг вэ? гэхэд нь,

	— Би үүнийг дугуйланд үзээд өнгөрсөн. Маркс, Энгельс, Лениний намтар... гэж Сергейг тоомсоргүй өгүүлэхэд

	— «Үзээд өнгөрсөн» гэнэ шүү... Гудамжаар яваад өнгөрөхтэй адил юм болох нь шив. Ийм юмыг ухаанаараа ойлгож, зүрх сэтгэлээрээ мэдрэх хэрэгтэй байдаг... гэж эцэг нь хэллээ.

	Тойруулан шар хайс барьсан, цонх нь шар хавтастай, дүнзэн байшин нь харагдлаа. Хашаанд нь Сергейн охин дүү нар тоглож байв. Тимофей Иванович алхаагаа удаашруулж

	— За чи тэнд очоод дүрсгүйтэлгүй, юм сурч, нүд тайлаарай гэж хэлэв.

	Сергей анхаарамж муутай сонсох зуур галт тэргэн дотор дэлгэдэг урт яриа, найз Свиридовоос холдож, гол нь эцгээсээ холдож, хүний нутагт очихоор аж амьдрал хаашаа болдог бол гэж бодож явжээ.

	— Чи захиа бичиж байгаарай. Эс тэгвэл эхийн чинь сэтгэл зовно... гэж өвгөн өрөвдмөөр дуугарав.

	Өвгөн гэртээ ороод, сэтгэлээ барьж, эхнэртээ мэхэлзэн ёсолж алиархан:

	— Хайрт гэргий Матрена Спиридоновна! Эр нөхөр, угсаа залгамжлагч хоёртоо идээ будаа барина уу гэлээ. 

	Оройжингоо явахын бэлтгэл хийж, хөл хөөрцөг болон, энэ тэрийг ярьсаар өнгөрөв.

	Сергей зүрх алдаж, балчир хүүхэд шиг болжээ. Одоо эргэж буцдаг нь нэгэнт өнгөрсөн. Дахиад нэг - хоёр цаг болоход танил замаараа өөр хүний галт тэргэнд суугаад, биеэ даасан амьдралын замд эхлэн орно. Нээрээ ингэх хэрэг үү?

	Явахын өмнө цай ууцгаалаа. Тимофей Иванович ширээний араас босохдоо охидоо битгий шуугилд гэж нэгэнтээ зандарч, гэргий өөдөө учиртайхан толгой дохиод, сандлын түшлэгийг тулан зогсож

	— За Сергей, сайн яваарай. Эцэг өвгөдийнхөө нэрийг бүү хугалаарай. Чи чинь Голицын овогтой хүн шүү. Тайж язгууртай ван гүн Голицынтан байсан л юм. Байгаад талийсан... Бас өөр нэг, пролетари удамтай Голицын овогтон бий, байх ч болно. Эцэг өвгөдөөсөө эхлэн үр ач нараа хүртэл бүгд нийлээд бүтэн сая бээр газар туулсан төмөр замчин байгаа юм... Манай энэ овгийн нэрийг гутаасан хүн байхгүй. Чи ч гэсэн хичээ... гэжээ.

	Сергей толгой дохих боловч ийм үг хэлсэнд нь дотроо ундууцаж, аав өвчигнөж байна гэж бодов. Матрена Спиридоновна хорин хоёр жил ханилах энэ завсар эр нөхрийнхөө занг сайн мэдэх болсон учир үг дуугүй хүлцэн чагнав. Эр нөхөр нь дандаа л олон үг хэлж, шөнөдөө ном шагайж, цээжээр шүлэг уншиж хэнхэглэж байдаг байж... Хэдийгээр баахан хэнхэг зантай ч, халамж сайтай, үгэнд оромтгой, хүнд хоргүй нэгэн бөгөөд өвгөн хэчнээн элдэвлэдэг ч гэсэн Матрена Спиридоновна л энэ айлыг авч яваа билээ.

	Бүгдээр үнсэлцэж, юм хумаа аваад гарлаа. Тимофей Иванович сагстай юмыг хүүдээ өгч бариулсангүй, өөрөө барьж явлаа.

	Танил дасал болсон дагтширмал замаар орж, танил явган хаалгаар гарч, талбайгаар өнгөрөөд, галт тэрэгний буудлын төв хаалганы дэргэд ирэхэд байдал өөр болсон нь барин тавин мэдэгдэнэ.

	Буудал дээр галт тэрэгний ажилчин комсомолын гишүүд, үеийн залуус бүсгүйчүүл цугларчээ. Бүсгүйчүүл нь Сергейг харж инээмсэглэхэд Сергей нуруугаа цэхэлж, цээжээ тэвхийлгэв. Орой үдэш зугаалж, хашаа хаалганы дэргэд үнсэлцэж, янагийн үг ярилцаж, сайдаж, муудаж, тоглож наргиж явснаа санав... Сергей бүсгүйчүүдийн царайг халти гүйлгэн харж, сэтгэлдээ хамгийн дотно нэгийг эрэв... Замын эргүүлийн охин Груня олноос зайдуухан газар урт хүрэн гэзгээрээ оролдон зогсож байлаа. Сергей урьд орой нь Грунятай салахын ёсыг нэгэнт хийсэн байж. Сергей Грунягийн бор нүд, даруухан инээмсэглэх царайг харан зүрх алдаж, «Чи намайг мартах уу?» гэж асуухад нь «Би тэгж мартдаг нь биш...» гэж төв төлөв хариулсан байж.

	Ай Груня! Чамайгаа орхиод явах хэрэгтэй юм гэж үү?

	Матвеев өвгөн, эмгэн хоёр Сергейтэй хамт явах Пашка хүүгээ дагуулан ирэв. Пашка ирмэгцээ олныг хөгжүүлэн, тавцангаар нэг хашхирч, украйн аялгаа улам хэтрүүлэн

	— Ай залуучууд минь, та нар минь, намайг яваад өгөхөөр яана даа? Намайг явчихлаар галт тэргийг хэн хөдөлгөнө дөө? гэнэ.

	Пашка тослогчийн ажилтай агаад бага наснаас эхлэн Сергейтэй үерхэж өсжээ.

	Галт тэрэг хүлээх зуур хүмүүс яриа хөөрөө болж байлаа. Комсомолын байгууллагын нарийн бичгийн дарга үг хэлсэн боловч Тимофей Иванович гүнзгий утгатай, чухал юм юу ч хэлсэнгүй хэмээн голж, «Ай даа, залуу байна, даанч залуу байна! Хамаг юм эдний толгой дээр буугаад байна шүү дээ. Тэгэхэд юмны жинхэнэ үнэ цэнийг мэдэхгүй байх юм даа» гэж үглэв.

	Алсаас галт тэрэгний гэрэл гарч улам улам ойртон ирлээ... Тэнхээ ихтэй бух тэрэг цагаан уур савсуулан уухилсаар тавцангийн дэргэдүүр дүнгэнэн өнгөрөв. Тимофей Иванович сэтгэл хөдлөн, гараар даллаж

	— Сергей! Ажил сайн хийгээрэй! Пашка! Ажил сайн хийгээрэй! Хүүхээд! Ажилд сэтгэлээ өгч байгаарай! Та нарыг шилдэг сайн гэж комсомол илгээж байна шүү. Баатар болоод, коммунист болоод ар гэртээ эргэж ирээрэй! гэж хашхирснаа хүүгээ тэвэрч, хацарт нь ширүүн үстэй хацраа нааж

	— Хүү минь, биднийгээ битгий мартаарай! гэлээ.

	Сергей эцгээсээ салж, зангиран гарсан нулимсаа залгиад, гишгүүр дээр үсрэн гарч, саравчтай малгайгаараа даллан оджээ.

	Епифанов тэнгисийн бааз дээр энгийн хувцастай ирэв. Судалтай саарал костюм нь зохисон ч юм шиг, зохиогүй ч юм шиг, эрээн зангиа нь дэрвийж, нар салхинд борлосон хүзүүн дээр нь цагаан зах нүд гялбам гялалзана. Энэ бүгд үнэн биш, зүгээр нэг багт наадмын хувцас шиг, энгийн хувцсаа тайлчихвал юм бүгд хуучин хэвдээ орох шиг санагдана.

	Епифановын хувцсыг нөхөд нь барьж чимхэлж үзэж, магтах нь магтаж, дооглож дамшиглах нь дамшиглав. Епифанов өөрийн төрсөн Миллерово хотын гудамжаар нэг их ганган амьтан хэрхэн алхалж, сайхан костюм, усанд шумбагчийн тухай сонин яриа, цэрэг эрийн эелдэг найртай зангаар хүүхнүүдийн сэтгэлийг хэрхэн татах тухай удтал ийм тийм гэлцэн ярилцлаа.

	Дараа нь шинэ понтон2 туршиж эхлэв. Хүн бүр хийх ажлаа хийж, моторчид агаар хөөрөгдөж, усанд шумбагчид ширээсийг шалгалаа. Епифанов юу хийхээ мэдэх боловч түүний байранд шинэ залуу шумбагч ажиллаж байв.

	Епифанов хөлөг онгоцны хошуун дээр хүний хүн шиг ганцаар зогсоод, ажилдаа улайж үймсэн олны дунд аль ч учраа олохгүй уйтгарлав.

	Тэгснээ гэнэт тэнгисийг олж харлаа.

	Урьд нь тэнгисийг эс харсан бил үү?

	Тэнгис тэртээ алсад нарлаг униар дунд замхарсан бүдэг зааг хүртэл цэлийнэ. Зөөлөн хөхөмдөг өнгийн их ус өмнө нь нэлийнэ. Салхигүй боловч тэнгис амьсгалан байна. Тэнгисийн цэвэр сайхан амьсгаа Епифановт хүрч ирэхэд янаг хонгорынхоо амьсгааг үнэрлэх мэт, сэтгэл уяран ханахыг мэдэхгүй амьсгаална.

	Их усны цалгилсхийн гялалзахад Епифанов гялбаж, нүдээ анилаа. Гэвч үргэлжлэн мяралзсаар байгаа тэнгисийг дутуу аньсан зовхины завсраар харахдаа харанхуй болоход ямар байхыг сэтгэлдээ ургуулан төсөөлөв. Аадар бороотой шөнө хөлөг онгоцон дээр явахад тэнгис бараантан, цалгилан, аянга цахилгаан нижигнэн, айх мэт сүртэй байх бөлгөө.

	Бас бүрхэг тэнгэрийн дор тэнгисийн дээгүүр долгион залхуурсан янзтай алгуурхан үелзэж, тугалган саарал өнгөтэй байдгийг санав. Бас их давлагааны хүчирхэг хяр дээр ганц дүнз мод горь тасарсан байдалтай дайвалзан, хязгаар төгсгөлгүй бүжиглэх мэт хөвж яваа нэгэн дүр зураг сэтгэлд нь бүүр түүрхэн буув (ер тийм юмыг үз лүү, яалаа?) Бас нар жаргахын үес халуун улаан туяа тэнгэрийн хагасыг эзэлж, хэсэг хэсэг улаан үүлс, тэртээ тэнгэрийн хаяанаа усны мандал дээр суунаглан, үлгэрийн арал шиг үзэгдэж, хавийн нь ус тайван дөлгөөн, зөөлөн сайхан туяа татуулан ул бутарч, тэнгис нэлэнхийдээ цайвар ягаан өнгөтэй байдгийг санав.

	Епифанов нүдээ нээлээ. Өнөөдрийн дулаахан, цэвэр хөхөмдөг тэнгис өмнө нь байна. Епифанов одоо тэнгисийг бүхэлд нь, нэгэн дүр зураг мэт хамран харахаа болиод, анх л үзэж байгаа юм шиг, хэсэг хэсгээр нь харав. Тэнгисийн дээгүүр энд тэнд сүүтгэнэн нүүх үүлсийн хөх ногоон сүүдрийг нэг харж, онгоцны хажуу дахь гүн усны тунгалаг шаргал ёроолыг нэг харж, эргийн сайрыг хэмнэл алдахгүй долоон долоох бяцхан долгионыг нэг харна. Хэрэв бусад бүх юмыг үл анзааран, зөвхөн тэр бяцхан долгионыг данд нь аваад үзвэл, ёстой их давлагааны түсрэг мэт үзэгдэх агаад гагцхүү гэрэл зураг дээрх шиг олон дахин багасгасан дүр байх аж.

	— Ай хүслэн, хүслэн!.. гэж ард нь ахлагч Жариков аялгуулан өгүүлэх сонсогдсонд Епифанов огцомхон эргэж харснаа харц нь зөөлөрч

	— Жариков аа! Би усан дор нэг ороод ирье... сүүлчийн удаа гэж гуйлаа.

	Энгийн хувцастай Епифанов хөлөг онгоцон дээр сонирхогчоор ирсэн гаднын хүн шиг харагдана. Тэгээд доод өрөөнд хувцсаа тайлж байхдаа эдэлж сураагүй олон татуурга, товчтой ноцолдож, зангиагаа угзарч дугтран мунгинаж байхдаа өөрөө ч юм үзээгүйгээ мэдэж, нөхдийгөө дооглож шоглоход нь ч гомдсонгүй. Харин Епифанов брезент хувцсаа өмсөж, нөхөд нь сурсан зангаар «нээг - хоёр!» гэж тоолон, резин захыг сунгаж, хоёр угзран хүзүүнд нь хүргэхэд усанд шумбагчийн дадсан сэтгэл нь нэгэнт бий болоод тоймтой сурамгай хөдлөн, усанд орохоор бэлтгэлээ.

	Тэгээд шатан дээр сүүлчийн удаа ирлээ. Нөхөд нь түүнд дуулгыг өмсгөж, эрэг шургийг дараалан бат эрэгдээд

	— За, найз минь, сүүлчийн удаа зугаалаад ир! гэж Жариковын хэлэх нь шилний цаанаас бөглүүхэн дуулдав.

	Бас дуулганы гаднаас сүүлчийн удаа цохиж, яв гэж дохио өгөх нь бүдэгхэн дуулдав.

	Дасгалжсан бие сурамгай үсэрч, толгой нь өөрөө аяндаа сэлгүүрийг дарж агаар оролтыг тохируулна.

	Тэгснээ хөлөг онгоц, тэнгэр, нар, алин нь ч харагдахаа болилоо. Гарын нүцгэн сарвууг зөөлөн ус илбэн сэрүү татна. Дуулганы шилний цаагуур сарнимал гэрэл туссан шар ногоовтор ус дээш урсаж, доор нь өнгө алагласан, амьдрал төгс бүрэнхий сүүмэлзэнэ.

	Ай, тэнгис чи ийм байдаг аж!

	Епифанов тэр бүрэнхий тийш одлоо. Агаар оролтыг дагзаараа тохируулна. Епифанов туршлагатай шумбагч болохоор тийм хөдөлгөөнд ухаан зарахгүй, аяндаа гүйцэтгэнэ. Харин тэнгисийг анх л үзэж байгаа юм шиг санагдах боловч туршлагагүй шинэ хүн шиг сэтгэл битүү догдлохгүй, тийм юм мартчих вий, тийм юман дээр эндчих вий гэж айж зовох юмгүй болохоор юм болгоныг илүү хурц, илүү нэвтэрхий, гүнзгий сэрж мэдэрнэ.

	Бие нь жингүй юм шиг хөнгөн болжээ. Агаарт шүхэр тогтоохын адил усанд хувцас нь таатай сайхан тогтоно. Гутал дор нь газар мэдэгдлээ. Тэнгисийн гүний бүрэнхийд ёроолыг харвал жигтэй хачин сарвуу шиг эрвийж сэрвийсэн ургамалтай, жирвэлзсэн бор юм байна. Епифанов хөөс бурзайсан навчтай нялцгай ургамлыг тастлаа. Ишний нь налархай зөөлөн эд хуруунд мэдэгдэнэ.

	Урт нарийхан шаламгай бяцхан загас жирсхийн ирэхэд, хойноос нь өөр нэг загас дагав. Бяцхан загаснууд Епифановыг анд сайн нөхөр шигээ юм уу, эсвэл хад чулуунаас өөрцгүй үзэх аж. Гэтэл гараа өргөмөгц нүцгэн гар гялалзахыг харсан загас үл мэдэгдэх аюулаас зугтах мэт годхийн зайлна.

	Ийнхүү зугаалж сэтгэл хөөрсөн Епифанов замгийг ярж, усанд мөлийсөн хоёр хавтгай чулуу авч хооронд нь хавирч цохилоход усан дор түг түгхийх авиа бүр тодхон сонстоно.

	Толгойгоо гэдийлгэж дээшээ харлаа. Юутай олон өнгө алагласан, юутай сайхан үлгэрийн орон бил ээ!

	Тонгойж, тэнгисийн ёроолыг ажиглан, замгийг нүсэр гутлаараа ярж үзлээ. Нэг бяцхан дун авч, дуулганыхаа шилэнд ойртуулан эргүүлж тойруулан харж, хуруугаараа илэв... 

	Тэгээд шийдэмгий хөдөлгөөнөөр дээшилж эхэллээ.

	Дахиад нар, мяралзсан хөх тэнгис, шатны үрзийсэн гишгүүр харагдлаа. Хувцаснаас тавцан дээр ус савиран урсана. Шилийг эрэгдэн авахад бүгчим скафандрын нь дотор сэнгэнэсэн сайхан шорвог агаар бялхан орж ирлээ.

	Епифанов бат итгэлтэй сайхан хуяг дуулгаа тайлж, орныхоо шинэ хүнд өгч

	— Май, минийхийг ав. Шалгарсан сайн эд шүү... гэлээ.

	Дасаж дадаагүй энгийн костюмынхаа хоёр шуумгийг хавирч дайвалзан алхалсаар комиссар дээрээ орлоо. Комиссар нь үдэж захихдаа, төрсөн нутагтаа очоод улаан тугт яруу алдарт ангийн төлөөлөгч гэдгээ санаж яваарай гэжээ...

	Епифанов галт тэргэнд суусан хойноо гадуур цамцны хармаанд хийсэн бяцхан дунг санаж, эвтэйхэн гаргаж, цаасанд нямбайлан боогоод, авдрынхаа мухарт хийлээ. Тэгээд харанхуйн дунд хамт яваа танихгүй хүндээ усанд шумбагчийн тухай үнэн гэхэд үнэмшмээргүй, худал гэхэд худал гэж бас болмооргүй, элдэв түүх ярьж, тэнгисийн тухай, тэнгисийн ёроолын гайхамшигт байгалийн тухай яриа дэлгэжээ. Цаад хүн нь мэл гайхан чагнаж, далайчин хүн биш болохоор гэнэхэн гэнэхэн юм асуухад нь Епифанов өөрийгөө ер бишийн баатар эр шиг сэтгэж, биеэ урьдынхаас улам их хүндэтгэх боллоо. Төрсөн Миллерово нь уйтгартай бяцхан хот шиг санагдав. Епифанов төмөр замын дамнуурган гүүр дээр гарч зогсоод, хоёр тийшээ алслан одсон төмөр замыг ширтэж, өөр газар очих, өөр юм үзэхийн хүслэн болж байв.

	Епифановт амрахын хэрэгцээ огт байсангүй. Тэгээд байх суух газар олдохгүй, хийх юмаа олж цөхөж байжээ. Гэртээ очсон ч уйтгартай. Охин дүү нь түр сургуульд орох гэж, толгой өөд татахгүй сурах бичиг уншиж сууна. Хуучин танил сайн нөхөд нь ийш тийшээ явчихсан байлаа. Комсомолын хороон дээр хүнгүй, бүгдээр хаврын тариалангийн ажлаар район руу явчихжээ.

	Комсомолын хороонд бүх хүн, бүх ажлыг ганцаар орлож үлдсэн техникийн нарийн бичгийн дарга нь Епифановт хандан гомдол тавихын завсар утасны харилцуураар хилэгнэн хараал зүхэл тавьж суув.

	— Хажууд нь бас хязгаарын хорооноос шахаж шаардаад байдаг. Байна уу, байна уу? Вешкид залгаад өгөөч, хэдийд бүтэх юм бэ? Комсомолын гишүүн гурван хүнийг Алс Дорнодод илгээхээр яаралтай дайчлагтун гэж хоёр дахь цахилгаан утас ирүүлсэн байна... Утасны хороо байна уу? Та нар чинь унтаж байна уу?! Вешкид залгаад өгөөч! Хаврын тариалангийн ажил болоод байхад би тэр улсыг нь хаанаас олох юм бэ? Өөрөө өөрийгөө явуулалтай биш дээ! Байна уу? Вешки! Вешки! Яадаг ч юм билээ, бүүр мэдэхээ болиод байна!.. Ээ чөтгөр алгад! Үгүй авхай та, Вешкид залгаад өгөөч! гэхэд Епифанов хажуугаас нь

	— Ээ уймраа амьтан. Би яагаа вэ? Түрүүнд хэлэхгүй дээ! гэжээ.

	Епифанов гэртээ ядаж арав ч хонолгүй яваад өгчээ. Вагоны дээд хөндөл дээр хэвтэхдээ Номхон далайг, Алс дорнодын шумбагчдыг, дулаан Японы тэнгис, хүйтэн Агнуурын тэнгисийн ёроолд байгаль нь ямар байдаг бол гэж бодож явлаа.

	Комсомолын цуваанд явахдаа хүн бүхэнтэй хямдхан танилцаж, үнэн худал элдэв бусын юм ярьж, улаан флотын амьдралын бүхий л хэвшлээр бүрэлдэн тогтдог зангаар олонтой нийлж нөхөрлөх хүсэлд хөтлөгдөн шинэ хамт олны дотор ахархан хугацааны дотор бат нийлэн оржээ.

	Заводын буудлагын сургуулийн танхимд буудаж байгаа хүн ч олон, үзэж сонирхож байгаа хүн ч олон. Буудах ээлжээ хүлээн зогсож байгаа нэгэн бүсгүйг үзэгчид тойрон шавжээ. Тэр бүсгүй чанга сүлжсэн урт цайвар гэзгээ тохойгоор хавчин, бууны хүхээгт сум хийж байхад тойрон шавсан залуу харчуул дор бүрдээ туслахыг хичээнэ. Тэгтэл

	— Лиденька, эхлээрэй! гэж сургагч хашхирав.

	Лиденька хэвтэж, буугаа мөрлөөд, зүүн нүдээ аньж, уруулаа цорвойлгон, нүүр лүүгээ унжиж ирсэн хэсэг үсийг үлээв. Тэгээд шагайлаа... 

	Буун дуу тасхийж, байны яг голд шахам сум тусжээ. Есөд оносон байжээ.

	Лиденька санаа алдаж, хөмсөг зангидаад, унжаад салдаггүй хэсэг үсээ дахин үлээв. Буудсан даруйдаа

	— Арав! гэж хашхирсанд

	— Үгүй, ес байна гэхэд нь

	— Тэгвэл одоо аравт хийнэ дээ! гэлээ.

	Тэгээд дахин буудав. Байг сум оноогүй юм шиг байв. Сургагч нь байны дэргэд алгуурхан очиж үзээд

	— Лиденька сайн байна. Яг голд нь оножээ гэхэд Лиденька дагаж яваа залуучуудаа нүдний булангаар их л хангалуун байдалтай хараад,

	— Арван найм дээр арвыг нэмээд хорин найм. Дахиад хоёр буудах үлдсэн гэж хэлэв.

	Дахин буудлаа. Дагагсад нь бужигнаж, хэдэн хүн бай тийш гүйлдэн очиж

	— Аравт оржээ. Лиденька мундаг байна шүү! Арав байна! гэлцсэнд

	— Байнаас холдоорой, буудлаа шүү гэж Лиденька дуугарав.

	Залуучууд Лиденькагийн буутайгаа нийлсэн дүрийг хажуугаас нь нүд салгалгүй ширтэнэ. Бүсгүйн гар чичирч, буугаа доош болгон, нэг амьсгаа авснаа буугаа дахин мөрлөж, хурдан зуур шагайгаад буудлаа.

	— Хэд байна? гэж бүсгүй хашхираад, өөрөө байны дэргэд гүйн очив. Яг голд нь ойр ойрхон гурван сумны ор байна.

	— Тавь онож болохоос, дөчин наймыг оножээ гэж бүсгүй өгүүлээд, бахархан харах залуучуудын өмнүүр ялимгүй нахилзан, алгуурхан алхалж өнгөрлөө.

	Лиденька пальтогоо өмсөж, дугуй малгайгаа яаж ч өмссөн сайхан харагдана гэж бат итгэсэн гоо бүсгүйн хөдөлгөөнөөр зоримог тавиад, бусдаас зайдуухан зогсож байгаа нэгэн залууд хандан

	— Коля! Явъя! гэлээ.

	Тэр хоёр, буудлагын газраас гармагц Лиденькагийн хөөрөн баяссан царай хувьсаж, сэтгэл түгшсэн, гэмшсэн байдалтай боллоо.

	— Ингээд шийдэх шив дээ, Лида. Хойш тавих аргагүй боллоо гэж Коляг өгүүлэхэд нь

	— Би урьдаар ээжид учир таниулъя, дараа нь чи яриарай. Ээж маань чиний үгийг дуулах нь арай дээр байдаг гэж Лиденька айсан байдалтай өгүүлжээ.

	Больницын дэргэд хэдийн олон хүн дугаарлан зогссон боловч дотогш оруулаагүй байлаа.

	Хүнд өвчтөний тасгийн амьдрал хэвийн янзаар үргэлжилнэ. Хоол идээд сайхан зантай байгаа нэгэн эмгэн ам хамхихгүй юм ярих зуур, бүгдээр чагнаж байна уу, үгүй юу гэж эргэн тойрон сүрхий ажиглан,

	— Би одоо ч гэсэн гүйвэл гүйх байна. Тэнгэрийн өршөөлөөр хөл минь сайн. Даанч өмссөн гутал хөдөлж өгөхөө больжээ. Харин та нар юунд хэвтэж байна вэ? Ай хөөрхий, та нарын насан дээр би эмнэлэгт хэвтэх нь бүү хэл, гэрийн бараа хардаггүй сэн! Салхинд цохиулж, халуурч дагжаад байгаа хэр нь бүжигт гүйж очиход надаас хурдан сайхан бүжиглэдэг хүн байдаггүй сэн гэж ярилаа.

	Санчгийнхаа үсийг буржийлгах гэж цаас хавчуулан, хэсэг хэсгээр мушгисан, эмнэлгийн халаадны энгэрт цэцэг хатгасан, туранхай цагаан хүүхэн хаалган дээр үзэгдсэнд

	— Тэнгисийн Аянга аа, ороод ир, ороод ир! гэж дуудаад, зүүсэн цэцгийг нь зааж, — Нөхөр чинь ир ээ юу, Таня? гэхэд нь, Таня тэр эмгэний хажууд суунгаа

	— Тийм гэж дуртай дургүй хариуллаа. 

	Нэг өвчтөн гомдсон янзтай санаа алдаж,

	— Эрхлэх эр нөхөртэй хүн сайхан юм даа... Сайн явсан үедээ юмыг ажигладаггүй юм даа гэхэд нь

	— Юуг нь ажиглах вэ дээ? Сэтгэлд нэг л таарахгүй юм. Мөн ч зовлон байна гэж төвөгшөөн өгүүлэв. 

	Эмгэнийг орон дээрээ хавьчиж, амандаа бувтнахад нь Таня сэтгэл зовсон бололтой, инээмсэглээд зөвлөгөө авах гэсэн мэтээр

	— Яагаад вэ гэхэд яагаадыг мэдэхгүй ийм юм байх л юм даа. Манай нөхрийг аваад үзье. Юу нь муу байх вэ? Хайр халамжтай, гэр ахуйн ажлыг бүгдийг хийдэг, цалин ч ихтэй, архи дарс уудаггүй сайн хүн. Гэтэл миний нүдэнд нэг л биш дээ гэсэнд

	— Урьд нь бол ийм юм гэхгүй, амьдарч болоод л байсан биз? гэж эмгэнийг өгүүлэхэд Таня тосож аваад, хөгжилтэйгөөр

	— Урьдын юмны алийг тэр гэх бил ээ! Бид өөрснөө ч урьдынхтай адилгүй болсон. Би арван зургаатайдаа гэрээсээ оргож боссон хүн. Яаж оргосон гэж санана. Хорин онд, дайн дажинтай байсан цаг. Үдэшлэг дээр, маргааш явах гэж байгаа нэг залуутай танилцаж зугаалсан юм. Би түүнд тоглоомоор: «Намайг аваад яв» гэхэд, тэр бас тоглоомоор: «Аваад явсан ч яах вэ дээ, явъя» гэсэн. Маргааш нь боодолтой юмаа бариад галт тэрэгний буудал дээр очиход тэр маань гайхсан ч гэсэн, аваад явлаа. Гурван сар хамт тэнэж билээ. Дайны хөлд тэгэхгүй яах вэ. Тэр намайг өрөвдөж, жаал охин гээд ер хавьтдаггүй байлаа. Нэг удаа ой дотуур морьтой явж байгаад, тэр маань: «Тэнэг жаал охин минь. Чамайг яая гэвэл миний дур байна» гэхэд нь би инээд алдаад: «Чи намайг яах ч үгүй л дээ. Оролдоод үзвэл чинь би урж маажлаад, насанд арилахгүй тэмдэг тавиад өгнө» гэсэн. Юунд чиг тэгж биеэ харамлав даа, би? Тэр маань алагдчихсан, тэгээд л өнгөрсөн юм гэлээ.

	Таня толгойгоо гудайлгаж, бусад нь бүгдээрээ хүний зовлонг хүндэтгэн дуугүй боллоо. Тэгснээ Танягийн цайвар царайд дахин номхон инээмсэглэл тодорч, яриагаа үргэлжлүүлэн,

	— Одоо нөхөртэйгөө хэрэлдэж суудаг. Хорсож муу санасандаа тэр биш, би үүнээс өөдтэй явж болох сон гэж гомдсондоо тэгдэг юм. Манай нөхрийн буруу биш л дээ. Намын гишүүн, идэвхтэй хүн. Намайг ч өөд татах гэж оролддог. Даан ч би одоо өөдлөхгүй, жолоо богино болсон. Ингээд л хэрүүл шуугиан тасрахгүй суудаг юм... гэхэд нь

	— Тэнгисийн Аянга! гэж эмгэн инээд алдан дуугарсанд, Таня мөн л хүлцэнгүй номхон инээмсэглэсэн янзаараа

	— Тийм тийм. Манай байрныхан намайг тэгж хочилдог юм. Тэнгисийн Аянга Сюркуф гэдэг юм. Нөхрийгөө гэртээ ирэхэд нэг л юм санаанд таарахгүй бол би чинь хашхичиж, юм хумаа тас нясхийлгэж, ийш нь тийш нь шидэлж, гэрээсээ хөөгөөд, сална сарвайна, ингэж амьдрахгүй! гэж загнадаг юм. Тэр маань жаал юмаа боож аваад, хүүхдүүдээ үнсчхээд, довжоон дээр гарч, гаансаа сороод суучихна. Миний уур намдаад ирэхээр инээд хүрэх шиг болж, нэг хэсэгтээ бас омогдож дүрэмдэж, үүд хаалга тас нясхийлгэж байгаад, гарч «Юунд амьтны доог болж сууна вэ? Гэртээ орохгүй юу!» гэдэг юм. Нөхөр маань боодолтой юмаа надад өгөөд «Май, аваад орж бай. Би тамхиа татаадахъя» гэдэг. Би боодолтой юмыг нь оруулж, байр байранд нь өлгөөд, хоол халааж өгнө. Дараа нь кино ч юм уу, эсвэл циркт очихоор явна. Иймэрхүү янзтай л аж төрж байна даа гэлээ.

	Зэргэлдээх орон дээрх өвчтөн инээд алдаж, Таняг шинжин нэвт шувт хараад

	— Ажил хийхгүй юу. Ажилд орвол хэрэлдэх шуугих ч зав гарахгүй гэсэнд, эмгэн дүрсхийтэл уурсан, үгийг нь тасалж,

	— За яршиг, нам засаг ажил төрөл л гэнэ. Ажил хий гэхээс өөр хэлэх зөвлөх юмгүй шүү! Би бол нэг насаараа ажил хийгээгүй мөртөө тосон дотор умбаж, торгон дотор хөрвөөж явсан. Харин би хүнд муу үг хэлээгүй. Гэхдээ нэг юм хэлбэл хэлснээрээ л дуусна. Гэрийнхнээ атгадаа барьж байдаг. Одоо ч гэсэн миний үгнээс гарах хүн байхгүй, юу л гэвэл хэлснээр минь болдог. Та нар захиргаагүй, даруулгагүй болоод л уйдаж байгаа юм. Манай Лиденька заводод ажилд орсон дороо бас л комсомолын гишүүн болно, Асохим ч гэнэ үү, Доброхим ч гэнэ үү, элдэв нийгэмлэгт орно, буу буудаж сурна, энээ тэрээ гэж савсганах санаатай байсан. Би тэгж дураар нь тавихгүй л дээ. Хоёр дахиж зандраад гүйцэх нь тэр. Ажиж байхад одоогийн алчуур зангидсан тайрмал үстэй хүүхнүүдийн дотор манай Лиденька ч цэцэг шиг харагдаж байх юм... Үгүй, юу болж байгаа нь энэ вэ? Алгын чинээ ногоон, ягаан алчуур өчнөөнийг оёж аваад, энгэрийнхээ хармаанаас сүүл шиг цухуйлгаж орхиод, нусаа шуртхийтэл татаж явах юм. Ганган маяг гэнэ! Арай дэнджээ! Надад бол торгон алчуурт ороож байх тийм илүү нус ч байхгүй гэлээ.

	Онгорхой хаалган дээр Лиденька өөрөө үзэгдлээ. Урт гэзгээ мөр лүүгээ унжуулж, сэтгэл түгшсэн янзтай, царай нь зэвхий даажээ. Өвчинд шаналж үрчийж хорчийсон, арчаагүй мөртөө олон үгтэй, ааш муутай эхийгээ хаалганы тэндээс хараад царай нь бас нэг хувирсанд эх охин хоёр тэрхэн зуур маш адилхан харагдлаа.

	— Чи ирэв үү? гэж эх нь уцаарлангуй дуугараад, авчирсан юм руу нь сарвайхад

	— Санав уу? Давстай юм идэх үү? гэж Лиденька хүлцэнгүй асуугаад, эхийнхээ атираа суусан шар духыг үнсэв.

	Лиденькаг тал талаас нь харж инээмсэглэцгээв. Лиденька энэ больницод аль хэдийн эдний хүн болж, өвчтөн болгон түүнтэй энэхэн тэрхнийг ярих дуртай байжээ. Өнөөдөр, Лиденька тийнхүү дэмий ярих тэнхэлгүй байлаа. Тэгээд царай нь улайж, арайхийж хүчлэн дуугарсан нь:

	— Ээж ээ... Энд Коля Платт хүлээж байна... Тан дээр оруулж болох уу? гэж асуув.

	Охины нь царай улайн, айж байгаа нь эмгэнд аятайхан санагджээ. Хүргэн болох гэж байгаа хүү нь эмнэлэг дээр ирчхээд мөн л айж байгаа бололтой. Энэ нь эмгэнд бас аятайхан санагджээ.

	— За, нэгэнт хүлээж байгаа хойно ор гээ. Надад хүргэн болох хүүг дайлах юм муухан, битгий гомд гээрэй гэхэд нь Лиденька баярласнаа нууж чадахгүй босон харайсанд,

	— Байз, тэмээлзгэнэ минь, баярлаад ухаангүй гүйх нь юу вэ. Урьдаар толь авчирч, үсийг минь самнаад аль. Тэнгэр тийм ийм байна гэхээс арай чухал юм ярих биз. Үс зүсээ янзалъя гэжээ.

	Лиденька эхийнхээ салгалсан жижиг толгойтой шингэхэн үсийг самнаж байхдаа уйлмаар байлаа. Бардам омогтой боловч өрөвдмөөр эмгэн чичгэнэсэн гараар үсээ янзлав.

	Лиденькаг хаалгаар гармагц эмгэний сэтгэл сэргэж сайрхан

	— Лиденькагаа нөхөрт өгөхийг зөвшөөрөх үү, яах вэ, үзэж байж болъё. Тэр хархүү нь эмнэлэг дээр ирж шүү дээ, хүлээж тэсэхгүй л байж... гэхэд нь

	— Залуу улсын явдал даа. Асууж байгаа нь бас овоо гэж Таня өгүүллээ.

	Эмгэн охиныхоо төлөө бахархах, атаархах сэтгэл зэрэгцэнэ.

	— Манай Лиденька миний зөвшөөрөлгүйгээр нэг ч алхахгүй л дээ. Харин ухаан нь олдохгүй нэг л хачин хүн байх юм. Шилж сонгоод цуглуулсан юм шиг гитартай, баллайктай шижигнэсэн сайхан залуучууд ирж л байх юм... Би хэдийгээр хатуу чанга ч гэсэн залуучуудын наргиж наадахад саад хийх хүн биш... Гэртээ толгойгоороо тонгорцоглож байсан ч яах вэ. Би өөрөө цагтаа айхтар хөгжилтэй гал хүн байсан, охин маань намайг дуурайжээ. Гитар дарна, элдэв янзын дуу дуулна, золбоотой охин шүү! За тэгээд манайд шилж сонгосон юм шиг залуу харчуул цугларах юм. Гэтэл нөгөө Коля нь бусдаасаа хамгийн өөдгүй нь шүү! Хөгжим дарж, дуу дуулж, бүжиг хийж чадахгүй, сонин юм ярьж ч чадахгүй. Царай зүс нь гэвэл, царай зүс яах вэ дээ! Царай л байгаа биз. Ааль авир голыг шийднэ. Тэгтэл тэр Коляд ааль авир гэх юм ч байхгүй, хөмсөг зангидаад сууж байдаг нэг их номхон амьтан. Эрдэмтэй номтой л хүн юм биз дээ, яах вэ гэлээ.

	Гэвч хүргэн болох хүүгийнхээ тийм дориун намбатай, төв төлөв зантайд нь эмгэн дотроо их дуртай байдаг бололтой.

	Тэр залуу хархүүг богинохон цагаан халаадаа дугтран, сэтгэл зовнингуй орж ирэхэд бүхний харц түүн дээр тусав. Коля Платт өндөр нуруутай, буржгар үстэй, тосгүй гонзгой царайтай ажээ. Коля авчирсан уут чихрээ эмгэнд өгөөд, бусад өвчтөнд эелдэгхэн мэхийн ёслолоо.

	Хүргэн болох гэж байгаа залуу хархүү, эмгэн хоёр тогтуухан ярилцав. Коля Платт аятайхан харагдахыг хичээж, эмгэн ихэрхэж, ярианы өнгийг алдахгүй байжээ.

	Коля Платт халаадны бүчийг имэрч оролдох зуур, ярих гэж зорьсноо ярьж эхлэхдээ анх овоо зоримог байснаа сүүлдээ ээрч түгдрэн

	— Лизавета Артемьевна! Лиденька ч танд ярьсан биз... Бидний харилцааны тухай... гэрлэх тухай... гээд зогсоход нь эмгэн тух алдаж, байрандаа хавьчин, дэр нь хазайж, хөнжил нь хуурч унасанд Коля Платт чадах ядахаараа тусаллаа.

	— Мэдэлгүй яах вэ дээ, хэрэг хаашаа хандсаныг манай хотынхон бүгдээрээ мэдэж байна. Ямар би өөрөө тантай суух гэж байгаа биш, Лиденька маань суух юм... Би охиндоо саад болохгүй... гэж эмгэнийг өгүүлэхэд Коля бусад өвчтөнд дуулдахаар дуугаа чангаруулж,

	— Би хорин дөрөвтэй, наймдугаар зэргийн мэргэжилтэй. Сард зургаан зуугаас доош авахгүй. Би Лиденькагийн төлөө... юугаа ч хайрлахгүй гэж үнэн сэтгэлээс аяархан нэмж хэлсэнд, эмгэн бас дуугаа чангаруулж

	— За эв найртай, хайр сэтгэлтэй байна биз... Эмнэлгээс гарч байгаад хурим найр хийе. Тэгээд сайхан амьдарцгаана биз. Эмгэн би та нарыгаа хараад баясаж сууя гэлээ.

	Коля Платт нэг юм хэлэх гэтэл эмгэн түүнд үг хэлэх чөлөө өгсөнгүй

	— Би та нарт нэг болзол тавина. Юу гэвэл, манайд надтай хамт суух хэрэгтэй. Лиденькагаа гэрээс гаргахгүй. Тэгээд сууна уу, байна уу, өөрснөө мэд. Би нас дээр гарсан хүн, намайг асрах өргөх хүн хэрэгтэй. Ер нь Лиденька өөрөө ч намайг орхиж явахгүй. Тэгж хүмүүжээгүй юм гэхэд нь

	— Лизавета Артемьевна... гэсэнд

	— Чи байз гэм, бүү яараад бай. Та нарт ярих цаг мундахгүй. Намайг амьд байгаа дээр үгийг минь дуул... гэлээ.

	Эмгэн ихэмсэг намбатай хүний дүрэм үзүүлэх гэснээ барьц алдаад

	— Манайх нэгэнт тохижсон айл. Ганц хоёрхон жилийн дотор ийм болсон юм биш. Айлд хэрэгтэй юм болгон манайд бий. Лиденька маань гутал хувцас ч сайтай, орны шинэ цагаан даавуу бүтэн толгой, дэрний уут бүтэн толгойгоороо бий. Дан цамцыг ярихад л сүлжмэл цагаан захтай, хуниастай, хуниасгүй, ямар ямар ч байна даа, арван зургаа бий. Арван хоёр хүний мөнгөн халбага сэрээ бий. Одоогийнхтой адилгүй, хуучин цагийн чанартай сайн мөнгө... гэхэд нь

	— Лизавета Артемьевна! Надад ямар инж... гэсэнд, эмгэн зандарч,

	— Үгүй, чи дуугүй байгаач! Чи инжинд дурласан бол ч... Манай Лиденька инжтэй инжгүй сайхан хүүхэн. Урт гэзгээ буулгачихсан байхыг нь харвал хэн ч сэтгэл татагдана. За тэгээд хураасан эд хөрөнгийг маань үрэн таран хийгээсэй гэж би хүсэхгүй. Нэг үрэгдвэл дахиад олдохгүй... Намайг үхэхээр бүгд Лиденькад үлдэнэ. Эд хөрөнгө сахиад, эзэн болж сууг. Тохилог сайхан айл гэр гэдэг чинь эрээд олдохгүй. Би Лиденькагаа хар багаас нь эд юмаа хүндэтгэж хайрладаг болгож сургасан. Мөнгө яах вэ дээ! Өнөөдөр байж байна, маргааш алга болсон байна. Эд хөрөнгө бол байж л байх шүү дээ гэлээ.

	Удаан ярьсандаа ядарсан арчаагүй бяцхан эмгэн дэр дээрээ ойчлоо. Эмгэнд өөрийн итгэлийн хүчнээс илүү хүч тамиргүй болжээ. Эмгэний ярианд завсар гарсныг Коля ашиглан

	— Лизавета Артемьевна! Би хувьд тантай хамт суухдаа дуртай байх сан, Лиденька ч адил... гэсэнд,

	— Чи Лиденькагийн өмнөөс хариулах хэрэггүй, Лиденькагийн өмнөөс би хэлээд өгөмз гэж эмгэн хэлэв.

	Коля хөлс чийхарсан духаа нэг арчаад,

	— Өөр нэг учир байгаа болохоор би үүнийг хэлж байна шүү дээ, Лизавета Артемьевна!.. Юу вэ гэхэд би хол явах ёстой юм... түр зуур... намайг алс Дорнодод явуулах гэж байна... Заавал явах хэрэгтэй... дайчилгаа, сахилга бат... гэхэд нь, эмгэн түүний үгийг тасалж,

	— Чи намайг элдэв үгээр битгий сүрдүүлээд бай. Түр явж байгаа юм бол гай нь юу вэ. Эргэж ирээд гэрлэнэ биз. Манай охины нас залуу, чи ч гэсэн хөгшрөх болоогүй байна, тэсэхгүй юу... гэхэд нь,

	— Үгүй дээ. Лизавета Артемьевна! Хоёр жилийн хугацаагаар явах юм. Хоёр жил шүү дээ! гэсэнд, эмгэн залуу хархүүгийн юу хүсээд байгааг эс мэдээч болж

	— Үгүй ер... Чи чинь үгээ нөөсөн хүн байна. За яах вэ, та нарын мэдэх хэрэг, гэрлэвэл гэрлээд, баяр хийнэ биз. Эргээд ирэхээр чинь ёстой хурим найр хийе. Тэнгэрийн өршөөлөөр тэр цагт миний бие дээрдсэн байж юу магад гэхэд нь Коля зүрх гаргаж, шийдэмгий өгүүлрүүн

	— Лизавета Артемьевна, та миний хэлснийг ойлгосонгүй. Бид одоо гэрлээд, тэр чигтээ Лиденькаг аваад хамт явна гээд, эмгэний айж царай нь хувьссаныг хармагц, — Таны биеийг сайн болохоор тэр шүү дээ... гэж нэмж хэлэв.

	Гэтэл эмгэн ухасхийн өндийж суугаад, настай хүний зангаар хий уурсан чичгэнэж

	— Яасан ч тэгэхгүй! Яриад байх юм алга! Явсан чинь дээр байх аа. Хөөнө шүү! гэж хашхирахад нь

	— Лизавета Артемьевна... гэсэнд, эмгэн судас шөрмэс нь гүрийсэн хатангир гараа сэгсчин зангаж,

	— Хөөнө шүү! Лиденькагаа явуулахгүй. Өөрөө явахгүй л дээ. Тэгнэ байх аа! Толгойг нь эргүүлээд байвал чинь та хоёртой тангараг тасарна! Тэгж байна гэж Лиденькад хэлээрэй. Өөр ярих юм алга... гэж үглээд, тэнхээ алдан дэрээ налж, уйлагнан, — Чи миний дэргэдээс яваад өгөөч. Эмнэлгээс гарч байгаад сайн яримз. Одоо яв. Эмнэлэг дээр гүйж ирчхээд яршиг уддаг ямар ёс гэгч вэ... Мөрөөр минь үхүүлэхгүй... гэж үглэснээ эмгэн нүдээ хар цагаанаар эргэлдүүлэн, ухаан алдсан дүрэм үзүүлэх завсар залуу хархүүг нүдний булангаар алдахгүй ажиглаж байлаа.

	Коля босож, дороо хавьчиж байснаа арга тасран,

	— Лизавета Артемьевна, та дэмий юм хэлж байна даа... гэсэнд эмгэн хөдөлсөнгүй.

	— За яах вэ, Лизавета Артемьевна, та дураараа бол. Танд дуулгах нь бидний үүрэг байсан... гэж хэлээд, хаалга зүглэжээ.

	Эмгэн өндийж, нэг юм хариулах гэснээ энэ удаа үнэхээр ухаан алдан унав.

	Коля Платт хорссон, зэвүүцсэндээ хамаг бие нь чичрэн, гэртээ давхиж ирлээ. Түүний толгойг эргүүлж, хуурчээ. Лиденька өөрт нь сайн байдаг атал эхнэрээ болгож чадахгүй нь. Лиденькаг эрхэндээ оруулж чадахгүйгээс хойш энд орхих ёстой болох нь. Лиденькаг үргэлж дагаж гүйгээд байдаг нөгөө залуучуудыг Коля саналаа. Лиденька өөрөө аальгүйтэж, тоглоом тохуу хийж, гитар даран дуулж байдгийг санаад, одоо тэгж дуулахыг нь өөр бусад залуус сонсоно гэж бодов... 

	Лиденька орон дээр пальто, малгайтайгаа сууж байлаа. Коляг орж очиход царайг нь харангуутаа бүгдийг ойлгожээ.

	Коля ярьж эхлэв. Бүсгүйн хацар дээгүүр нулимс урсах боловч үг дуугарсангүй. Коля тоомсоргүй байдлаар,

	— Ээж чинь зөвшөөрсөн зөвшөөрөөгүй яадаг юм бэ! Бид чадах чинээгээрээ оролдож, аятай тохитой болгох гэж хичээлээ. Одоо өөрөө мэдэг, цус... Хэлэх нь бидний үүрэг байсан... гэсэнд Лиденька зэвүүцэн, босон харайж

	— Чи юу хэлж байгаа хүн бэ! Ээж өвчтэй байна. Өвдөж зовсон хөөрхий амьтан... Намайг байхгүй бол ээж ганцаараа яана? гэхэд нь Коля дүрсхийтэл уурлаж

	— Чи одоо бууж өгч байх шив дээ! Чи одоо хулчийгаад, ээж чинь загнаж зандрахгүй л бол үлдэхэд бэлэн байх шив!.. гэсэнд бүсгүйн царай хувьсхийгээд,

	— Намайг явах хүсэлтэй байдгийг чи мэднэ... Гэхдээ би эхийгээ яаж орхих вэ? Ээж өөрөө учрыг ойлгож байгаа бол ч... Би эхдээ өстөн болохыг хүсэхгүй... Бололцоо олдмогц чам дээр очно гэж ам алдъя. Одоо болохгүй, намайг явчихвал эх маань үхнэ... гэж хатуу хэлсэнд, хархүү уураа дарж ядан

	— Эх чинь хуучтай хүн... Тийм хурдан засарна гэж чи итгэж байгаа юм уу? гэж хэлэв.

	Коля үхлийн тухай бодсон боловч тэрийгээ ил хэлж зүрхэлсэнгүй. Түүний нь Лиденька мэдэж, нүдэнд нь нулимс гүйлгэнээд

	— Би эхийгээ тэгж алахгүй! Ээж явуулахгүй гэснээс хойш би үлдэнэ... гэж зүтгэхэд нь залуу хархүүгийн хилэн бадарч

	— За яах вэ, үлд! Харин надад хайртай гэж ярихын хэрэггүй шүү. Чиний толгой эргээд, бас миний толгойг ч эргүүлж орхиж. Би одоо л мэдлээ! Мэдлээ! Чи эхийгээ тангараг тасарна гэхлээр айсан гэж шулуухан хэлээч! Чи ээжийн эрх танхил охин, хайр дурлал, комсомол үзэл санаа, тэр бүгд чинь худал бааш байсан гэж үнэнээ шулуухан хэлээч! гэхэд нь

	— Коля! гэж дуудсанд

	— Дуугүй бай! Бүү баашил! Чи үнэн хайртай сэтгэлтэй байсан юм бол бусад нь яасан ч хамаагүй гээд, огт эргэлзэхгүй, надтай хамт явах байсан даа гэхэд нь, бүсгүй цөхрөнгөө барж

	— Би чамд хайртай шүү дээ. Чи өөрөө мэднэ, би чамд хайртай! Ээж маань эрүүл байсан бол... гэж хашхирсанд, Коля бүүр биеэ мэдэхийг больж

	— Эх чинь баашилж байгаа юм! Цаадах чинь зальтай эмгэн! Эх нь бөөр алаг бол унага нь шийр алаг гэгчээр боллоо, за ийм л байна! гэж хашхичлаа.

	Колягийн ийм байхыг урьд үзээгүй залуу бүсгүй хирдхийн дуугүй боллоо. 

	Коля хорсон инээмсэглэж

	— Очно гэж ам алдъя гэв үү? Тэнэг хүн л үнэмших байх. Чи замд явахаас айна, даарахаас айна, тохь алдана гэж айна, эд хөрөнгөндөө хар бууна гэхэд нь бүсгүй гомдсондоо чичрэн

	— Би комсомолын гишүүн. Би өөрөө бол юунаас ч айхгүй, үүнийг чи мэднэ. Харин ээж... гэхэд нь хархүү өлгөж аваад,

	— «Ээж», «ээж» л гэнэ!.. Чи комсомолын гишүүн биш, ээжийн эрх охин. Чиний хайр сэтгэл сохор зоосны үнэгүй байж. Чи ганц сар өнгөрөхөд бүгдийг мартаж орхино л доо, эргэлзээ байхгүй. Тэгнэ л дээ! Чамайг сүүдэр шиг дагаж явдаг залуучууд олон бий. Эх чинь өөрөө нэгтэй нь суулгана биз... гэхэд нь

	— Коля! гэж дахин дуудсанд

	— Юу «Коля» гэж! Эх чинь чамайг нэг зандрахтай зэрэг... чи жаахан уйлагнаж байгаад суу гэсэн хүнтэй нь сууна... Эх чинь надтай адилгүй, эд хогшилтой, ор дэртэй, мөнгөтэй баян хүн олоод өгнө! Ой гутаж байна! Булай юм! гэжээ.

	Хархүү энэ чигтээ дайрах доромжлох шинэ шинэ үг бодон, удтал хашхирах байсан биз ээ. Гэтэл Лиденька гэнэт шал дээр лүсхийтэл сууж, дэрэнд толгойгоо шургуулан, цурхиртал уйллаа.

	Тэгэхэд нь хархүү сая сэхээ орж, ширүүн үг хэлсэндээ гэмшин айж, Лиденькагийн хажууд өвдөг сөхрөн суугаад, хэлсэн бүх зэмлэлээ буцааж авахыг оролдов. Лиденька эхэр татан уйлах завсар, «Би яасан заяагүй амьтан бэ, яасан заяагүй хүн бэ?..» гэж цөхрөн үглэсээр байв.

	Коля бүсгүйг орон дээр хэвтүүлж, уух юм өгч, хөөрхий бүсгүйн нойтон нүүрийг үнсэж, уучлал гуйв.

	Дараа нь Лиденька гэнэт харих цаг болсныг санаж, нагац эгч нь хүрээд ирсэн бол бөөн хэрүүл болно гэж бодлоо.

	Хархүү бүсгүйг гаргаж өгөв. Гэхдээ хамгийн тусгүй хэрэг болж, бүсгүйн үгийг өөрийн эрхгүй зөвшөөрөхөд хүрчээ. Ингээд Лиденька үлдэж, Коля ганцаар явах боллоо.

	Нэхмэлчин, комсомолын гишүүн дөрвөн хүүхэн Алс Дорнодод явах илгээлт дөнгөж аваад байжээ. Дөрвүүлээ сайн дураар явж байгаа аж. Тоня Васяева бэрхшээл, тэмцэлд сэтгэл татагдан, хамгийн түрүүн явах саналаа өгчээ. Гриша Исаков гэдэг залуу явах гэж байгаа учир Соня Тарновская бас явах болжээ. Клава Мельниковад Алс Дорнодод очиж ажил хийх их сонин сайхан санагдсан учир явах болсон байжээ. Нэгэнт найз гурван хүүхэн нь явах болсон учир Лилька бас явах болжээ. Дөрвөн хүүхэн дөрвүүл хоршиж амьдардаг болохоор Лилька ганцаар үлдэхийг хүссэнгүй. Нөгөө талаар нэгэнт боломж тохиолдож байхад явж шинэ газар үзэхэд яах вэ дээ.

	Дөрвөн хүүхэн дөрвөн ортой саруулхан тасагтаа ирж илгээлтээ дахин эргүүлж тойруулж үзээд, одоо нэгэнт олон юм ярих цаг өнгөрч, удахгүй явах болсноо сая л ойлголоо. Дөрвүүл одоо хүртэл төрсөн Иваново хотоосоо гадагш явж үзээгүй тул өөрийн эрхгүй бодлогоширцгоов.

	Соня орон дээрээ авиран гарч, өвдгөө тэврэн суугаад

	— Гриша бид хоёр энэ зун Ленинград орох санаатай байсан. Музей үзэж, Петргофт очиж, усан оргилуур, цагаан шөнийг үзэх гэсэн юм... гэж санаашран ярихад, Клава өлгөж аваад

	— Тэр яах вэ. Алс дорнодод ой тайга бий. Луужингүй явбал төөрнө. Ой тайгаар явж байхад шулуун явж байгаа юм шиг санагдсан хэр нь тойрч яваад байдаг гэнэ. Бүтэн хоног яваад, хуучин газраа эргэж ирдэг гэнэ. Зарим нь тэгээд амь үрэгддэг юм байх. Надад нэг анчин ярьсан гэхэд нь

	— Баавгайд бариулж магадгүй гэж Лилька шивгэнэн хэлээд, айж нүд нь их боллоо.

	Тоня буруу харж, захын орон дээр очиж хэвтээд, гараа салаавчлан дэрлэж, нүдээ анилаа. Үг дуу цөөтэй хүүхэн юм санж.

	Клава түүн тийш хяламхийн хараад, битүүхэн егөөдөж

	— Цагаан цайлган хүн хаана ч сайхан. Бид энд хөгжилтэй сайхан амьдарч байлаа, тэнд очоод ч хөгжилтэй амьдарна. Алс Дорнодыг барьж байгуулсан хойноо Ленинградыг ч үзнэ, Москваг ч үзнэ, Кавказыг ч үзнэ гэхэд нь, Лилька санаа алдаж,

	— Янз янзын жимстэй газар очиж үзэх юм сан. Анар, гадир гээд л олон жимсний нэр дайралдах юм. Ямар жимс байдаг юм бол, үзсэн биш! гэхэд нь Соня, Гриша Исаковын уншиж өгсөн шүлгийг санаж, талимааран инээмсэглээд:

	— «Хатан хаан анар жимс өгөхийг хүсэв» гэж уншсанд Тоня нүдээ нээлгүй,

	— Хатан хаан гуай! Та төмс цэвэрлэвэл дээргүй юу гэж ширүүн дуугарлаа.

	Соня хариу эс өчивч байрнаасаа хөдөлсөнгүй. Клава Тоня тийш харж ярвайгаад, жижиг зууханд гал түлж эхлэв.

	— Ямар ч гэсэн тэнд очоод уйдах байх аа, хүүхнүүд ээ. Театр ч байхгүй, кино ч байхгүй. Тэнд чинь ой тайга, баавгайнаас өөр юмгүй бол юун зугаа цэнгэл байгаа аж гэж Лилькаг хэлэхэд Клава өлгөн авч

	— Хаана ч зугаацаж болно. Би бол хэзээ ч уйддаггүй. Соня ч адил. Манай Соня ч яах вэ, хүнд сэтгэлтэй болсон болоод тэр. Би бол аяндаа жаргалтай байдаг гэж бат итгэлтэй өгүүлээд, аяархан инээд алдаж, асаж байгаа галын дөлийг ширтэв.

	Тоня нүдээ нээж

	— Аяндаа жаргалтай байдаг гэнэ? Яагаад тэр бил ээ? гэж их л сонирхон асуусанд Клава дуртайяа хариулсан нь:

	— Би бусдыг хүлээж суудаггүй, өөрөө өөрийгөө зугаацуулдаг... Ажил хийж байхдаа дуу зохиогоод өөрөө өөртөө дуулдаг. Их сайхан дуу болдог юм, даанч хоолой муу болохоор чанга дуулж чадахгүй. Эсвэл зугаалж явахдаа элдэв сонин адал явдал зохиож бодно. Номд гардаг шиг. Гэнэт нэг хүнийг үхлийн аюулд учраад байхад амийг нь аврах юм уу, эсвэл тэр хүн миний амийг аварч, хоёул бие биеэ хармагц хайртай сэтгэлтэй боллоо гэж төсөөлөн бодно. Үгүй бол шөнө орондоо ороод үлгэр зохионо. Эхлээд аль санаанд орсон үгийг авч нэг тариачин эр ойд явж байгаад гэнэт хартал модон дээр диваажингийн орны шувуу суугаад, хүний хэлээр «Заяагүй амьтан чи зогс!» гэж гэнэ... Тэгээд цааш нь яагаад зогс гэснийг зохиож бодно... Заримдаа бичээд авсан ч болохоор сонин сайхан үлгэр болдог... гэлээ.

	Гал дүрэлзэн асав. Бусад бүх юмыг анхаарахгүй, галын дөлийг анхааралтай ажиглаад байвал олон зүйлийн юм үзэгдэнэ. Клава галын дөлийг харж суухдаа дайн тулаан, их хот балгад, үргэж цочсон сүрэг шувуу, малгайдаа адууны хялгасаар залаа хийсэн үлгэрийн баатрыг олж үзжээ.

	Тоня бас галыг ширтэх боловч галын дөлнөөс өөр юм олж харсангүй.

	Клава хөхин ярих нь:

	— Ингэхэд байна шүү, хүүхнүүд ээ! Би хотын эвлэлийн хороон дээр хүлээж суух зуураа ийм нэг юм бодлоо. Ер нь гэнэт бүгдээрээ мэргэжлээ сольчихвол юу болдог бол? Огт өөр өөр хүн болно шүү дээ! Жишээ нь Гриша Исаковыг аваад үзье. Мюль машинч, ажилчны факультетад сурдаг, яруу найрагч хүн. Хараад мэдэгдэх үү? гэвэл мэдэгдэнэ. Араас нь харахад л мюль машинч гэж танигдана, нүдийг нь харахад л яруу найрагч гэж андашгүй мэдэгдэнэ... Бид соёлын ордонд бүжгэн жүжиг үзсэнээ санаж байна уу? Тэгээд Гриша гэнэт бүжигчин болбол сонин оо! гэхэд нь Лилька дуу алдан,

	— Биеэ барьсан хувцастай юу! гээд унаж тусан хөхрөхөд Соня гомдон толгой сэгсэрлээ. 

	Клава гүн утгатай сонин юм бодсон болохоор Лилькагийн хэлснийг татгалзаж

	— Хувцсанд учир байгаа ч юм биш. Та нар бодоод үзээч. Гриша одоо ямар янзтай амьдарч байна вэ? За яах вэ, ажил хийж, нормоо биелүүлэхийг бодож, шүлэг зохиож байна. Бүжигчин болбол яах вэ? Ямар янзтай хөдлөх барихаа олох гэж толины өмнө сургууль хийж, сайхан харагдахын тулд хувцас хунарын төлөө ч санаа тавьдаг болно... Огт өөр юманд санаа зовох болж, хамаг бодол нь өөрчлөгдөх нь байна шүү дээ гэлээ.

	Гришаг биеэ барьсан хувцастай бүжиглэнэ гэж бодохоос Лилька инээдээ барьж чадахгүй тас тас хөхөрч байлаа. 

	Клава яриагаа үргэлжлүүлэн

	— Эсвэл намайг циркийн морин сургууль үзүүлдэг жүжигчин болсон гэж бод. Тэгвэл би комсомолын гишүүн байж болох уу? гэхэд нь Тоня толгой өндийлгөн, түүний үгийг тасалж,

	— Хаана ч комсомолын гишүүн байж болно гэж огцомхон дуугараад, буруу харж хэвтэхэд нь Клава түүний үгийг дуртай дургүй зөвшөөрч,

	— Тийм л дээ. Гэсэн ч хүүхнүүд та нар бодоод үзээч. Намайг ийм алтан саатай банзал өмсөж, цагаан өдтэй малгай тавиад, морин дээр өрөөсөн хөлөөрөө зогсож, гараараа хий далласаар циркийн тавцан дээр гарч ирлээ гэж бод! Яаж хийдгийг нь та нар мэднэ шүү дээ... гэснээ Тонягийн араас хяламхийн харж, нөгөөдүүлдээ нүд ирмээд

	— Эсвэл Тоняг алдартай дуучин боллоо гэж бод. Унжлага санжлагатай торгон плать өмсөж нүцгэн гараа ил гаргаж, мөрөн дээгүүрээ булган ороолт тохчихсон гарч ирээд, төгөлдөр хуурын дэргэд очиж, хөгжимчин тийш эхэл гэж толгой дохиод, «Түгшүүрт зүрх минь булгилж, мэлмий харанхуйлнам...» гэж танхим дүүрэн хангинатал дуулдаг байгаа даа гэхэд нь Лилька, Соня хоёр тас тас хөхөрлөө. 

	Тоня дургүйцэн

	— Дэмий бүү донгос гэж хэлээд, өөр юм хэлсэнгүй гадагш гарав.

	— Ийм хажиг зантай хүн шүү! гэж Соня хойноос нь дуугараад санаа алдав. 

	Соня Тонягаас айдаг байж. Тоня савтай төмс барин орж ирээд, өвөр дээрээ асгаж, цэвэрлэж эхэллээ. Лилька бас нэг хутга авч хамжилцав. Клава, Соня хоёр дуугүй суулаа. Тонягийн уруу дорой царайг хараад, бүгдээрээ юм ярих дургүй байлаа. Тэгтэл гэнэт Тоня ам нээж

	— Хүүхнүүд ээ! Би та нарт ээжийнхээ тухай ярьсан бил үү? гэж асуугаад, найз бүсгүйчүүд нь дэмжихгүй, үгийг нь сонсохыг хүсэхгүй болов уу гэхээс айх цөхрөх хоёр зэрэгцжээ. 

	Клава дэмжиж

	— Үгүй, яриагүй гэжээ.

	Лилька хажиг Тоняг ээжтэй юм гэхэд нь гайхаж хутгаа барьсан чигтээ амаа ангайж хоцров. 

	Тоня өгүүлрүүн

	— Клава, чи аяндаа жаргалтай байдаг гэж ярьж байна. Надад бол үзэн ядах, атаархах сэтгэл дүүрэн байдаг гэхэд нь Лилька хутгаа алдав.

	Тоня төмсийг хурдан нямбай цэвэрлэх зуур сөөнгөдүү дуугаар эрс огцомхон ярьсан нь:

	— Хүн болгонд зовлон байдаг даа. Гэхдээ над шиг ярихад ч ичмээр юм үзсэн хүн цөөн биз ээ... Намайг ухаан орсон цагаас манайх цэцэрлэгт хүрээлэнгийн жорлонд суудаг байсныг санаж байна. Олон нийтийн том цэцэрлэг байж билээ. Жорлон нь эрэгтэй, эмэгтэйнх гэж хуваагдсан бүтэн байшин байсан. Ээж маань тэнд цэвэрлэгч хийдэг байсан. Уг нь анхандаа өөр газар сууж байтал эцэг маань нас барсан юм. Бид ах дүү гурвуулаа, бүгд бага балчир байсан. Манай ах, охин дүү бид гурвуул. Манайх эмэгтэйчүүдийнх нь жорлонд суудаг байсан. Нэг ханын нь дагуу эгнэсэн, жорлонгийн суудлын наагуур хамар гаргасан, нөгөө хананд нь шохойгоор будсан цонхтой байж билээ. Тэр цонхон талд нь манайх суудаг. Нэг ор, нэг жижиг шүүгээтэй. Тэр орон дээр бид дөрвүүлээ хоолоо идэж, дөрвүүлээ хамт унтдаг сан. Тэгж байтал охин дүү маань үхэж, бид гурвуулаа үлдсэн. Өмхийд дасчхаад, мэддэг ч үгүй байж билээ гэж ярьснаа хэсэг дуугүй болж, хэний ч царай өөд харалгүй, дахин ярьж эхэлсэн нь: — Авгай нар, янз бүрийн хүүхэн жорлонд орж ирнэ. Бүгдээрээ зугаалж цэнгэж яваа хөгжилтэй улс байдаг. Бидэнд хэдэн зоос өгнө. Заримдаа утас зүү гуйна. Үгүй бол гутлаа цэвэрлүүлнэ. Нэг өдөр хоёр охинтой баян авгай орж ирлээ. Охид нь миний үеийн охид байсан. Би тэднийг нүдээ бүлтийтэл ширтэж билээ. Сүлжмэл цагаан хувцастай, нуруу руугаа унжсан туузтай сийрсэн малгайтай байсан. Нөгөө баян авгай бохир муухай байна гэж ярвайж үрчилзээд, охиддоо «мэдээтэй бай, болгоомжтой бай, өвчин халдана шүү» гэж үглэж байсан гээд, Тоня цэвэрлэж байсан төмсөө унагаж, авах гэж тонгойсон тэр чигтээ тогтчихов.

	Лилька гэнэт эхэр татан уйлж

	— Ай тэнгэр минь, бид мэдээгүй шүү дээ, Тоня! гэхэд нь Тоня толгойгоо огцомхон өргөж, Лилькагийн хэлснийг огт дуулаагүй юм шиг сөөнгөдүү жигд дуугаар цааш ярьсан нь:

	— Ах маань жаахан том болоод ирэхлээр бүүр хэцүү боллоо. Николай ахыг та нар танина шүү дээ, өвлийн ирдэг математикч. Өндөр нуруутай том хархүү эмэгтэйчүүдийн жорлонд байж байх эвгүй. Тэгээд түүнийг хөөдөг боллоо. Шөнө орой болтол гадуур тэнэж өдрийг барна. Бид хоолоо идчихээд, ахад савтай хоол аваачиж өгөхөд тэр маань золбин нохой шиг, доорх нь идэж орхидог сон. Хүйтэн байвал ахыг орон дээр хэвтүүлж, ээж маань хүнд мэдэгдэхгүй гэж дээрээс нь хуучин муусайн даавуу шаавуугаар толгойг нь битүүлж хучаад, гэнэт уйлдаг сан... гэлээ.

	Лилькаг нулимсаа барьж ядан, хамраа шуухитнуулахад Тоня уурлан гараар зангаад, тайван ярьсан нь

	— Тэгж байтал хижиг өвчин туслаа. Ээж нас барж, ахыг өнчин хүүхдийн газар өглөө. Хувьсгалаас хойш авга ах маань очиж намайг энд авчирсан юм. Ээж маань нөхөрт гарахын өмнө Ивановод сууж байсан. Авга ахыг та нар танина. Одоо мастер шүү дээ. Одоо Сонягийн давхарт ажилладаг өвгөн нэхмэлч Евграфов ирлээ. Бүүр багаасаа ээжтэй танил байсан юм гэнэ лээ. Намайг үзэхээр ирсэн юм байж. Би тэгэхэд ес хүрээд байсан. Намайг харж харж, толгойг минь илээд «Ээжтэйгээ адилхан андашгүй юм байна. Харин Оля хөгжилтэй хүүхэн байсан сан. Дуу дуулна. Завсарлагаагаар гадаа хашаанд гүйж гараад хангинатал дуулахад нь хамаг зовлон мартагдаад, чих тавин чагнадаг сан. Үйлдвэрийн эзэн хүртэл зогсож чагнадаг байсан юм. «Ай тал минь, талхан минь...» гэдэг дуу дуулах дуртай байж билээ. Хожим би дуурийн театрт хэд хэд орж үзэхэд «танай ээжтэй адил сайхан дуулахыг сонсоогүй...» гэж ярьсан гээд, Тоня гэнэт ухасхийн босож, өвөр дээрх төмсөө унагаагаад, тасалгаанаас гүйж гарлаа.

	Нөгөө гурав нь бие биеийнхээ царайг харахаас зовнин, бүгд дуугүй боллоо.

	Тэгж байснаа Клава Тонягийн хойноос очихоор гарав. 

	Тоня харанхуй гудамд цурхиртал уйлан зогсож байлаа. Клава түүнийг тэврээд, бас даган уйлжээ.

	Нарлаг Одессаа хот тэр аяараа хаврын халуун туяанд алтлаг өнгөөр гялалзана. Тэгээд зуныхтай адил өдий төдий хүн амьтан гудамжаар дэмий холхих тул энэ хотод ер ажил хийдэг хүн байдаггүй юм уу гэмээр. Хүнд хүчир ажлаа дөнгөж сая дуусаад явж байгаа байж болох атал бүхий л төрх байдал, хөдлөх аяглахыг нь харахад энэ хорвоо дээр Одессын хөгжилтэй гудамж, ивээлт наран, дэмий сул яриа, тэртээд хөхрөх тэнгисээс өөр юм байдгийг үл мэдэх, хийх ажлаа олж ядсан улс шиг санагдана. Тэр олон амьтны дунд хоёр залуу хүн мөн л тогтуухан ярилцан, дэмий л ийшээ тийшээ харж, алгуурхан алхалж явна. Нэг нь ёстой эр хүний гоо сайхан, хүч чадлын гайхамшигт үлгэр загвар гэмээр өргөн ханхар цээжтэй, өндөр гоолиг нуруутай аж. Нөгөө нь хүүхэд гэхэд хүүхэд биш, том хүн гэхэд том хүн биш, туранхай, намхан нуруутай, доожоо муутай ажээ. Нэг нь хүрмийнхээ энгэрийг ярж, судалтай цэнхэр майк өмссөн хүрэн ягаан хэнхдэгээ ил гаргасан байхад нөгөө нь хавар намрын пальтогоор биеэ мухлайдан бээвийж явна.

	Тэр хоёр бол Одессаа даяар, ялангуяа хөлөг онгоцны засварын завод даяар цуутай найз хоёр билээ. Нэг нь заводын хөл бөмбөгийн багийн шилдэг довтлогч Геннадий Калюжный, нөгөө нь заводын шилдэг идэвхтэн зохион бүтээгч Сема Альтшулер. Хоёулаа токарьчны ажилтай, хоёулаа Одессад төрж өссөн, үүрд салшгүй бат зузаан үерхэж нөхөрлөсөн залуус байж.

	Сема өтгөн хөмсгөө өргөн,

	— Намайг юу чадах, юу чадахгүйг тэд мэдэх үү? гэж асуухад нь Геннадий хэсэг дуугүй байгаад,

	— Би тэдэнд хэлсэн дээ: булчин шөрмөсний чадал хэрэгтэй бол намайг дуудаарай. Толгойн чадал хэрэгтэй бол Сема Альтшулерээс илүү хэн байх юм бэ? гэсэн. Тэгэхэд тэд чамайг нэгд бие султай, хоёрт заводоос явуулахгүй гэж байна лээ. Чамайг заводынхоо урдаа барьдаг инженер болно гэж байна лээ гэсэнд Сема хэсэг бодосхийгээд,

	— Чи ч гэсэн манай заводын урдаа барьдаг хүн биш үү? Чамайг явахаар Киев - Одессын уулзалт дээр Киевийнхний хаалганд хэн бөмбөг оруулах нь вэ, үзье. Би юу? Эсвэл районы хорооны нарийн бичгийн дарга өөрөө юу? гэжээ.

	Тэр хоёр удтал дуугүй явлаа.

	Эргэн тойрон үймж бужигнасан түмэн амьтан суусан хөл бөмбөгийн уудам талбай сэтгэл даллана.

	Тэгж явснаа Сема

	— Би очиж, тэднийг та нар тэнэг гэж хэлье. Тэд чам шиг мангараас өөр хүнийг хэрэгсдэггүй юм бол хөөгдөхөөсөө өмнө өөрсдөө эртхэн зайлцгаа гэж хэлье гэжээ.

	Тэгээд Геннадийг хариу хэлэх үгээ бодож байх хооронд Сема алга болсон байв. Сема буцаж хурдан хурдан алхлахад пальтоны нь хормой дэрвэг дэрвэгхийнэ. Геннадий хойноос нь харж хэсэг зогссоноо хувцас солих байранд орлоо.

	Тэр өдөр хаврын анхны тоглолт болох байж. Уг нь энгийн нэг дасгал тоглолт юм. Гэвч хөл бөмбөгөнд хорхойтой Одесса хотын шуугиант сониуч улс бүгдээрээ цэнгэлдэх хүрээлэнд ирсэн юм шиг санагдана. Тэгээд төмөрлөгийн үйлдвэрийн судалтай цэнхэр хувцастай, хүнсний үйлдвэрийн хар - улаан хувцастай хоёр баг жигд шогшин талбай дээр гарч ирэхэд үзэгч түмэн бөмбөгийг анх өшиглөмөгц ёолох, баясахаар бэлтгэж, дуугаа хураалаа.

	Өөрөө тоглолтод оролцож чадахаа байсаар олон жил болсон ч гэсэн, бөмбөг ойхыг харахтайгаа зэрэг бие нь чичирч, хөл нь загатнадаг бүдүүн шүүгч гэдсээ татаж, үзэгч олныг сүртэй тойруулан хараад, баярын жагсаал дээр бүрээч хүн бүрээгээ татах гэж байгаа юм шиг шүглээ ёслол төгөлдөр алгуурхан хөдөлгөөнөөр амандаа хийлээ.

	Бөмбөг дээшээ өндөр хөөрч, үзэгч түмний шуналтай ширтэх нүдний харцанд тээглэн тогтсон юм шиг эргэлдэж байснаа эрчээ алдаж доошлон ниссээр, тэсэж ядан байгаа тоглогчдын тэг дунд унав. Хар - улаан - цэнхэр алагласан хувцастай тоглогчид нэг бөөн юм болоод хуйларч байтал бөмбөг гэнэт хажуу тийшээ үсрэн, хашир туршлагатай хүний хөлийн аясаар өнхөрч явтал тэр даруй өөр нэг илүү туршлагатай хөл, бөмбөгийг булаан авахад бөмбөг дахин хажуу тийшээ өнхрөхөд нь дахин барьж авлаа... Ийнхүү тоглолт эхэлжээ.

	Тэр завсар Одесса мужийн комсомолын хороон дээр Алс Дорнодод дайчлах комиссын өмнө Сема Альтшулер туранхай гараа элгэн дээрээ зөрүүлээд, омог төгөлдрөөр

	— Би та нараас асууя: Та нар юу хийж байгаагаа, юу хийх хэрэгтэйг мэдэж байна уу, үгүй юу? Эсвэл та нар түүхэн материализмыг огт судлаагүй болохоор түүхэнд нэг хүний гүйцэтгэх үүргийн тухай юу ч дуулаагүй юм уу? Эсвэл та нар, Наполеон гэж ямар хүн байсныг мэдээд Наполеоноос бусдыг нь арчаагүй новш шиг үздэг юм уу? гэхэд нь,

	— Чи Наполеон юм уу? Танилцъя байз гэж комиссын даргыг хэлэхэд Сема гар зангаад

	— Тэгвэл та нарт би хэлэх байна. Наполеон ч гэсэн намхан, Суворов ч гэсэн намхан хүн байсан юм. Гэтэл тэдний нэрийг сургуулийн хүүхэд болгон мэднэ. Тэгэхэд та нарын нэрийг хэн мэдэх юм бэ? Одоо чинь бие багатай хүнийг дарж хавчиж байдаг хаант засгийн үе биш. Би бие багатай төрсөн гээд боож үхэх үү, эсвэл том болохыг хүлээгээд гэртээ хэвтэж байх уу? Та нар миний хамгийн сайн найз Калюжный шиг муйхар юмнаас бусад хүнийг хүн гэж тоодоггүй юм бол миний комсомолын батлахыг хураагаад ав. Заводын өмнөө барьдаг хүн энэ тэр гэж ярихаа больё. Хэрэв намайг хүн, комсомолын гишүүн гэж үзэж байгаа юм бол миний бие багыг мартаж, илгээлт бичээд аль. Би Алс Дорнодод социализм байгуулах, очиж үзэхийг хүсэж байхад намайг хэн барьж саатуулах юм бэ! гэхэд нь комиссын дарга хариулах үгээ олохгүй тэвдэж

	— Чиний нурууны өндөр намыг яриагүй байна. Гэхдээ социализм ганц Алс Дорнодод байгаа юм уу, чи энд, завод дээрээ бас социализм байгуулж байгаа биш үү? сэхэд нь Сема бас гар сэгсрэн зангаж, тоомсоргүй инээмсэглээд

	— Энд Алс Дорнодоос илүү хүн бүл чухал хэрэгтэй болсон цагт би эргээд ирнэ. Генька ч эргээд ирнэ. Харин одоо комсомолчдыг Алс дорнодод дуудаж байхад та нар намайг явуулахгүй байх ямар эрхтэй юм бэ? Калюжный яваад, намайг үлдэнэ гэж та нарын санаанд яаж оров оо? Бид хоёр уулзахгүй өнжиж байсан өдөр байхгүй, хөл бөмбөгийн багийг Николаевт очиж тоглохоор явахад нь би амралтаа яваад, Николаевт дагаж очсоныг Одесса даяар мэдэх юм чинь гэжээ.

	Комиссын гишүүд цааргалах шалтаг олсонгүй. Сема дийлснээ мэдээд

	— Аль вэ, надад анкет өгөөдөх. Бас илгээлт бичээд аль. Битгий саатуулаарай. Тоглолт эхэлчихсэн шүү. Та нар өөрсдөө цэнгэлдэх хүрээлэн рүү очихгүй яасан улс вэ, бүү мэд. Эсвэл биеийн тамир чинь комсомолын ажил биш юм уу? гэж тушаан өгүүлжээ.

	Цэнгэлдэхэд цэнхэр хувцастнууд хар улаан хувцастны хаалга руу дайрч байлаа. Генька Калюжный, Борис Хаймович хоёр дээр олны анхаарал төвлөрчээ. Тэр хоёрын самбаатай хурдан хөлийн дэргэдүүр бөмбөг авч гарах хүн огт үгүй агаад бөмбөг тэр хоёрын хооронд нааш цааш өнхөрч байснаа дээшээ үсрэхэд нь Борис Хаймович толгойгоороо авч, гэв гэнэт цэнхэр хувцастны зүүн гарын тоглогчид дамжуулахад зүүн гарын хүн олон хөлийн завсар чөлөөгөөр эрчтэй өшиглөж, Генька Калюжныйн хөлд яг тааруулан дамжуулсанд бөмбөг нэг мэдэх нь ээ хар улаан хувцастны хаалганд орчихсон байжээ. Хар улаан хувцастны хаалгач нь гайхширан нүдээ анивчиж, шүүрс алдаад, индэр өөд харав. Индэр дээр түмэн хүн орилж бархиран, уйлах ёолох мэт шуугилдах агаад гагцхүү тийм их чимээнд дассан чих л ялсан талд баяр хүргэж, ялагдсан талынхныг дооглон байгааг ялгаж сонсоно,

	Тоглолт үргэлжиллээ. Хар улаан хувцастан яагаад ч гэсэн хариугаа авах гэж улайран дайрахад тэдний тогтоож болшгүй түрэлтэд тоглоом цэнхэр хувцастны хаалганд ойртон очиж, цэнхэр хувцастан бөмбөгийг өөрийн талбайгаас зайлуулж огт чадахгүй байлаа. Үзэгч олон суудал дээрээ өндөлзөнө. Бүдүүн шүүгч бүдүүн гэдсээ мартаж орхиод, нааш цааш хатирч явна.

	Генька Калюжный хар улаан хувцастны довтлогчийг амдан гүйж, бөмбөгийг хажуу талаас нь сурамгай өшиглөн алдуулж, ойрхон яваа Борист огцомхон дамжуулсанд, дээшээ хөөрч, эргэлдэн очсон бөмбөгийг Борис толгойгоор хүчтэй цохин эсрэг тоглогчийн хагаст орууллаа. Генька бөмбөгний хойноос нисэх шувуу мэт хурдлан гүйхэд хойноос нь цэнхэр, хар улаан хувцастан бас нисэх мэт хурдлав. Генька бөмбөгийг эзэмдэж аваад, эсрэг тоглогчдыг хууран, тойрон урагшлав. Индэр дээрээс сайшаан уухайлах чимээ дүнгэнэж, тэр их чимээн дундаас, танил нарийхан хоолойтой хүн

	— Генька! Араас чинь гүйж явна шүү! гэж хашхирах сонстов.

	Сема Альтшулер хашхирсан нь тэр байж. Сема олны дундуур шахцалдан, хашлаганы дэргэд тулж ирээд, хашлаганаас зууран барьж, бөмбөгний үсрэх өнхрөх, найзынхаа нүдэнд үзэгдэж харагдахгүй шаламгай, самбаатай хөдлөхийг нүд салгалгүй ширтжээ.

	Хар улаан хувцастан Генькагийн араас ойртож очив. Хашхирч, санаа өгч аврах хэрэгтэй байлаа.

	Гэвч Генька хэдийн хаалга чиглүүлэн өшиглөжээ. Бөмбөгийг хариулав. Борис бөмбөгийг хүлээж аваад, чиглүүлэлгүй, дахин хаалга тийш өшиглөхөд дахин хар улаан хувцастны хөлд таарчээ. Хөлөрсөн хамгаалагч духаа арчиж байх хооронд Генька цахилгаан мэт хурдан дайрч, бөмбөгийг булааж аваад, гурав дахь удаагаа эсрэг тоглогчийн хаалганд орууллаа.

	— Генька! Генька! Генька! гэж ухаан жолоогүй баярласан Сема хашхиран алга ташихад туранхай биедээ өмссөн пальто нь дэрвэлзэж, нүдэнд нь нулимс гүйлгэнэв. Түүнийг анзаарах завтай хүн байхгүй, эргэн тойрон бүгд алга ташин хашхиралдан бужигнаж, завсарлагаа болсныг зарласан шүүгчийн шүглийн дуу тэр их чимээн дунд замхарлаа... 

	Гэнэт индэр дээрээс талбайд нэг хүн үсрэн бууж, хойноос нь хоёр дахь, гурав дахь... зуу дахь хүн гүйн ирж, талбайгаар пиг дүүрэхэд тэр хөөрсөн олныг тогтоож чадах хүч хаана ч байсангүй.

	Хөл бөмбөгийн хорхойтон тойрон шавсан Генька Калюжныйн дэргэд районы комсомолын хорооны нарийн бичгийн дарга хүрч ирлээ. Сэтгэл догдолж, царай нь цайсан тэр нарийн бичгийн дарга царайгаа төв болгож, буурьтай төлөв төвшин байдал үзүүлэх гэж дэмий л оролдон, Генькагийн гарыг атгаад

	— Калюжный, чи аан гэж бай. Бид чамайг явуулах ёсгүй байж. Гэр бүлийн гачигдалтай учир үлдээнэ үү гэсэн өргөдөл бич. Районы хороо шийдвэрээ өөрчилнө гэж хэлжээ.

	Шүүгч учир зүггүй шүгэлдлээ. Журам сахиулагч нар үзэгчдийг индэрт буцааж хөөв.

	Хөл бөмбөгчид байр байраа эзэлж, тоглолт мөн түрүүчийнх шигээ эрчимтэй түргэн эхэллээ. Районы комсомолын хорооны нарийн бичгийн дарга сэтгэл хөөрсөндөө амьсгаадан, дарга хүн төлөв төвшин байх ёстойг мартаж орхиод

	— Калюжный! Өөрөө! Өөрөө өшиглө! гэж хашхирч байв.

	Түүнээс гурван алхмын зайтай газар Сема хашлага хайснаас тас зууран бариад

	— Генька! Тэсээрэй! Генька! Өөрөө өшиглө! гэж тэнхээ мэдэн хашхирна.

	 

	 

	Шуугиант Одесса хотноо, дөлгөөн тэнгисийн дээр нар алгуурхан хэвийж байлаа... 

	Бүдүүн шүүгч хэсэг хорхойтонтой хамт гэртээ харьж явжээ. Шат өөд уухилж аахилан өгсөх зуур анхааралтай сонсож яваа хүмүүст хандаж

	— Өө, тэнхээ байвч ухаангүй бол ямар хэрэг байх вэ? Калюжныйн хөл нь ухаантай юм аа! гэж ярив.

	Калюжный, Сема хоёр олны хөлөөс зайлсхийн, хоёулхнаа харьж явлаа. Хожсондоо баярлан, анх дуугүй явж байснаа Сема эхлэн 

	— Ажил бүтсэн. Тэд уучлал гуйсан. Илгээлт өвөрт байна. Чи ганцаар явахгүй, би чамтай хамт явна гэхэд нь Генька эргэж, найзыгаа дээрээс нь өлийж хараад

	— Бүрмөсөн шийдсэн үү? гэж лавласанд,

	— Тэгэлгүй яах вэ! Гарын үсэг зурж, тамга дарчихсан! гэж Сема баярлан өгүүлжээ.

	Калюжный юм хэлсэнгүй.

	— Районы хорооны нарийн бичгийн дарга чамаар яах гээ вэ? гэж Сема асуусанд Генька дал мөрөө хавчаад

	— Хэн мэдэх вэ... Зүгээр гар барьж, амжилт хүссэн юм гэлээ. 

	Тэр хоёр цаашаа Сема Альтшулерын гэрийн зүг явлаа. Сема түлхүүр гаргаж хаалгаа онгойлгомогц байраар нь нэг хонх жингэнэв. Сема хулгайчаас сэргийлэх гэж тийм юм зохиосон байж. Тэр чихэнд чийртэй хонхон дуунд одоо болтол дасаагүй эх нь галын өрөөнөөс сандран гарч ирлээ.

	— Ээж ээ! Миний юм хумыг аялуулаарай. Маргааш бид Алс Дорнод орохоор явна гэж Сема хэлэв.

	Хоёр найз энд тэндгүй төмөр утас татаж, олон радио хүлээн авагч, загвар, элдэв төмрөөр дүүрсэн өрөөнд орлоо. Сема цонхоо онгойлгож, нэг товчлуур дарсанд цонхны дэргэдэх сэнс эргэлдэж, тасалгаанд тогтсон агаарыг цэвэрлэв. 

	Сема эхийгээ дуудаж,

	— Ээж ээ! Та миний хэлэхийг анхааралтай сонсож бай. Энэ хүлээн авагчийг би танд бэлэглэе. Та чагнаж биеэ боловсруулж байгаарай. Хуанли хөтөлж, зургаан сар тутам зайг нь цэнэглэж байгаарай. Тэр хүлээн авагчийг Генькагийн ээжид бэлэглэнэ. Бас биеэ боловсруулж байг. Танд саад болоод байсан энэ бүх юмыг би хайрцагт хийж хадаад, пинд тавина. Энэ юмнаас ганц эрэг ч гэсэн алга болсон байвал ээж та толгойгоороо хариуцна шүү гэж хэллээ.

	Эх нь уйллаа. Тэгтэл галын өрөөнөөс сүрхий исгэрэх мэт чимээ гарсанд

	— Ээж ээ, битгий уйлаач. Та дуулав уу, цай буцаллаа гэж Сема хэлээд эхийгээ хаалга тийш аяархан түлхэв. Сема өөрөө бодож зохиож, өөрийн гараар нямбайлан хийсэн энэ олон юмаа үзээд сэтгэл нь бас уярсан байж.

	Лангууны дэргэд худалдан авагчид шахцалдаж Катя Ставрова гөлчгөнөсөн үрчгэр өргөст хэмхийг жинлүүр дээр хааш яаш шидэлж, нойтон боодолтой нь хүмүүст өгөөд, өнөө л хагас килээ зуу дахь удаа дахин жинлэх гэж торхон дотроос давсалсан өргөст хэмх гаргаж ирнэ. Ийнхүү өглөөнөөс орой болтол бүтэн өдөр ажиллахад нүд эрээлжлээд ирэх ажээ. Ээлжит худалдан авагч танил хүн байсныг ч анзаарсангүй. Цаадах нь Катягийн гарыг няслахад, Катя харж дуу алдаад

	— Хүүш, Петька байх чинь! Хаанаас гараад ирэв ээ? гээд, дух руугаа унжсан үсийг гарын араар гэдрэг нь болгов.

	— Замд төхөөрч байна. Маргааш Магнитгорск орно гэж Петяг хэлэхэд

	— Чи юу хэлнэ вэ? Мөн сайхан аа! гэхэд нь

	— Яриагүй сайхан. Ямар завод барих гэж байгааг мэдэх үү? Дэлхий дээр лут, ер нь түүнээс ч илүү завод гэхэд

	— Тэрнээс ч том байлгүй. Чи мэргэжлийнхээ ажлаар явж байна уу? гэсэнд

	— Хаанаас даа! Заводыг авга ах барих юм уу? гэхэд

	— Ай бас даа! Азтай улс байх юм... гэжээ.

	— Чи дуулсан уу? Володька угсралтын ажлаар Днеприйн усан цахилгаан станц явах гэж байгаа гэж Петькаг хэлэхэд

	— Володька юу? Москвагаас Мытищ орохыгоо залхуурдаг тэр жулдрай юу? гэсэнд

	— «Залхуурдаг» гэнэ шүү... Чи өөрөө Мытыщийг үзсэн ч гэсэн, Днеприйн усан цахилгаан станц юм уу, Магнитгорскийг заяа нь үзэхгүй... гэхэд нь

	— Арил цаашаа! гэвэл

	— Катя чи уурлаагүй биз? гэхэд

	— Арил гэж хэлсэн шүү, арилж бай! Ажилд бүү садаа бол. Сэтгэл үймүүлж орхилоо... гэжээ.

	Петька явлаа. Катя дахиад л гар хорсгосон давстай өргөст хэмх, жинлүүртэй ноцолдож, хүмүүсийг үргэлжлэн үйлчиллээ... Сүүлд нь бас торхыг өнхрүүлж гаргах, лангууг арчиж цэвэрлэх, чекээ тушаах ажил бий... Тэгж тэгж ашгүй нэг дууслаа.

	Комсомолын хороонд Ирина очсон байв. Тэнд бас өдөр тутам «Таван жилийн төлөвлөгөөг дөрвөн жилд», «Нефтийн үйлдвэрийнхэн хоёр жил хагаст...», «Саратовын тракторын заводын бетончдын аварга амжилт»... гэх мэтээр бичиж, хор маажаад байдаг сонинууд байна. Шилдэг гавшгай ажилчин Молохов, Анисимова нарын тухай байна... Анисимовагийн зураг нь сонинд гарчээ. Тэр Анисимова ёстой нэг азтай хүн байх даа... Тэгэлгүй ч яах вэ!

	— Чи юунд санаа алдаад байна вэ? Май, энэ гавшгай худалдагчдын уулзалтын хэлэлцэх хэргийн төлөвлөгөөг ав. Маргааш наймд! гэж Иринаг өгүүлэхэд Катягийн уруул нь өмөлзөн уйлах гэсэнд

	— Чи яагаа вэ? гэтэл Катя ширээн дээр толгойгоо тавьж, эхэр татан уйлахыг Ирина сонсоод

	— Үгүй, Катя чи яав аа? Юу бол оо вэ? гэхэд нь,

	— Юм болсон байх аа, харин... Үхсэн хойноо... Юу болж базаадаг юм бэ... юу ч болохгүй л дээ... Торхонд суугаа юм шиг амьдарч байна... Амьдрал гэдгийг үзэхгүй өнгөрөх нь и... ий-ий! Бүгдээрээ ийшээ тийшээ... барьж байгуулна гээд явж байдаг... Хүн болгон бетончин... угсрагч гэх шиг дор дороо мэргэжилтэй болсон байдаг... би л давсалсан өргөст хэмхтэй ноцолдоод сууж байна... ий-ий!.. гэхэд нь Ирина анх учрыг ойлгохгүй байснаа ойлгосон хойноо уурсаж

	— Ставрова минь! Битгий маяглаад байгаарай. Уйлж унжих юм алга, Комсомолын гишүүн байж! гэж зандарчээ.

	Дараа нь Ирина Катяг гэрт нь хүргэж өгөх зуур хоёул нас чацуу боловч Катяг бяцхан хүүхэд шиг аргадав. Катя уйлсны дараа бээрч орхиод, хавар намрын пальтотой атал бэмбэгэнэж явлаа.

	— Би одоо тэсэхээ байлаа, Ирина чи мэдэж байна уу, тэсэхгүй нь гэхэд нь

	— Битгий тэнэглэ. Бүгдээрээ барилгад явчихвал үйлчилгээнд хэн үлдэх вэ? Худалдагч бол хүндтэй мэргэжил. Үүнийг ойлгож, ажилдаа дурлах хэрэгтэй... Нэгэнт чи комсомолын гишүүн хойно... гэсэнд

	— Яагаад заавал би үйлчлэх ёстой юм бэ? Володька хүртэл Днеприйн усан цахилгаан станц явах гэнэ. Тэр чинь Мытищ орохоосоо залхуурдаг... Ий-ий!.. гэхэд,

	— Битгий орилоод бай! Ийм ч барилгачин байх гэж усан нүдэлсэн амьтан!.. гэжээ.

	Гэртээ ирэхэд нөхөр нь хиам сурамгай хэрчиж байв. Тэднийхэнд өнөөдөр «А үйлдвэр» гэсэн хиам тав таван зуун граммыг өгсөн байж. Нөхөр нь тос даасан ягаан хальстай хиамны буланг үмхээд

	— Чи өргөст хэмх авчрахгүй яагаа вэ? гэж хөгжилтэй асуулаа. Тэгэхэд нь Катя тэссэнгүй, нөхрөө гэнэт үзэн ядаж, «хулгайч, муу даамал, хоршооны оготно!» гэж хашхиран, тэр оройжингоо аашлаад, хэдийгээр гэдэс нь их өлссөн боловч хиаманд ам хүрсэнгүй.

	Өглөө нь БХЛКЗЭ-ийн Төв Хороонд очиж, Алс Дорнодод дайчлан явуулахыг хүслээ. Манай хоёр худалдагчийг дайчилсан, «Нисэхийн багаж хэрэгслийн» үйлдвэрийн танил залууг бас дайчилсан. Би юугаар дутуу юм бэ? Батлаад өгнө... гэж хэлжээ.

	Катяг Төв Хорооноос Москвагийн хороонд, Москвагийн хорооноос районы хороонд, районы хорооноос Ирина тийш явууллаа.

	— Романтик байдалд дурла аа юу? гэж Иринаг зэмлэхэд нь

	— Тийм ээ! гэж Катя хариулаад, нүүр нь туяарч, нүд нь гэрэлтэн байгааг Ирина хараад, буруушааж чадсангүй.

	Ирина дахиад л энэ удаа дороос дээр хүртэл бүх замыг эргэж тууллаа. Комсомолын төв хороонд очиход Катяг харваас сул биетэй гээд авахыг татгалзахад нь удтал маргаж хашхирлаа. Катя Төв Хорооныхонд гарынхаа булчинг товойлгон үзүүлж: "Миний булчин сул байна уу? Таарахгүй гэж үү?" гэхэд цаадуул нь инээд алдаад, илгээлт бичиж өгчээ.

	Катя сайн дураар явж байгаагаа нөхөртөө хэлсэнгүй. Нөхөр нь эр эм хоёрыг салгадаг ямар ёс вэ хэмээн ундууцаж, ихэд уйтгарлан, нойр хоолноос гарчээ.

	Катя нөхрийгөө өрөвдөж, сүүлийн хэд хоног их энхрий эелдэг харилцаж, галт тэрэгний буудал дээр очсон хойноо хагацаж ядан байлаа. Харин вагонд орсон хойноо бөөн ачаанаас салсан юм шиг бие нь хөнгөрөөд иржээ. Катя нисэхийн марш эхлэн аялж, анхны оройжин инээж хөгжилдөн, дуу дуулж, бусдыг хөгжөөн баясгасан учир тэр оройдоо түүнийг олон нийтийн эрхлэгчээр санал нэгтэй сонгов.

	Катя элдэв юм зүүдлэлгүй бага балчир үеийнхтэйгээ адил тайван сайхан унтжээ. Өглөө босоход толгой нь сэргэлэн сайхан болж, өөрийгөө их жаргалтай хүн гэж бодлоо. Сайн хөдөлж, биеийн чилээ гаргамаар санагдахад нь бүтэн хоёр долоо хоног замд явах зуур залуучуудыг нозооруулахгүйн тулд тэр даруй вагондоо өдөр бүр өглөөний биеийн тамир хийлгэж байхаар сэджээ.

	Катя вагоны ахлагч Костя Перепечког түлхэж татлан сэрээсэнд цаадах нь анх гайхсанаа сүүлдээ туслахаар болж, хоёул вагоныхоо бүх залуучуудыг гудамд нь жагсаагаад, Катя сандал дээр гарч зогсон, командаллаа.

	Вагон дайвалзан донслоход залуучууд ойчиж, бие биеэ мөргөх боловч биеийн тамир хийх аятайхан санагджээ.

	Катя радио нэвтрүүлэгчийн дууг дуурайн командалж байхдаа өөрийгөө пионерын зусланд амарч байгаа бяцхан охин шиг сэтгэж, тэр ч байтугай шинэдэж өөр болсон цэвэр нүүрэн дээр нь нар тусах шиг санагдлаа.

	Барьж дуусаагүй байшин үүрийн бүрэнхийд ёоз муутай, эл хуль байх агаад эзгүй дамнуурган шат дэндүү зайтай сарайж, хөлийн чимээ бөглүү бүдэгхэн сонстоно.

	Валька Бессонов шатаар өгсөж, өөрийн хэсэгт хүрээд, их хотыг дээрээс нь харахад шөнийн нойрноос хараахан сэрээгүй хот нам тайван, сүр жавхлантай үзэгдэнэ. Ордны дээрх хөшөөнүүд өтгөн бор манан дунд сүүтгэнэж, Нева мөрний ус болдын өнгөөр мяралзаж, Петропавловын цайзын шулуун шовх орой дорно зүгээс ягааран байгаа тэнгэрийг хутгаар зүсэх мэт хоёр хуваажээ.

	Гудамжны хөл хөдөлгөөн дөнгөж эхэлж байлаа. Суудлын машин эс үзэгдэвч цуцахыг үл мэдэх ачааны машин хар хурдаараа давхилдана.

	Их хот хуучин янзаараа ч байлаа. Ер өөрчлөгдсөн зүйлгүй шиг. Валька эргэж, шинэхэн өрсөн туургыг харж, бас гараар ч барьж үзлээ. Хотыг хараад сэтгэл тайтгарахгүй болохоор буруу харсан байж.

	Районы комсомолын хороон дээр өчигдөр бөөн яриа болсныг нэгд нэгэнгүй санаж дотор харлана. Урьд нь районы хороонд дуудахдаа дандаа л нэртэй хүндтэй зөвлөгөөнд урих юм уу, эсвэл шагнал гардуулахаар, үгүй бол «хөнгөн морин цэргийн» ажлаар дуудаж, ямагт баатрын ёсоор хүндэтгэн угтдаг байсан учир өчигдөр дуудахад нь дотроо бахархаж, тун дуртай, баяр баясгалантай явж очсон билээ.

	Гэтэл энэ удаа огт өөр явдал болжээ. Комсомолын нарийн бичгийн дарга дуудаж оруулаад, эхнэртэй юу? хаана төрсөн бэ? хэдэн настай вэ? гэх мэт жаал зугаа юм асууснаа, урьдаар учир таниулалгүй шулуухан,

	— Замд бэлдээрэй, хө. Алс Дорнодод очно. Комсомол чамайг дайчилж байна гэж хэлжээ.

	Үүнд ч бас гомдмоор юмгүй байлаа. Валька харин ч баярлаж

	— Япончууд довтлоо юу? гэж учиртайхан асуусанд

	— Үгүй. Цэрэгт дайчлахгүй, ажилд дайчилна гэж нарийн бичгийн дарга хэлээд инээмсэглэх нь элэг барьж байгаа ч юм шиг санагдаж, Валька учрыг эс ойлгон

	— Ажилд дайчилна гэдэг чинь юу гэсэн үг вэ? гэж лавласанд

	— Яагаа вэ, ажилладаг шигээ л ажиллахгүй юу. Барилга барьж, шавардана. Комсомолын дайчилгаа. Мэдэв үү? гэхэд нь Валька уурласандаа царай нь минчийтэл улайж

	— Та нар өөр хүн олсонгүй юу? гэсэнд

	— Чамайг дайчилж яагаад эс болсон юм бэ? гэхэд нь

	— Намайг уу? Шилдэг гавшгай ажилчныг уу? Барилгын шилдэг бригадын даргыг уу? гэсэнд

	— Тийм л дээ. Чамайг гавшгай ажилчин болохоор чинь дайчилж байна. Тэнд муу ажилчин хэрэггүй гэж нарийн бичгийн даргын хэлэх дуунд бас л элэг барих өнгө байх шиг санагдахад нь Валька нударга зангидан ширээ шаагаад

	— Анхаарч хайрласанд чинь баярлалаа! Ажил хийгээд л байдаг, хийгээд л байдаг, одоо болоход ингэж мууг минь үзэх хэрэг үү? Гурван жил ажил тасалж ч, хожигдож ч үзээгүй, төлөвлөгөөг зуун тавин хувиас доош биелүүлж байгаагүй сэн. Чанар нь ямрыг та нар өөрснөө мэднэ, хамгийн шилдэг шаварчин ч тийм чанартай хийхгүй!.. Одоо тэрний хариу нь энэ үү?! Баярлалаа даа, өөрснөө явцгаа гэж хариулсан юм санж.

	Тэгэхэд нь районы комсомолын хорооны нарийн бичгийн дарга ширээгээ нэг тойрч, Валькагийн урд ирж зогсоод

	— Чамайг гавшгай ажилчин, баатар хүн гэж бодсон чинь комсомолын гишүүний сэтгэлгүй, хуурамчхан сэтгэлтэй хүн байж. Мэдэв үү? Хар амиа бодсон хулчгар амьтан л чам шиг үг хэлнэ байх. Гэртээ харь. Зав чөлөөндөө бодож байгаад ирээрэй. Мэдэв үү? гэж хэлсэн байж.

	Валька чухам энэ сүүлийн үгэнд нь гомдоод, шөнөжингөө цурамхийж чадсангүй, тогтож суух газар ч олдохгүй болохоор нь үүр цүүрээр гарч, танил барилга дээрээ ирсэн нь энэ юм санж.

	Уг нь яриа дөнгөж эхэлж байсан болохоор учрыг тайлбарлаж, засаж залруулах хэрэгтэй байсан юм... Үүнийг Валька одоо л ойлгожээ. Гэтэл өчигдөр сандлаа түлхэж орхиод, дайралдсан хэд хэдэн хаалгыг тас нясхийлгэж, гадагшаа гүйж гарчээ.

	«Хуурамчхан сэтгэлтэй гэнэ ээ? Тэр өөрөө л хуурамчхан сэтгэлтэй нь байх! Барилгын улирал дөнгөж эхэлж байхад шилдэг гавшгай ажилчныг барилгаас салгаж авдаг тийм ёс хаа байна? «Мэдэв үү? Мэдэв үү?» гэнэ шүү. Тэгнэ байх аа. Валентин Бессонов тэгж амархан хууртах тэнэг биш. Хэн нь хэнийгээ сургахыг үзэмз!.. Мужийн комсомолын хороонд, мужийн намын хороонд очно, бууж өгөхгүй!»

	Валька энэ үгсийг шөнөжин амандаа үглэсээр хоножээ. Одоо ч гэсэн эл хуль шат модны дунд, нүцгэн туурганы дэргэд энэ үгс нь бөглүү ч гэсэн шийдэмгий сонстоно. Гэтэл дотор нь онгойсонгүй. Юу гэж яривч өөрөө өөрөөс нуугдах аргагүй. Дотор нь харанхуйлж, зүрх нь базлаад байжээ... Эрэмбэ цэгцтэй жаргалант сайхан амьдралын нь нэг юм засвар авахгүй эвдэрсэн шиг санагдана. Уг нь сайн ажиллаж, шилдэг сайн шавардагчийн алдрын төлөө тэмцэлдэж, дайсны зүрхийг бэмбэлзүүлэх урьд үзэгдээгүй дээд амжилт тогтоож болох л юм биз... 

	Гэтэл энэ өглөө ажил нь урагш муутай байлаа.

	Валькаг ширүүн догшин дүр гаргаж, уурлаж загнахад бригадынхан нь гайхлаа. Гэтэл гар нь ерийнх шигээ эвлэж өгөхгүй, шавардлага нь жигд биш, овон товон, үрзгэр барзгар болоод байлаа. Хажууд нь хүйтэн салхи жихүүцүүлж, зургаадугаар давхар дээрээс залхмаар уйтгартай гудамж, трамвайд зүүгдсэн хүүхэд, нэг нэгнийхээ замд хөндөлссөн явган хүнийг харахаас хий уур хүрнэ... 

	Есөн цагийн үед шатан дээр нэг үл таних хүн байхыг Валька Бессонов харжээ. Тэр хүн барилгын ажлыг эзний ёсоор нарийн шинжин үзэх агаад гагцхүү болгоомжтой алхлахыг нь харахад гаднын хүн гэж танигдана. Трестээс нэг нь ирсэн юм болов уу? гэтэл трестийнхэн хэзээ ч ийм эрт ирдэггүй. Ер нь дарга нар ирлээ ч гэсэн эхлээд барилгын даамлыг дуудаж, дараа нь даамалтай хамт барилгыг эргэж үздэг байлаа.

	Тэр танихгүй хүн нас төдий л залуу биш, чийрэг биетэй, намхан нуруутай ажээ. Цэрэг хийцтэй оготор дээлийнхээ захны товчийг тайлж, чийрэг богинохон хүзүү нь ил гарчээ. Хөгжилтэй жирмэгэр нүдний нь харц хурц. Тэр хүн сул суугаа хоёр туслах ажилчинтай тааралдаж, тэднээс нэг юм асуугаад, нүдний нь хөгжилтэй гал унтарч, харц нь ширүүслээ.

	Сандарч тэвдсэн барилгын даамал дамнуурга шат өөд торж бүдчин гүйж яваа харагдав.

	Валька үргэлжлэн ажиллах завсар нөгөө үл таних хүнийг нүдний булангаар сонирхон ажиглав. Харин одоо гар нь эвлэж, хуучин барилаа олоод, үргэлж урам зоригийг хөгжөөдөг ерийн авхаалж самбаа нь эргэж иржээ. Валька авхаалжтай хөдөлгөөнийг нь ажиж хараасай гэж хүснэ. Валька тэр хүний хэн болохыг мэдсэнгүй. Гэвч нөгөө хоёр залхуу гэнэт бантан, түрдэг тэргээ шүүрэн авч, дайралдсан хүн болгон онцгой эелдэг найртай мэндлэн ёсолж, оготор дээлт хүн хөгжилтэйеэ хариу мэндэлж, үе үе саатан зогсож, юм хум асууж шавардлагыг гараар барилан үзэж байгааг Валька харжээ.

	Энэ хэн юм бол?

	Сэргэлэн жирмэгэр нүдтэй, зоримог жимийсэн уруултай, эрэмгий толгой, чийрэг бие хоёрыг нь эвтэйхэн холбосон богино бүдүүн хүзүүтэй энэ хүнийг Валька урьд нь гарцаагүй зүс үзсэн шиг санах атал хаана үзсэнээ бодоод бодоод олсонгүй.

	— Энэ манай шилдэг бригадын дарга Бессонов байна гэж ард нь даамлын хэлэхийг Валька сонсоод, эргэн харж, дүй муутайхан мэхийн ёслов.

	Үл таних хүн инээмсэглэв.

	Тэрхэн агшинд Валька түүнийг танилаа. Адил төстэй хэдэн мянган хүний дотроос гоц ялгаран, царайг нь гийгүүлэх гайхалтай элгэмсэг задгай, энгийн сайхан инээмсэглэлийг нь хараад таньсан байж. Ганц энэ хүн л ингэж олноос онцгой сайхан инээмсэглэдэг билээ.

	— Таны амрыг эрье!.. гэж Валька хөөрөн дуу алдсанаа хөөрч баярласандаа сандраад, улс орон даяар алдартай тэр хүний нэр усыг тэрүүхэн хооронд мартаж орхижээ.

	— Нөхөр Бессонов, таны ажил хэр бүтэмжтэй вэ? Танайд ямар ямар дутагдал байна вэ? гэж тэр хүн асуулаа.

	Валька, түүний дууг анх сонсож байгаа боловч энэ хүний эрэлхэг зоригтой, халуун дотно дүр төрхөд нь зохисон мөн эрэлхэг дотно дууг нь таних шиг санагдаж баярласандаа царай нь улайгаад,

	— Төлөвлөгөөгөө зуун далан таван хувь биелүүлсэн! гэж илтгэснээ, бас нэгийг санаж, — Дутагдал ч их байна. Долоодугаар хэсгийг шавардсан. Гэтэл бидний дараа хаалга цонхны хүрээ модыг солихдоо шаврыг нь хуулж орхиод, дахин хийх хэрэг гарсан. Ингэж ажиллаж болох уу даа? гэсэнд даамал учир зовлон тоочиж гарлаа.

	Валька үргэлжлэн ажиллав. Нөгөө хүний ажиглан шинжиж харах тусам гар нь төгс уран чадварлаг хөдөлнө. Тэр хоёр хоёулаа эвлэг чадамгай ажиллах дуртай, хоёулаа ажлын амтыг мэддэг байж. Валька ийнхүү хэн хэнээ ойлгож сонирхсон шижим байгааг мэдэрч, цээжин дотор зүрх нь баясан булгилж, толгой нь аятайхан эргэлээ. Харин улс орон даяар алдартай энэ хүний нэр усыг бас л олсонгүй.

	Тэр хүн Валькагийн хэмнэл алдахгүй ажиллахыг нүд салгаж ядан харж байгаад цааш явахад нь Валька түүний нэр усыг сая гэнэт санаж, сэтгэлийн анхны хөдлөлд хөтлөгдөн, чухам яах гэснээ өөрөө ч мэдэлгүй,

	— Сергей Миронович! гэж хашхирч орхив.

	Киров эргэж ирээд, хөгжилтэй харж, юу хэлэхийг хүлээн, учрыг ойлгосон маягтай дахин инээмсэглэлээ. Тийнхүү инээмсэглэхэд нь энэ хүн Валька өөрөөс нь эхлээд ер хүн ардыг, амьдралыг хайрлан анхаарч үздэгийг нь мэдэрлээ. Энэ гайхамшигт их хүн амьдралыг өдөр тутмын тээртэй ажил төрөл гэж үздэггүй, харин тохиолдож болох бэрхшээлийг ч гэсэн ялан давахын баясал төрүүлдэг тэнүүн жаргалант хөдөлгөөн мэт үзэж, юм болгоныг тунгаан бодоод, золбоотой бат итгэлийг өвөрлөж, өгөөмөр халуун сэтгэлийн илчээр түмнийг ивээж явдаг буй заа. Энэ хүний амьдралын мэргэн цог золбоо нь Валькад аяндаа халдаж наалдах мэт санагдаж, өөрийн эрхгүй баясгалант дуугаар

	— Сергей Миронович аа! Намайг комсомол дайчилж, Алс Дорнодод явуулах гэж байгаа гэсэнд Киров мөрөн дээр нь гараа тавиад

	— Сайн байна! Тэнд очоод Ленинградын нэрийг битгий хугалаарай. Явах дуртай байна уу? гэж найртай асуужээ.

	Тэрхэн үед Валька чухам яаснаа ойлгосонгүй, ямар ч атугай нэг сайхан учрал таарсныг мэдэж, Кировын найрсаг гярхай нүдийг цэх ширтэж, сэтгэл хөөрч

	— Дуртай байлгүй яах вэ, Сергей Миронович аа! Та сэтгэл бүү зовоорой. Ленинградын нэрийг хөөдөхгүй гэж хариуллаа.

	Киров зогсознож байгаад

	— За тэгвэл амжилт хүсье гэж дотночлон хэлээд шатаар цаашаа болгоомжтой ч гэсэн бат итгэлтэй алхлав.

	Валька өдөржин ажил дээрээ дуу аялж, гарт нь энэ дэлхийн шилдэг шаварчны авхаалж чадал шингэснийг мэдрэв. Хаврын салхи тааламжтайяа илбэн сэвэлзэж, түрхсэн шавар гарын аяыг дуулгавартай даган жигд тэгшхэн наалдаж, зургаадугаар давхар дээрээс их хот нүднээ чимэгтэй харагдана.

	Валька, Кировыг эргэж ирэх болов уу гэж удаан харуулдлаа. Эргэж ирвэл нь «Сергей Миронович аа, баяртай!..» гэж хэлье, эсвэл «Сергей Миронович аа! Би тэндээс танд захиа бичнэ» гэж хэлье гэж бодов. Захиа бичихэд яах вэ дээ!

	Киров эргэж ирсэнгүй. Гэвч Валька очоод захиа бичихээр шийджээ. Тэр хоёр хоёулаа энд ч тэр, Алс Дорнодод ч тэр, ер хаа газар сайн ажиллах дуртай... Ой-ёо! Дайчилгааны тухай Киров мэдэж байхыг бодоход буурьтай чухал ажил байж таарах нь ээ... Ер нь районы комсомолын хорооны нарийн бичгийн дарга «Чамд хариуцлагатай ажил даалгаж байна! Хамгийн шилдэг, шаварчин хэрэгтэй!..» гэж шууд хэлэхгүй яав даа... 

	Валька ажил тарсны дараа районы хороонд дээр очиж, нарийн бичгийн даргын тасалгаанд шуугин ороод

	— Бичээрэй. Явна! гэж шаардангуй хэлсэнд нарийн бичгийн дарга юу сан билээ гэсэн шиг гайхан харснаа сүүлдээ санаж, жуумалзаад

	— Аа, чи байсан юм уу! Шийдэв үү? гэхэд нь Валька дүрсхийж

	— Шийдэх юу байх вэ, Киров надад зөвлөсөн юм, мэдэв үү? Сергей Миронович Киров өөрөө зөвлөж, Алс Дорнодод очоод Ленинградын нэр хүндийг өргөж яв гэж даалгасан юм. Мэдэв үү... гэж хашхичихад нарийн бичгийн дарга тэвдэж хоцорчээ.

	Хаврын анхны бороо дөнгөж арилаад, цэцэрлэгт гудамжны чийгтсэн анхилуун мод гялалзаж, гөлөглөж байгаа нахиа найлзуураас том том дусал бөнжийн урсана. Цэвэрлэгч нар явган зам дээр тогтсон усыг шүүрдэн арилгаж байлаа. Галт тэрэгний буудал дээр түмний хөлд гишгүүлсэн шавхай зууралдаж, хөлийн дор шал палхийнэ.

	Тэр зууралдсан шавхай дундуур нэгэн үзэсгэлэнт бүсгүй олонтой шахцалдан, ийшээ тийшээ хөлхөнө. Бүсгүй амьсгаадаж, ягаан уруулын нь дээр хөлс бурзайжээ. Шаргал өнгийн хэсэг туг үс бяцхан чихэн дээр нь сэрвэлзэн наадна.

	Тавцан дээр хөл ихтэй байлаа. Хөгжимчид хөгжмөө янз янзаар хөглөж байв. Нэг хүн нэрсийн жагсаалт барьж, юмтай сийрсэн сав дээр авирч гараад дуудан уншихад бужигнасан чийрэг залуучууд өнгө өнгийн хоолойгоор хариулахдаа зарим нь хичээнгүй төлөв, зарим нь алиархаг хариулна.

	— Байна! Байна! гэж тал талаас дуугарах нь сонстов.

	Нөгөө бүсгүй цаасанд ороосон баглаа цэцэг атган зогсжээ. Ягаавтар хумсандаа түрхсэн тунгалаг маажин нь ус шиг гялтганана.

	— Уухай, энэ цэцгийг надад өгөх нь үү? гэж нэгэн залуу асуув.

	Бүсгүй холби үсрэн зайллаа. Залуу харчуулын хөгжилтэй царай бүсгүйд эвгүй санагдана.

	Хажуухан талд, шаваарсан олны дундаас сурамгай илтгэгч хүний хэлж байгаа үгний хэсэг бусаг сонстох нь:

	— Комсомолын эр зориг Алс Дорнодыг цэцэглэн мандсан тансаг баян нутаг болгож, социалист амжилт ялалтын хүндэт дэвтэрт Ростовын яруу алдарт комсомолчид та нарын нэр алтан үсгээр бичигдэнэ гэж байна... 

	Андрей Круглов ер харагдахгүй байв.

	Бүсгүй ийш тийш харж, хариугүй уйлахаар завдан, цэцэг боосон цааснаас хэсэг хэсгээр тасчин зогсож байтал хажууханд нь нэг хүн зориуд чанга дуугаар,

	— Энэ хөөрхөн хүүхэн хэнийг гаргаж өгч яваа юм бол? гэж хэлэх дуулдахад нь бүсгүй дахин холби үсрэн зайлтал чанх урд нь Андрей Круглов харагдлаа. Нүд нь гөлөрч, уруул нь цайжээ.

	— Дина! Ашгүй дээ! гэж дуу алдлаа.

	Тэр хоёрт бүгд дуугүй зай тавьж өгөөд, хойноос нь ширтэж, ямар сайхан хос вэ гэж шагшина. Хоёул хажуугийн улсыг үл анхааран, зэрэгцэж явлаа. Тэр хоёр энэ нэгэн долоо хоног шувтрах ойртох тусам зүрх нь улам бэмбэлзэн байжээ. Ердөө ганцхан долоо хоног... Хэрэв нэг долоо хоногийн өмнө Андрей Круглов бичиг магадалгаа авах гэж конторт очоогүй сэн бол энэ хоёр ерөөс танилцахгүй өнгөрөх байсан билээ.

	Бүтэн долоо хоног удахгүй хагацахын зовлонд ширвэгдэн, дахиад тав хоног үлдлээ... одоо дөрөв... гурван... хоёр... ганц хоног үлдлээ гэж хоног тоолон байсаар ийнхүү явах өдөр нь тулжээ.

	— Би замаасаа утас цохино. Төвхнөхтэйгөө зэрэг цахилгаан явуулна... Чамайгаа хүсэн хүлээнэ гэж Андрей хэлэв.

	Хөдлөх дохио өгсөн бодолтой, бүгд вагонд цутган орлоо. Хөгжим нирхийж, гуулин цан чихэнд чийртэй хангинав.

	Дина цэцгээ сая санаж

	— Май, энэ голт бор... Дулаан байранд тарьсан цэцэг... гэж хэлэхэд нь Андрей талархлын үг хэлж завдаагүй байтал вагоны цонхноос

	— Андрюша! Андрей! Круглов оо! гэж хашхиралдан дуудав.

	Араас нь хотын хорооны дарга Щадрин гүйж ирээд

	— Юун замбараагүй юм бэ? Дохио өгснийг дуулаагүй юу? гэснээ Динагийн зэвхий даасан царайг харж, түгдрэн зогсоод, мөн л дорхноо алга болов.

	Андрей, Дина хоёр олны нүдэн дээр эв дүйгүйхэн үнсэлцлээ. Цонхны тэнд нэг хүн чанга шогшрох сонстов. Андрей торж бүдчин, вагон тийш явлаа. 

	Дина яаран хэлэх нь:

	— Зургаа явуулаарай. Тэр хотын тухай, байрны тухай, юм бүхний тухай бичээрэй... зургаа заавал явуулаарай гэлээ.

	Андрей өөрийн ухаантай ухаангүйн завсар

	— Би замаасаа утас цохино гэж дахин дахин хэлэв.

	Шадрин лоозон тавьж, малгайгаар даллахад вагонуудаас «Ура» хашхирах сонсогдлоо.

	Галт тэрэг нэг угзгасхийгээд хөдөллөө.

	Дина цэцэг боож ирсэн уранхай цаасыг базаж бариад, тавцан дээгүүр даган гүйв. Андрей цонхоор цухуйж, замын тохойн цаагуур бараа далд ортол зогслоо.

	Вагонд хэдийн

	 

	Англи хөлгийн ахмад Жим

	Арван хоёр жил аялжээ, хө... 

	 

	гэж дуулцгааж байв. Вагонд голт борын цэцэг анхилна. Тимка Гребень, Андрейг аяархан тэвэрч, атгасан гарыг нь тавиуллаа. Дулаан байранд ургасан булбарай цэцэг шилэн аяганы амсрыг даван амьгүй юм шиг гудайв... 

	Андрей, нөхрийнхөө анхаарсанд уярч, буруу харлаа.

	Тимка тэрийг нь огт анзаараагүй юм шиг

	— Андрей! Залуучууд дээрээ очъё! Зарим нь уруу царайлаад байна, сэтгэлийг нь засах хэрэгтэй гэхэд нь хоёул нөхдийнхөө сэтгэлийг өөд татахаар явжээ.

	Комсомолын цуваа дорно зүг явж байв.

	Анхандаа Ленинградын, Ростовын, Киевийн, Москвагийн, Харьковын гэх мэт тус тусдаа вагон байлаа. Дараа нь залуучууд өөр өөр галт тэрэг, вагоноос нэг цуваа эмхлэн байгуулжээ. Цувааны дарга, вагоны ахлагч, олон нийтийн эрхлэгч, ханын сонины эрхлэгч нар ч бий боллоо.

	Бүгд Уралд хүрэхийг хүлээж, зураг дээр байдаг шиг цастай өндөр өндөр уул нуруу үзэгдэнэ гэж боджээ. Гэтэл галт тэргэн дотроос уулс нь намхан, сүр муутай харагдлаа. Харин өнөөдөр Европ Ази хоёр тивийн хил заагийг давсан гэж бодоход бүгдийн сэтгэл өег байжээ.

	― Ой - ёо! Бид дэлхийн өөр тивд хүрээд ирлээ! гэж вагоноор хашхиралдана. Цонхны дэргэд сониуч улс үргэлж зогсож яваа харагдана. Өртөө бүрийг анхааралтай ажиглаж, нэрийг нь тэмдэглэж үйлчлэгч хүнээс бид хаа явна вэ, ямар нэртэй тал, ямар нэртэй уул вэ, энд ямар ямар үйлдвэр бий вэ, саяын өнгөрдөг ямар гол вэ гэх мэтээр есөн шидийн юм асууж зовооно.

	Алс Дорнодын тухай бөөн яриа болж, ой тайгатай, хил нь аюултай нутаг. Амар мөрний партизан, Алс Дорнодын Улаан тугт онцгой армийн яруу алдраа мандуулсан нутаг гэлцэх боловч үүнээс илүү юм мэдэх хүн байсангүй. Гэсэн ч найз нөхдийндөө айлчлахаар яваа юм шиг бүгд бат итгэлтэй явцгаана.

	Гэхдээ л ялангуяа орой үдшийн цагт гэрэл муутай вагон дотор, бас шөнө нойр хулжин хэвтэх үед ар гэрт үлдэж хоцорсон ах дүү, амраг садан сэтгэлийн үзүүрт үргэлж бодогдоно. Үе үе амнаас санамсаргүй унасан үгс дуулдах нь: «Манай залуучууд өнөөдөр лав кино үзэж байгаа байх...», «Петька шүүлгээ өгч чад аа бол уу, яагаа бол», «Хөл бөмбөгийн довтлогчоор хэнийг тавьдаг бол», «Хараач, цас хайлаагүй байна, манай тэнд бол хэдийн хаврын урь орчихсон...» гэлцэнэ.

	Зөрж яваа галт тэрэг Ленинград, Одесса, Запорожье, Москва, Петрозаводск, Баку, Минск гэх мэт хот тосгон, гацаа сууринд очих олон зуун захиа авч одно.

	Андрей Круглов өртөө болгон дээр бууж, цахилгаан мэдээний цонхонд гүйж очоод, «Ростов, Өөрөө авах, Дина Ярцевад» гэж хаягласан утсыг яаран тэвдэн бичдэг байлаа... 

	Цувааныхан хот хотоороо, дайчлагдсан газар газраараа хэсэг бүлэг болжээ. Бүлэг болгон дор дороо дүрэм горимтой тухай тухайдаа л дасал дадал, зугаа цэнгэлтэй болжээ.

	Гэсэн ч шинэ шинэ танил бий болж, зам гудас түргэн зуур үерхэн нөхөрлөж, уулзаагүй удсан хүмүүс санамсаргүй уулзацгаана.

	Ленинградын Коля Платт Хар тэнгисийн усанд шумбагч Епифанов хоёр тийнхүү гэнэт уулзжээ. Тэр хоёр хоорондуур нь хамар гаргасан дээд талын зэргэлдээ хоёр хөндлөвч дээр хэвтэж байжээ. Хоёул халууцаж, хоёул унтаж чадахгүй, бөөрөө холготол урваж хөрвөжээ. Епифанов дэвсгэрээ засан янзалж байхдаа хамар хашлаганы дээгүүр өнгийн хараад

	— Колька! гэсэнд

	— Алеша! хэмээн зэрэг дуу алдан золголоо

	Тэр хоёр хэдэн жилийн өмнө Балаклавт танилцсан байж. Епифановыг усанд шумбагчдын сургуульд сурч байх үед Коля Платт амралтын газар очсон байна. Хоёулаа усанд дуртай, сайн сэлдэг тул эргээс хол, тэнгист анх дайралджээ. Түүнээс хойш хоёул олон удаа хамт сэлж, орой нь тэнгисийн хөвөөгөөр хамт зугаалж, санамсаргүй танилцаад, удахгүй хагацан салах гэж байгаа хүмүүсийн зангаар элдвийг илэн далангүй итгэмжлэн ярилцдаг байлаа.

	Тэгтэл одоо удтал салахгүйгээр нийлсэн нь энэ.

	— За анжгай минь, ажил төрөл бүтэмжтэй юу? гэж Епифанов асуув.

	Коля Платт үргэлж хаяагаа манасан олноос оорцог хүн аж. Цувааны залуучууд түүнийг сэхүүн зантай гээд дөлдөг байжээ. Харин Коля, Епифановыг үзээд дуугүй байж чадсангүй. Энэ бол санамсаргүй тохиолдсон аз байлаа. Коля тэгээд Епифановт Лиденькагийн тухай, эмгэн эхийн нь тухай нэгд нэгэнгүй яриад, Лиденька намайг мартчихгүй байгаа? Түүнийг эх нь хүнтэй суулгачихгүй байгаа? Олон залуу дагаад байдаг юм... гэж айж эргэлзэж байгаагаа хэлжээ.

	Епифанов хамар хашлага дээр эрүүгээ тавиад чагнаж байснаа, Колягийн сэтгэлийг засаж

	— Горьгүй хэрэг байна! Гэхдээ чи урвайх юмгүй? Бүх хэрэг бүтнэ, анжгай минь. Тэнд очиж төвхнөж байгаад захиа бичихээр хүрээд ирнэ биз. Комсомолын гишүүн хүүхэн байна, ойлгох ёстой. Эмгэн эх нь ч хэдий л удаан тэс ээ аж гэсэнд, Колягийн хоолой чичрэн хэлэх нь

	— Би түүнийг үхээсэй гэж хүсэхгүй. Гэхдээ тэр эмгэн чинь дахиад таван жил үлгэн салган дөнгөчих их зөрүүд хүн шүү, хараад байгаарай... гэсэнд

	— Горьгүй хэрэг байна даа! гэж Епифанов батлан өгүүлэв.

	Ингээд Коля Платтын сэтгэл тохорчээ.

	Катя Ставрова удалгүй бүх хэсгийн холбоос шиг боллоо. Катя залуучуудыг уйдуулахгүй, хэрэлдэж муудалцахгүй, ар гэрт үлдсэн анд сайн нөхөд, элгэн саднаа санаж урвайхгүй байлгахыг хичээж, элдэв сонин тоглоом, дуу хөгжим, уншлага зохиож байлаа. Бас хэн нэг нь ялзарч завхрахад хүргэхгүй байхыг хурц нүдээр ажиж, архи уух, хөзөр тоглохыг цаггүй цагдан мөрдөж байлаа.

	Тюмень өртөөн дээр Ленинградын хэсэг залуучууд мухлагт очиж архи уугаад, сүүлд тэдний нэг нь Москвагийнхны вагонд орох гэж зүтгэжээ.

	Галт тэрэг хөдөлмөгц Катя Ленинградынхныг үлгэрлэн дагуулах санал тавьж, өөрөө төлөөлөгчөөр очлоо. Ленинградынхан сайн залуучуул байв. Катяг эелдэг найртай гэхээр барахгүй, ёсорхог намбатай угтсан боловч харин ирсэн учир зорилгоо хэлсэнд шуугилдаж

	— Юу гэнэ ээ? Ленинградынхныг үлгэрлэн дагуулна ий?.. Ай охин минь, ээжийгээ үлгэрлэн дагуулбал чинь дээр биз? гэлцжээ.

	Катяг уурлах гэтэл Ленинградынхан мармеладаар дайлж, хэдийгээр Москвагийн галт тэрэгний буудал дээрээс авсан байсан ч Москвагийнхаас амттай юм шиг санагдлаа. Тэгээд уралдааны гэрээ байгуулахаар хэлэлцэж тохиров.

	Гэрээ бичиж байх хооронд Катя дээшээ харвал дээд талын хөндөл дээр үнгэгдсэн дэрний цаанаас нэгэн хүний буржгар цайвар үс, цамцаа гөлчийлгөсөн чийрэг мөр харагдаж, бас өрөөсөн гар нь доош унжиж, вагоны явдалд санжганан байлаа.

	Тэр гар дээр Катягийн харц тогтов. Катя хүний гарыг харах шинжлэх дуртай, хараад учир ялгааг мэддэг байж. Нөхрийн нь гар бол их овжин нямбай маягтай, талх хиам, өөхийг их сурамгай зүсэж хэрчдэг, ялимгүй өөхөлсөн булцгар гар билээ. Катя нөхрийнхөө өөхтэй булцгар гарыг хараад зэвүү нь хүрч, энэ лав худалдан авагчдыг мэхэлж, дутуу жинлэж өгдөг байх гэж сэжиглэдэг байжээ. Харин Иринагийн гар бол өргөн том хумстай тодхон овойж товойсон чийрэг том гар. Тийм гарт итгэж болно. Бас лангууны цаана өдөр тутам хэчнээн олон гар үзэгдэн өнгөрдөг билээ. Катя худалдан авагчдыг үйлчилж байхдаа шударга шулуун гар, барьснаа тавимгүй бахим гар, шүүрдэг шунахай гар, залхуу гар, ажил хийгээгүй булбарай гар, хулгайч маягийн гар, хулчгар гар ч байдаг, юмны аль аятайг шилж ахиухан өгчихмөөр алжаангуй ажилсаг гар ч байдгийг үзжээ.

	Дээр унтаж байгаа залуугийн гар бол уян хуруутай, хумс нь хугарсан ясархаг том, цэх шударга гар харагдлаа. Тэр гар вагоны явдал дунд эзэнгүй санжганах боловч хүчирхэг гар гэдэг нь мэдэгдэнэ.

	Гэрээ бичиж дууссан хойно Катя

	— Архины тухай яах вэ? гэж асуулаа.

	Дээр унтаж байсан залуу гараа татаж аваад, эргэн харж, хацар дээр нь дэрний ором гарсан, нар салхинд гандсан нойрмог хүрэн ягаан нүүрээ доош хандуулж

	— Танилцаж болох уу. Намайг Валентин Бессонов гэдэг. Хэнд архи хэрэгтэй юм бэ? гэж ялимгүй сөөнгө нойрмог дуугаар асуухад нь Катя тас тас хөхөрч, Ленинградынхан бантаж дуугүй байлаа.

	— Хагас шилийг зээлүүлээч, гэж Катяг хэлэхэд Валька цаанаа өөр утга байгааг тааж

	— Хараач хөөе. Хүний вагонд ирээд архи гуйж байдаг, яасан зальтай хүүхэн бэ! Ханын сонинд гармаар байна уу, хө? гэж хариулжээ.

	Энэ бол Тюмень өртөөн дээр Москвагийнхны вагонд орох гэж зүтгээд байсан залуу мөнийг Катя таньсан боловч таньснаа ил мэдэгдэлгүй, үлгэрлэн дагуулах тухай, мөн гэрээний тухай инээмсэглэн ярихад нь

	— Бид харин Москвагийнхныг үлгэрлэн дагуулюу гэж бодож байсан юм гэж Бессонов шазруун маягтай өгүүлсэнд

	— Тийм билээ, би өглөө харсан гэж Катя даруй егөөдөн хариулав.

	Бессоновын царай улайж, амаа таглуулан хэвтсэн боловч дээрээс Катяг таашаан сонирхсон янзтай харж байлаа.

	Катя явахдаа эргэж харвал тэр залуу хойноос нь хараад байж. Катя түүний өөдөөс хэлээ гаргаад, инээд алдан, гүйж гарлаа.

	Андрей Круглов цонхны дэргэдэх ширээнд суугаад захиа бичиж байв. Дүүрэн бичсэн дөрвөн хуудас хажууд нь тавиастай байлаа. Ийм урт захианд юугаа бичдэг юм бол гэж Катя гайхан

	— Бичиж дуусаагүй л байна уу? гэж асуусанд

	— Чамд захиа бичих хүн байхгүй юм уу? гэж Круглов урдаас нь асуугаад, захидлаас дуртай дургүй нүдээ салган дээш харахад түүний нүднээ энхрийлэл, догдлол илт мэдэгдэн байна.

	Катя толгойгоо нэг сэжээд, цааш явлаа. Нөхөр нь халти санаанд ороход даруй өөр юм бодон самууруулж, шинэ хүмүүсийн дунд огт өөр шинэ янзаар, шинэ бодолтой явах ёстой гэж бодлоо.

	Комсомолын цуваа Сибирь нутгийн дундуур огтлон явна. Хаврын амьсгаа энд ч мэдэгдэх боловч нарны дулааны илч өвлийн хур их цасыг дөнгөж хөндөж, бас ч энгэр ээвэр газрын цас энд тэнд цоорч газраас цагаан уур савсан байгаа хавар эрт цаг ажээ. Модон дотор бол хөр хунгар үзэгдэнэ.

	Байгал далайн барааг харах гэж шөнөжингөө хүлээцгээв. Илүү овсгоотой нэг нь цонхны дэргэд эртхэн байр эзлэн авчээ. Яг далан шорооны дэргэдүүр Ангар мөрний хүйтэн хөхөмдөг ус өмнөөс нь угтан жирэлзэнэ. Хүчит их мөрнийг ямар ч хүйтэн хөлдөөж барахгүй аж.

	«Ариун чулуу» гэдгийн харагдахыг хүлээнэ. Ангар мөрний эхэнд усны дээрээс өнгийсөн асар том асга хад байдаг гэж мэдэх хүмүүс ярьжээ. Тэр асга хад унавал Байгал далай Ангар мөрний савд цутган, орчны бүх газрыг Эрхүү хоттой нь хамт живүүлэх байсан гэлцэнэ. Тэр чулууг харуул манаа мэт дүнхийсэн догшин сүртэй эд болов уу гэж санасан атал усан дор далд орсон учир олон хүн олигтой харж завдсангүй.

	Дараа нь Байгал далай эхэллээ.

	Үлэмжийн их мөсөн тал нүд алдам цэлийж, нүсэр их мөсний дээгүүр зүг зовхис бүрд хөх ангал цав зурайна. Нуурын мөс хагарах цагт дээгүүр нь их бууны нүргээн мэт сүртэй их чимээ гардаг гэлцэнэ.

	Галт тэрэг мурилзсан эргийн дагуу гулсах мэт давхиж, өдий төдий нүхэн замаар болгоомжтой шурган орно. Залуучууд түүнийг тоолж эхэлснээ тоо алджээ. Тийм хонгил хэдэн зуу бий гэх агаад зарим нь түүнээс олон гэж зүтгэнэ. Яг далан шорооны дээрээс хадархаг эрэг өнгийж завсар зайгаар нь хааяа уулын горхитой үзэсгэлэн төгс сархиаг үзэгдэж, өтгөн шилмүүст модон дундаас загасчдын байшин цухалзана. 

	Слюдянка өртөөн дээр омоль загас худалдан авцгаахаар гүйлдэн гарлаа. Харахад загас шиг л загас байх авч, загасны мах бишгүйдээ идэж амтыг нь авсан Ижил мөрөн, Балт орчмын нутгийн комсомолчдад хүртэл омоль загас онцгой сайхан амттай санагджээ.

	Цуваа даяар Сибирь нутаг, Байгал нуурын тухай, өмнө нь хүлээж байгаа зүйлийн тухай яриа хөөрөө болно. Ямар толгод байдаг юм бэ? Уул гэхгүй, толгод гэсний учир юу вэ? Ой мод гэхгүй, тайга гэдгийн учир юу вэ? Амар мөрөн өргөөшөө гурван километр гэж үнэн үү? Тэгвэл нэг эргээс нөгөө эрэг нь харагдахгүй байх нь ээ? гэлцэнэ.

	Коля Платт дээд хөндөл дээрээс бууж ирээд, гэв гэнэт Алс Дорнодын тухай ярьж гарлаа. Коля Платт шинэ газар «гар мухар» очихгүйг хичээж, хэдэн ном, өгүүлэл авч гарснаа зам зуур үзэж судалсан байжээ.

	Тэдний вагоныхон бүгдээрээ Коля Платтыг тойрон цугларлаа.

	Энэ мэдээ бусад вагонд тарж, «Ленинградынхан Алс Дорнодын талаар өөрийн профессортой юм гэнэ» гэж ярилцжээ.

	Бас Клава Мельниковад Арсеньевын зохиосон «Дерсу Узала» гэдэг ном байсан юм санж. Тэр номд ой тайга, мөр шинжээч анчид, унанги дархи мод, барс, ангийн цувц жим гэх зэргийг өгүүлсэн байлаа.

	Тэр номыг гар дамжуулан уншицгааж, унших хүсэлтэй хүмүүс дугаар бичүүлжээ. Нэг хүн дөрвөн цагаас илүүгүй унших ёстой байв. Унших ээлж нь болсон хүнд «Шалавхан уншиж үзээрэй. Дээшээ гараад, эхнээс нь эцэст нь хүртэл нэг амьсгаагаар шударчих» гэж хэлдэг болцгоожээ.

	Даанч тэр номд өнөөдрийн Алс Дорнодын тухай гол зүйл байсангүй. Гэтэл Алс Дорнодод ирж байгаа нь мэдэгдэж байлаа. Комсомолын цувааны дэргэдүүр автомашин, трактор зэрэг брезентээр бүтээсэн янз бүрийн машин техник ачсан хурдан галт тэрэг өнгөрнө. Тийм галт тэрэг буухиа галт тэрэг шиг явах бөгөөд хурдан цувааг хүчтэй бух тэргээр зүтгүүлж, хамгийн шилдэг сайн машинчаар жолоодуулж, өртөө бүр дээр замыг үг дуугүй чөлөөлөн, хамгийн түрүүн ээлжид өнгөрүүлэх аж. Комсомолын цуваа ч гэсэн пиг дүүрэн хүнтэй өөр бусад галт тэргийг хөөж гүйцэн түрүүлж явлаа. Өртөөн дээр: «Хаа хүрч явна вэ?», «Алс Дорнодод очиж явна. Та нар хаа хүрэх вэ?», «Мөн тийшээ явж байна. Та нар юун улс вэ?», «Комсомолчид. Та нар өөрсдөө?» «Бид саналаа өгсөн улс байна» гэх шиг тав гурван үг сольж амждаг байлаа.

	Өдөр хоног өнгөрсөөр байв. Комсомолын цуваа Дорно зүг арван хоног яваад байгаа атал энэ аялал дуусах яагаа ч үгүй юм шиг санагдаж, өнөө л уул тал, ой мод, гол мөрөн цонхны цаагуур жирэлзэн өнгөрнө.

	— Манай орон уудам ихийг мэдэж л байсан. Гэхдээ л ийм их гэж даанч зүүдэлсэнгүй гэж залуучууд ярилцана.

	Аялах жуулчлах онцгой дуртай зарим нь Алс Дорнодод ажлаа дуусгаад буцах замдаа «Тайга» ч юм уу «Ерофей Павлович» ч юм уу, «Яя» ч юм уу, хачин сонин нэртэй өртөөн дээр суурьшиж, ойр холгүй явж, газар үзье гэж ярилцана.

	Сергей Голицын нийтийн аян замын амьдралд дуртай дургүй оролцож, уйтгарлан явлаа. Сергей галт тэргэнд анх удаа зорчигчоор сууж яваа нь энэ болохоор үзээгүй өөр замын уурын тэрэг, хөдөлгөөний ажил, өртөө буудал, юм болгон нь санаанд таарахгүй, хий цухалдав.

	Сергей хийх юмаа олж цөхөөд, бух тэргэн дээр очиж танилцах гэтэл муухай ааштай машинч нь эс тоомсорлон

	— Танай тэнд хэн ч дөнгөнө, манай энд яваад үзээрэй гэжээ.

	Туслах машинч нь Сергейг үнэхээр туслах машинч байсан гэж үл итгэх мэт ихэрхэг байдалтай байжээ.

	Сергей бух тэргэнд сууж замын нэг хоёр хэсгийг явж үзье гэж хүссэн боловч уурсан буцаж ирээд, Пашка Матвеевт уураа гарган, түүнтэй муудалцжээ. Пашка Матвеев бараг хоног тойрон унтаж, нэг сэрэхдээ

	— Таатай яа! Хоёр жилийн нойр авч байна. Тэнд очоод унтах чөлөө олдохгүй шүү, би нөөцтэй очно гэх аж.

	Сергей бас хийх ажилгүй тул хэсэг дугхийж, бух тэрэгний бригад халалцахыг хүлээхээр шийдлээ. Гэвч сүүлд нь шинэ бригадынхан ч үнэмшихгүй биз гэж айгаад очсонгүй.

	Хоёр хоногийн дараа тэсэж ядаад, бух тэргэн дээр дахин очлоо. Байгал нуураас зүүншээ өнгөрөөд явсан цаг билээ. Машинч, туслагч хоёулаа комсомолын гишүүн, сайхан зантай залуус байв. Гэтэл Сергейг бух тэргэнд сууя гэж гуйхад машинч халгаахгүй

	— Надад дургүйлхэх юм алга. Гэхдээ чи өөрөө мэднэ, хөндлөнгийн хүн суулгаж болдоггүй шүү дээ гэжээ.

	«Хөндлөнгийн хүн гэнэ!.. Би хөндлөнгийн хүн болж байна уу?.. Юм үзээгүй ёсорхуу жулдрай юмнууд, тэнэгүүд!» гэж Сергей уурсан, хоолой нь зангирчээ.

	Сергей уйдсандаа Ивановогийн комсомолын гишүүн Соня Тарновскаягийн урдуур хойгуур орж үзлээ. Соня их эвлэгхэн зантай бүсгүй байж, Сергейг вагондоо урив. Гэтэл вагонд нь очоод, Соня яруу найрагч Гриша Исаковт ухаангүй дурласныг дуулжээ. Соня өөрөө ч тийнхүү сэтгэлтэй болсноо огт нууж хаахгүй байлаа. Тэгэхэд нь Сергейн дур гутаж, юу ч хэлэлгүй, хаалга тасхийтэл саваад гарчээ. Тэгээд дуртай ч, дургүй ч, унтаад байхаас өөр мэх үлдсэнгүй. Пашка өрөөсөн нүдээ нээж

	— Эртний ингэж байхгүй дээ. Унтаж нойр авсандаа сүүлд нь баярлах болно гэлээ.

	Соня Тарновская зочныхоо яваад өгснийг огт анзаарсангүй. Гриша Исаков нэг шүлэг бичсэн байжээ. Гриша бичсэн шүлгээ эхлээд Соняд ганцаарт нь, дараа нь Соня Клава хоёрт, түүнээс хойш хэн дайралдсан хүнд уншиж өгдөг байжээ.

	Гэтэл пиг дүүрэн хүнтэй вагонд яаж хоёулаа үлдэх вэ? Тэр хоёр вагоны завсарт очлоо. Галт тэрэгний дугуйн тас нясхийх чимээнд Гриша шүлгээ уншиж, дараа нь хоёул үнсэлцээд, Соня нь Клаваг дуудлаа. Клава шүлгийг сонсож сайшаагаад, даруй эргэн орж

	— Та минь ээ! Бүгдээрээ цуглаарай. Гриша шүлэг уншина! гэж вагоноор нэг хашхирав.

	Гриша, чимээ ихтэй байна, вагон донсолж ганхалзаад саад болно гэж жаахан тунирхаж байгаад уншлаа. Зохиосон шүлэг нь тэд бүхний ойртон очиж яваа хараахан тодорхойгүй ирээдүйн нь тухай шүлэг байжээ.

	 

	Шил толь гялалзсан шинэ хот байгуулж, 

	Ширүүн урсгалт мөрний эрэг хөвөөг эмжинэ, бид 

	Хөвчин их тайгын дүнсгэр нам гүмд 

	Хүсэл зүтгэл хоёрын бат сайхан холбоог аваачна

	 

	Клава «Хүсэл зүтгэл хоёрын бат сайхан холбоо» гэж санаашрангуй давтан хэлээд, толгойгоо салаавчлан дуугүй болов.

	Сема Альтшулер түүнд хандан эелдэг найртайгаар

	— Танай энэ нөхөр ёстой яруу найрагч болох хүн байна. Хожмын өдөр нэрд гарах вий, хараад байгаарай гэсэнд Клава яриаг дуртайяа дэмжиж,

	— Гриша хүний ажаагүйг ажиж, мэдээгүйг мэдэрдэг юм. Яруу найрагч хүнд мэдрэх нь гол чухал биз дээ? Тийм үү? гэхэд нь Сема яагаад ч юм бэ, гэнэт бантаад хариу хэлсэнгүй. Сема тийнхүү ам хагарч ярих аян шалтгийг алдсандаа харамсан, өдөржин өөрийгөө зүхэж, тэр хүүхэн намайг юу гэж бодсон бол? Лав юу ч мэдэхгүй бүдүүлэг тэнэг амьтан гэж бодсон биз ээ гэж санахаас одоо дэргэд нь ч очихоос халшран байв.

	Орой нь вагоныхны нойрмоглох нам гүмийн дунд Клава

	— Хүүхнүүд ээ, хараач, ямар өргөн сайхан мөрөн бэ! Их өргөн, их түргэн урсгалтай юм байна гэж дуугарсанд, Генька Калюжный гэнэт нэгтэйгээс гарч ирээд

	— Энэ Шилка гэдэг гол гэж хэлсэнд

	— Шилка гэв үү? Баярлалаа! гэж урам хугарсан янзтай хайнгадуухан дуугарчээ.

	Генька байрандаа эргэж ирээд, буланд хөмсөг зангидан суув.

	— Хүүхнүүд ээ! Амар мөрөн хамгийн өргөн мөрөн гэнэ лээ. Тийм үү? Би мартчихжээ. Уг нь бид сургуульд байхдаа их өргөн, түргэн урсгалтай мөрөн гэж заалгаж байсан шиг санах юм гэж Клавагийн дахин дуугарах сонсогдсонд Генька Калюжный дахин өндөсхийтэл Сема замыг нь хөлөөрөө таглаж суучхаад гаргасангүй. Клава үгээ үргэлжлүүлэн

	— Хүүхнүүд та нар бодооч, бид тэнд шинэ хот байгуулна, шинэ амьдрал зохионо... тэр шинэ амьдрал маань ямаршуу болдог бол? Та нар төсөөлнө үү? гэсэнд Тоня

	— Үгүй чи унтаач. Орой болсон байна шүү гэж уурлан өгүүлэхэд нь Клава нэгэнтээ хэнгэнэтэл санаа алдан, дараа нь дахин сэргэж

	— За тэгвэл сайн нойрсоорой. Бид ямар газраар явж байгааг чи хардаг ч болоосой. Бид урьд ийм юм огт үзээгүй шүү гэжээ.

	Хагас цагийн дараа Генька, Сема хоёр найз вагоны дотуур чимээ анир гаргахгүйг хичээн явж байлаа. Клава хөлөө атийж, нялх хүүхэд шиг гараа дэрлэн унтжээ.

	Хоёр найз байрандаа ирээд дуугүй суулаа. Тэгж байснаа Генька цамцаа язартал суниагаад, Семаг юу гэх бол гэж харж байснаа

	— Би нэг мярайна байгаа, таарах уу? гэхэд Семагийн царай улайж, хэсэг дуугүй байгаад, сэтгэл хөдлөн хэлэх нь

	— Үгүй, таарахгүй, Генька чи бид хоёр олон жил үерхэж байна. Би чамд сайн нөхрийн ёсоор хэлье. Тийм юм бодохоо боль. Чи дэлхий дээр дээгүүр орох хөл бөмбөгчин, аймшиггүй чин зоригтой залуу. Харин энэ зүйл дээр ингэж зохихгүй. Чиний сэтгэл бүдүүн, гар ширүүн. Гэтэл тэр залуу бүсгүй бол дэлгэрч байгаа цэцэг шиг, арван найман настай ариухан амьтан байна... Геннадий чамайг гуйя, тийм юм бодохоо боль! гэлээ.

	Хоёул сэтгэл тавгүй болж удтал дуугүй суув. Генька уруулаа хазлан шуухитнаж, ийш тийш гөлөлзөн байснаа гэнэт

	— За яах вэ, таарахгүй бол таарахгүй л биз. Тэгээд гүйц ээ. Яриад байх юу вэ? гэж ажиггүй тайван өгүүлжээ.

	Тэгээд хоёул команд өгсөн юм шиг, унтахаар ор дэрээ засав.

	Зэргэлдээ тасагт Тоня, унтаж байгаа нөхдийнхөө дунд ганцаар сэрүүн хэвтэнэ. Тоня хүсэл мөрөөдлөө хүнд ярьж чаддаггүй боловч тэгэх тусмаа ул бутарсан хацар, нулимс мэлтгэнэсэн нүд хүнд амьсгааг нь хэн ч харж, сонсож чадахгүй, хүний нүднээс далд ганцаар байхдаа хүсэл мөрөөдөл нь ер бишийн хүчтэй оргилдог билээ.

	Шинэ амьдрал аа гэж!

	Тоня балчир багадаа гэгээ муутай өмхий байрнаасаа амьдрал гэдгийг анх үзсэн билээ. Өөрийн нь хувьд шинэ амьдрал хэдийн эхэлснийг мэдэж байлаа. Гэвч Лондон, Шанхай, Берлин, Рио-де Жанейро, Калькутын давчуухан, өмхий муухай гудамж сэтгэлд нь урган үзэгдэнэ... Тэгээд тэмцэхийн хүслэн бадарна... Орон сууцны оронцог болсон муусайн пин саравч, чийгтэй зоориноос сульдаа өвчтэй хүүхэд гүйлдэн гарч, эмэгтэйчүүд «Ай тал минь, тал минь...» гэж дуулах нь нүдэнд үзэгдэж, чихэнд сонстох шиг болно... Энэтхэг эмэгтэйчүүд ямар дуу дуулдаг бол? Хятад эмэгтэйчүүд хүүхдээ үргэлж үүрч явдаг, түүнээс болж нуруу нь бөгтийдөг гэнэ лээ... Зовлонт тэд нар дуу дуулдаг болов уу?..

	Тоня нойрондоо инээмсэглэн байгаа Сонягийн царай, Клавагийн хүүхдэрхэг царайг харав. Найз бүсгүйчүүлээ хараад, яасан сэтгэл амарлингуй амьтад вэ гэж цухалдана. Тоня өөрөө хүндээр амьсгалж, энэ дэлхийн ядуу зүдүү хүн болгоныг зовлонгоос гэтэлгэх хүсэл бадран, нойр нь хулжаад, орондоо урваж хөрвөн хэвтлээ.

	Бүсгүйн өмнө бөөн цахилгаан утас тавиастай байна.

	«6/IV Москвагаас. Хамаг сэтгэл минь хайрт чамтайгаа хамт

	«7/IV. Вяткаас. Уулзахын хүслэн болном»

	«8/IV. Свердловскоос. Хосгүй амрагтайгаа дахин учрахыг тэсэж ядан хүлээнэ».

	Дина цахилгаан утсыг сар өдрөөр дугаарлан ялгаж, Алс холын Свердловск, Пермь, Тюмень, Омск хотыг газрын зураг дээрээс эрнэ... Цаашлаад газрын зураг дээр байхгүй. Яя, Ерофей Павлович, Могоч гэх мэтийн өртөөний нэр байна... Ерофей Павлович нэртэй өртөө байдаг нь хачин аа! Чухам тэр Ерофей Павлович өртөөнөөс «Амраг сэтгэлд алсын зай саад болж чадахгүй юм байна» гэсэн үгтэй хамгийн сайхан утас ирсэн нь бүр хачин... Дина энэ утсыг анх уншаад царай нь улайж, цахилгаан мэдээний гэрэл муутай өрөөнөөс гүйн гарч, орох байх газраа олж ядан байсан билээ. Дина өөрөө ч газар алс боловч Андрейн ойр байгааг мэдэрсэн байж... Гэхдээ л Ерофей Павлович нэртэй өртөө байдаг нь сонин юм! Хаа байдаг бол? Ерофей гэж ямар хүн байсан юм бол? Бодвол сахал нь бууралтаж яваа буурал үстэй өвгөн хасаг цэрэг юм уу... эсвэл партизан байсан биз...

	Бас анхны захиа нь энэ байна.

	Захиа нь утаснаасаа дор ажээ. Захидалд хамгаас хүчит хайрын сэтгэлийг илэрхийлэх нэгдмэл хэлхээ алга... Захидалд бас хайр сэтгэл, уйтгар гуниг, хүслэн мөрөөдөл байх нь байна. Гэсэн ч Андрей элдвийг бичихээс ичсэн юм уу гэмээр санагдана. Өдий төдий хүний уншсан цахилгаан утас нь илэн далангүй байхад, захиагаа бол хүн үзчих вий гэж айсан юм шиг байлаа. Эс тийм бол: Андрей: «Намайг гуньж гутаж байна гэж битгий бодоорой. Миний сэтгэл сэргэлэн байна. Чамдаа бат итгэхэд хүч давхар нэмэгдэх юм. Намайг Алс Дорнод хязгаарт илгээсэн комсомолын итгэлийг хөсөрдүүлэхгүй, сайн ажиллана...» гэж бичихийн хэрэг юу билээ.

	Сонины өгүүлэл шиг «Комсомолын итгэлийг хөсөрдүүлэхгүй...» гэсэн байх юм. Энд итгэл ямар хамаатай вэ? Нам бусчууд явж өгөхгүй болохоор комсомолчдыг явуулж байгаагаас өөр зүйлгүй.

	Дина зөөлөн сандал дээр хөлөө татан суугаад, Андрейн захидал, цахилгааныг өвдөг дээрээ тавилаа. Андрей нэг л сэтгэлд оногдохгүй өөр болж, танигдахаа больсон шиг санагдана... «Комсомолын итгэлийг хөсөрдүүлэхгүй...» гэнэ. Охорхон ухаантай хүн байгаа юу? Хаанаас даа, цэвэрхэн сайхан, их ухаантай, ер бишийн хүн... Энэ бас аз шүү!.. гэж Дина бодоод, Андрейн захианаас албанцар хуурай үгтэй хоёр дахь хуудсыг нь зориуд алгасан, нэг дэх, гурав дахь хуудсыг дахин уншлаа. Энэ нэг дэх, гурав дахь хуудас нь Динагийн сэтгэлийг догдлуулна. «Зүрх минь лугших бүрдээ амраг чиний төлөө лугшина» гэжээ. Динад хэн ч ингэж бичиж байсангүй.

	Дина хуучин захиа эмх замбараагүй хийсэн хайрцаг тийш сарвайлаа. «Хайрт Дина...», «Би чамд хэчнээн хайртайг мэдсээр байж надаар тоглож зовоохын хэрэг юу вэ...», «Эгнэгт чамд хайртай Коля...» гэсэн байна.

	Хачин юм даа, Коля бол инженер, Савин бол өмгөөлөх коллегийн гишүүн, Виталий бол эдийн засагч. Тэгэхэд Андрей комсомолын гишүүн, монтёр, тэгэхлээр ажилчин хүн. Ажилчин хүний эхнэр болно. Инээдтэй еэ! Жек Лондоны зохиолд л тийм юм гардаг. Сэтгэлтэй хүнээ дагаад Клондайкт очих юм уу, хөдөө гардаг... 

	Алс Дорнод чинь хэдэн арван мянган километрийн зайтай газар шүү дээ! Тэнд их хүйтэрч, нүдгүй салхи шуурга тавьдаг гэнэ лээ. Хуруугаа хөлдөөнө. Юу ч мэдэхгүй явж байгаад хамраа хөлдөөж, насан турш лис шиг хөх хамартай болно... 

	Ер нь Алс Дорнодоор яах юм бэ?

	Гэтэл түүн дээр очихгүй бол яалтай вэ? Дахиад албан ажил, аальгүйтэл, театр, кино, зурвас захидал болох болно... Бүгдийг нь хөөж орхих уу? Гэтэл ганцаараа яана? Хоёр жил шүү... 

	Хаалга тогшлоо.

	Дина захидал цахилгаанаа сандлын завсраар яаран шургуулаад

	— За ор! гэж тоомсоргүй дуугарав.

	Хэн ирж байгааг Дина мэджээ. Инженер Костькогийн залуу сайхан царайг дурамжхан харж, бас гартаа цэцэг барьсныг нь хараад, түүнд уурлахаасаа өөртөө уур хүрэх шахав.

	— Энэ голт бор... Дулаан байранд тарьсан цэцэг... гэж Костько хэлэв.

	Андрейг гаргаж өгдөг тэр өдөр Дина өөрөө яг ингэж хэлсэн шүү дээ... Костько сайхан үнэр ханхалсан таван саглагар мөчрийг Динагийн өвөр дээр тавиад, инээмсэглэх буюу талархлын үг хэлэхийг хүлээж зогсов... Таван мөчир байна. Дина тэгэхэд ганцыг авсан... Таван тав хорин таван рубль... эсвэл хямдарсан юм болов уу?.. 

	Дина инээмсэглэсэн ч үгүй, баярлалаа ч гэж хэлсэнгүй,

	— Ерофей Павлович хаа байдгийг та мэдэх үү? гэж бодлогошрон асуусанд залуу эр учрыг эс ойлгон

	— Хэн гэнэ ээ? гэж лавласанд

	— Хүн биш ээ, өртөө! гэж Дина зандарчээ.

	Дина гэнэт босон харайж, голт борын цэцгийг шалан дээр унагааж орхиод, дотор багтран шивгэнэх шахаж

	— Таны яах гэж ирдгийг би мэдэж байна! Та нарт юу хэрэгтэйг мэдэж байна. Эндээс зайл! Би өөр хүнд сэтгэлтэй, тэрийгээ мартахгүй. Хэчнээн удаан хол байсан ч үнэнч журмыг алдахгүй... Та нар ашгүй тэр хүн яваад өглөө гэж баярлаж байна уу? Намайг хөнгөмсөг амьтан гэж бодно уу! Эндээс зайл! Надаас юу ч олохгүй! гэж үглэжээ.

	Тэгснээ зөөлөн сандалд нүүрээ нуун уйлахдаа өөрийгөө их л өрөвдлөө. Инженер Костько авчирсан цэцэг дээрээ өвдөглөн хажууд нь суугаад, Динагийн мөрийг илж, би учрыг ойлгож байна, надад өөрт юу ч хэрэггүй, харин Динагийн зүрх хөөрч, бие тавгүй байгаа шиг байна, тэгэхлээр дэргэд чинь байж байя гэж элдвээр аргадан тайтгаруулжээ...

	Комсомолын цуваа бүх Сибирийг уртааш нь туулаад, Алс Дорнод хязгаарын элчилгүй их нутгаар давхиж явлаа. Одоо алс Дорнод гэдэг нэгэнт биетэй болж, төмөр замын далан шорооны дагуу заримдаа энэтээ талаар нь, заримдаа тэртээ талаар нь, чулуурхаг голдирлоо даган урсах уулын горхи, балар харанхуй ой тайга, гишгэвэл сороод авах их намаг бамбалзуур, ихэр юм шиг бие биетэйгээ адилхан бөмбөгөр толгод харагдана... Толгод цасанд хучаастай хэвээр.

	Нэгэн бага зөрлөг дээр «Хил» гэдэг үг тодорхой шинэ утгатай болж сонсогдлоо. Өндөр нуруутай нэгэн эмгэн хэсэг комсомолчид дээр ирээд,

	— Ингэхэд хил дээр дахиад дайн болж байна уу даа? гэж асуужээ. Комсомолчид юу ч мэдэхгүй байлаа. Валька Бессонов районы комсомолын хороон дээр очиж, «Алс Дорнодод явна» гэж хэлэхэд нь анх сэтгэл хөдлөн догдолсноо, япончууд довтлоо юу гэж асууснаа санав. Тэр өөрөө Валентин Бессонов гэгч хэн болохыг япончуудад үзүүлэхээс буцахгүй байжээ.

	Нөгөө эмгэн тойрон цугларсан залуучуудыг энхрийлэн харж,

	— Ингэхэд дайн болно гэж ярилцах юм. Манай хүү хил дээр алба хааж байгаа юм сан. Мөргөлдөөн гарснаас хойш хоёр ч тулалдаанд оролцсон гэнэ. Та нар цэрэгт явж байгаа юм биш үү? гэж асуухад нь

	— Очиж байгаад болно доо гэж Валька омог бардам, учиртай хариулсанд

	— Хүү маань тэнд байгаа юм. Иван Разводин гэдэг. Улаан Армиас гурван удаа сайшаал авсан. Дайралдвал амар мэнд байгааг минь хэлээрэй гэж эмгэн тайван өгүүлжээ.

	Дараачийн өртөөнүүд дээр төвийн, орон нутгийн, хязгаарын сониныг булаалдах шахан авцгаалаа. Дайн болоогүй байжээ. Гэвч сонинд ухаалаг, ажил хэрэгч болгоомжлол мэдэгдэнэ. Япон улс их л сэжигтэй байх бөгөөд Дорнод Хятадын төмөр замыг уулгалан дайрах, өдөөн хатгах явдал тасралтгүй үргэлжилж, цагааны дээрэмчид хил хязгаарыг туршин тэмтэрч байлаа. 

	Валька сонинуудыг эргүүлж тойруулж үзээд

	— Тулалдах ч болж магадгүй юм даа гэж учиртайхан давтан өгүүлэв. Тэгээд морин цэргийн хүчит дайралтыг сэтгэлдээ дүрслэн бодож, өөрөө бүх цэргийн түрүүнд давхиж, кинонд гардаг уулархаг нутгийнхантай адил винтов буугаа өрөөсөн гартаа барин буудаж байгаагаар дүрслэн боджээ.

	Сема Альтшулер, Генька Калюжный хоёр галт тэрэгнээс буумагц шууд Алс Дорнодын Улаан тугт онцгой армийн штабт очиж хүсэлт тавина гэлээ.

	Лилька айсандаа уйлав.

	Коля Платтын царай нь зэвхий дааж, Лиденькаг өөрөөс нь цахилгаан утас очтол хэрхэвч нааш гарахгүй байхыг хүссэн урт захиа бичжээ.

	Катя Ставрова олон үггүй байх боловч өдөржин нүд нь гялалзсан, шийдэмгий дүртэй явахыг харахад хэрэг явдал гарвал хажуугаас харж суухгүй нь тодорхой байлаа.

	Орой тийшээ вагонуудад дайн дажнаас өөр юм ярихаа больжээ. Алс Дорнодын Улаан тугт Онцгой Армийн штабт өргөдөл бичицгээж, Хабаровскт очмогцоо өгөхөөр бэлтгэлээ. Өртөөн дээр буухдаа цээжээ тэвхийлгэн, сүрхий баатар дүртэй ханхалзацгаана. Сүү худалдаж байсан нэгэн эхнэр: «Та нар чинь цэрэгт явж байгаа юм уу, хаашаа юм бэ?» гэж асуухад нь Катя залуучуудын араас ухасхийн гарч ирээд

	— Гэртээ сууж байхгүй нь лавтай хэрэг гэж хашхирчээ.

	Мөн тэр оройдоо Андрей Круглов вагоноор явж, намын гишүүдийг цуглууллаа. Цуваанд нийтдээ намын гишүүн, орлогч арван найман хүн явсныг купендээ цуглуулж, хамт явсан нөхдөө гадагш гаргав. Андрейн хэлсэн нь:

	— Би эндүүрч байгаа ч байж болох. Юу ч гэсэн иймэрхүү яриа бол хортой яриа. Залуучуудын сэтгэл хөөрч, өртөөн дээр ханхалзан баатрын дүр гаргаж байна. Эцсийн дүндээ юу болох вэ? гэвэл ард иргэдийн дунд цуурхал тарна гэлээ.

	Коммунистууд вагоноор явж, сонины мэдээг уншин өгч, дайн болоогүй гэдгийг батлан тайлбарлав. Комсомолчид барилгын ажилд явж байгааг учирлан таниулж, хэрэв дайн болбол хэрэгтэй нэгийг нь Улаан Армид авч, бусад нь байр байрандаа ажлаа хийж байх ёстойг таниуллаа. 

	Комсомолчид бичиж бэлдсэн өргөдлөө далд хийж, удалгүй цуу яриа ч намдлаа. Хабаровск хүртэл хоногийн газар үлджээ.

	Нэг том өртөөн дээр гялалзсан эвэр товчтой ганган сайхан пальтотой, зөөлөн саарал бүрх малгайтай өндөр хүн цуваан тийш хүрч ирэв. Тэр хүн зууван цайвар царайтай, магнайд нь гүн атираа суусан агаад гар нь жигтэй хачин, цайвар арьс нь хөндлөн сорвитой, хумсны нь оронд хүрэн улаан арьс үрчийж үзэгдэх ажээ.

	— Сайн байцгаана уу, нөхөд комсомолчид аа! Цувааг хэн захирч яваа вэ? гэж тэр хүний чанга дуугарах нь дарга хүний захирангуй өнгөтэй.

	Тэр танихгүй хүнийг Андрей Круглов дээр дагуулж аваачихад, сониуч улс бөөнөөрөө даган явжээ.

	— Би барилгын даргын туслах Гранатов байна гэж тэр хүн биеэ таниуллаа.

	Комсомолчдыг хүлээж байгаа ажээ. Гранатов зам зуур ямар ямар мэрэгжилтэй улс явааг бүртгэхээр тосож ирсэн байж.

	Барилгын орлогч дарга бол тодорхойгүй ирээдүйгээс гарч ирсэн анхны бодитой хүн байв. Түүнийг тойрон, ажиж шинжицгээлээ. Гарын нь бараан сорви сэтгэлийг догдлуулна. Бүрх малгай нь жигтэй санагдана. Гэхдээ хаана очиж, юу барих гэж байна вэ? гэсэн гол зүйлийг сонирхон асуулаа.

	— Би өөрөө ч товтой сайн мэдээгүй байгаа. Одоогоор юу ч үгүй цулгуй хоосон газар бий. Бид хот байгуулна. Завод байгуулна. Бүгдийг газар дээр нь мэдэж авна гэж Гранатов эелдэгхэн өгүүлжээ.

	Гранатов, дараа нь вагоноор явахад вагоны ахлагч нар бүртгэл жагсаалт хийхэд нь тусаллаа. Мөн тэр даруй анхны бригадуудыг баяр хөөртэй байгууллаа. Гранатов эелдэг зантай, үг дуу цөөнтэй хүн байх агаад комсомолчид олон таван юм асууж зүрхлэхгүй, зүрхшээн байжээ. 

	Тоня л шулуухан зантайгаараа:

	— Та өөрөө Алс Дорнодын хүн үү? гэж асуусанд, Гранатов гунигтайхан мушийн инээмсэглээд

	— Одоо ч Алс Дорнодын хүн болсон доо гэж хариулав.

	Өөр юм асууж зүрхэлсэнгүй. Гэвч Гранатов өөрөө вандан дээр суулаа. Катя түүний гарыг нүд салгалгүй ширтэнэ. Гар нь сайхан хэлбэртэй, нарийхан хуруутай агаад цагаан арьсан дээрх хүрэн сорви нь тов тодхон ялгарч харагдана.

	— Би Дорнод Хятадын төмөр замд ажиллаж байсан юм. Гурван жил гэдэг ялангуяа тэр гурван жилийн дотор их юм үзэж өнгөрүүлсэн болохоор Алс Дорнодын хүн болоход хангалттай хугацаа биз дээ, тийм үү? гэж Гранатовыг ярихад нь, гялалзсан товч, бүрх малгайг нь хараад дипломат байсан болов уу гэж бодсон Катя: 

	— Та дипломат байсан уу? гэж асуучхаад царай нь улайв.

	— Үгүй гэж Гранатов хариуллаа.

	Гранатовын онцгой гунигт инээмсэглэлд хүний сэтгэлийг татан дагуулах нэгэн увдис байх мэт. Катягийн сэтгэлд ер бишийн адал сонин явдал бодогдлоо. Гранатов тайлбарлаж:

	— Би барилгын инженер хүн. Намайг намаас Дорнод Хятадын төмөр замд илгээсэн юм. Тэнд би гурван жил ажилласан. Харбинд гэхэд нь

	— Тэнд чинь япончууд бий шүү дээ гэж Катя өрөвдөн хэлсэнд

	— Тийм ээ... Нутгийн үндсэн иргэд нь хятад, эзэн нь япон, яргын ажилд гаршсан оросын цагаантан байдаг. Харбины сөрөг тагнуулд баригдаад сууж байхад японд байна уу, цагаантны шоронд байна уу, алин нь ч мэдэгдэхгүй байдаг гэж Гранатов алгуурхан ярьсанд,

	— Та тэндхийн шоронд байсан уу? гэж Тоня асуугаад царай нь зэвхий даав.

	Гранатов сорвитой гараа дээш өргөж, дахин гунигтайяа инээмсэглэлээ.

	Комсомолчид улам ойртон шахаж, дуу шуугүй сууцгаав. Мартагдаагүй зовлонгийн ул мөр болсон тэр сорвитой гар, гунигт инээмсэглэлийг комсомолчид хараад, зүрх чичрэн, гүнээ хүндэтгэх сэтгэл төрнө.

	— Хумсыг минь хуулж, гарыг минь улайсмал төмрөөр хайрч, үсийг минь булзалж байсан. Ташуурын ором үлдээхгүй гэж нойтон даавуугаар ороож байгаад нанчиж байлаа гэж Гранатовыг аяархан ярихад

	— Гар дээр чинь сорви үлдээж шүү дээ! гэж Катя дуу алдсанд нөхөд нь зандрав. Катя буруугаа мэдэж, нөхдөө тойруулан хараад, хэл дуугүй боллоо. Гранатов Катяг нэгэнтээ ширвэн хараад, намуухан дуугаар үргэлжлэн,

	— Нэг л юм шалж шаардсан. Тэд нар Дорнод Хятадын Төмөр Замд ажиллаж байгаа зөвлөлтийн албан хаагчид коммунист суртал нэвтрүүлэг хийдэг гэсэн өчиг авах гэсэн юм. Ийм өчиг мэдүүлэг авах гэж дөрвөн сарын турш арга бүхнээр оролдож билээ. Дөрвөн сар гэдэг дөрвөн жилийн дайтай санагдсан... гэж ярьжээ.

	Тоня гэнэт урагшаа ухасхийж, Гранатовын сорвитой гарыг шүүрэн авч, халуун уруулдаа наалаа.

	Гранатов цочиж, нүүр нь ялимгүй татвалзан, гараа татаж аваад, Тонягийн толгойг илж

	— Бүгдийг тэсвэрлэж болно. Та нар өөрснөө ч гэсэн тэсэх л байсан гэж даруухан хэлжээ.

	Тоня комсомолын гишүүн нөхдөөсөө ичиж сэтгэл зовнин толгойгоо гудайлгалаа. Нөхөд нь анзаараагүй юм шиг нүүр буруулав.

	— Одоо барилгын ажилд хүсэлтээрээ ирээд байна гэж Гранатов хөгжилтэй хэлээд, дөт шадар суугаа залуучуудыг гарын хүрэлцэхийн хэрээр тэврэн авч

	— Ажиллацгаая! Барьж байгуулцгаая! Нөхөрлөцгөөе! гэжээ.

	Тоня тавцан дээр гүйн гарч, хүйтэн салхи залгилан, нүдээ аньж, гараа зангидан элгэндээ наалаа. Аяа, намайг тийш нь явуулдаг болоосой, энэ дэлхийн бүх эрүү шүүлтийг давж, нэр бүтэн үлдэж, тэргүүнээ омог бардам өргөн гарч ирэх аз завшаан олддог болоосой! гэж бодсоноо эрүү шүүлт, ганцаардлын зовлонг сэтгэлдээ төсөөлөөд, бие нь арзасхийв. Гэвч айж хулчийсан нь бус. Тэмцэгчид тийнхүү хатууждаг билээ. Харбин, Токио, Калькутта, Рио-де-Жанейро гээд... тэмцэл хэчнээн их байна вэ!

	— Бүсгүй та салхинд цохиулавзай! гэж хүн дуугарах нь сонсогдлоо.

	Гранатов найртай инээмсэглээд, хажуугаар нь өнгөрлөө.

	Араас нь вагоны хаалга тасхийн хаагдав.

	Тоня юманд цохиулсан мэт биеэ хураалаа. Гранатовын дууны өнгөнд элэглэх аялга сонсогджээ. Өөрийг нь элэглэсэн юм болов уу? Яая гэх вэ, Миний хохь! Энэ хүнд тоогдохоор гавьяа байгуулсан биш.

	Тоня ингэж бодоод эгэл жирийн бяцхан гараа ширэв татан харжээ.

	Комсомолчид замдаа Хабаровскт очмогц юм бүхэн тодорхой болно гэж бодож явжээ. Гэтэл тэнд очсон хойно барилгын талбайд хүрэх шинэ зорилго тулгарлаа. Хабаровскт учир таниулаад өгөх хүн байсангүй. Шинэ барилгын контор нэгэнт байгуулагдсан атал барилга нь алга байжээ. Боловсон хүчний хэсэг ажиллаж, тэр хэсгийн ядарч зүдэрсэн хүмүүс шинээр ирсэн комсомолчид, инженерүүдийг бүртгэх, байрлуулах, талон олгох гэж өдөр шөнөгүй ажиллаж байжээ. Бас конторт хийх ажилгүй, үг өгүүлэл тавин суух инженерүүд байлаа. Ерөнхий инженер Сергей Викентьевич нийтийн байрны комендантын үүрэг гүйцэтгэж байжээ. Залуу инженер Федотов хоолны талон, халуун усны талон тавин өгч байв. Бас барилгын дарга нөхөр Вернер гэдэг хүн байж. Хүйтэн тунгалаг нүдтэй, захирангуй дуутай, тэр бухимдуу туранхай хүн зэрвэсхэн үзэгдээд л алга болно. Тэр хүн өдөржингөө хязгаарын байгууллагуудад хурал зөвлөгөөнтэй байдаг аж. Вернерийн албан тасалгааны үүдийг унжгай хамартай, сэжиглэнгүй харцтай, хижээл насны, муухай ааштай нарийн бичгийн дарга авгай сахина. Комсомолчид танилцсан даруйдаа тэр авгайд «Амар мөрний гүмбараа матар» хоч өгчээ.

	Ямарваа юмыг олигтой мэдэх хүн байсангүй. Юу л асуувал, «Вернерээс асуу» гэж хариулна. Амар мөрний доод бие мөстэй хэвээр байгаа учир барилгын талбайд очих аргагүй юм гэнэ гэлцэнэ. Хэдий тийм боловч өдөр болгон маргааш л галт онгоцонд суулгах юм гэнэ гэсэн яриа дуулдаг байлаа. Онгорхой цоорхой саравчинд яаруу сандруу байгуулсан нийтийн байр нь ус ч үгүй, гэрэл ч үгүй агаад шөнөдөө хатуу тогтоосон нормоор лаа тавьж өгнө.

	Хотод ганц өөдтэй гудамж байх нь Карл Марксын нэрэмжит гудамж. Тэр гудамжинд албан газар, дэлгүүр, кино, гуанз зэрэг юм бүхэн бөөгнөрчээ. Гудамжны нэг үзүүр нь цэнгэлдэх хүрээлэнд, нөгөө үзүүр нь яг Амар мөрөнд тулж очсон эгц огцом замтай соёл, амралтын их цэцэрлэгт тулсан байна. Их цэцэрлэг нь хаалттай, цэнгэлдэх нь бас өөрцгүй. Кино театрт хэдийн бүгдээрээ үзчихсэн кино гарч байлаа. Үзэх юм гэвэл ганц Амар мөрөн үлджээ. Арзгар барзгар мөс хөвсөн өргөн их мөрнийг хэдэн цагаар харавч үл уйдна.

	Комсомолчид өдөр нь Хязгаарын комсомолын хороон дээр удтал бужигналдана. Юм бүхнийг сонирхож, комсомолын гишүүн болгоноос:

	— Чи эндхийн хүн үү? гэж асуухад

	— Үгүй, Усть-Камчаткынх

	— Виахтынх,

	— Гродековынх

	— Ольгийнх

	— Тетюхийнх

	— Находкийнх гэж хариулах сонстоно.

	Тэр Находка, Тетюхе, Виахту гэдэг нь хаа байдаг юм бол? Ер энд ажил хэргээр ирээд, загас агнуур, сурах бичиг, хаврын тариалан, нүүдлийн кино, буга тэжээх газар, орон сууцны гачигдал, бараа тээвэрлэлт, зэрэг дэвэн дэлхийн юм ярилцан байдаг залуу хөвгүүд өөр ямар ямар газраас ирсэн байдаг бол?

	Епифанов иймэрхүү яриа бүрийг сонссоныхоо дараа Тетюхэд юм уу, Ногаевод юм уу, Камчаткад ч юм уу, бүгдэд нь очих сон гэж хорхойтно.

	Коля Платт түүнийг хорьж

	— Хүн өөрийн нь мэргэжил хаана хэрэгтэй байна вэ? тэнд байх ёстой гэж ятгана.

	Комсомолчид хийх ажилгүй уйсаж байлаа. Хөөцөлдөх хийх юмгүйдээ ичмээр санагдана.

	Андрей Круглов тэргүүтэй арван найман залуу коммунист, намд бүртгүүлэхээр явлаа. Очих газар нь намын байгууллага байхгүй байжээ. Хот, завод, ер юм бүхнийг шинээр байгуулах гэж байгаагийн адил, коммунистууд өөрсдийн байгууллагыг шинээр байгуулах ёстой болжээ. Нарийн бичгийн дарга нь:

	— Та нар нөхөр Морозовтай уулзах хэрэгтэй. Тэр хүнийг танайд удирдах ажлаар явуулах гэж байгаа. Гэхдээ эндхийн ажлаас чөлөөлөгдөөгүй байгаа болохоор та нар түүнийг олж уулзаж чадах юм уу, үгүй юм уу, бүү мэд. Морозов одоо крекингийн барилга дээр байгаа, дараа нь хуралдаанд очно. Одоо түүнийг Охи, Биробижан, Спасскаас ирсэн улс хүлээж л байна... гэжээ. Андрей нар ч Морозовыг хүлээхээр шийджээ. Охи, Биробижан, Спасскаас ирсэн нөхөд яаруу чухал ажилдаа сэтгэл зовсон хүмүүсийн байдлаар комсомолчдыг дурамжхан харна.

	Хоёр ч удаа тасалгаанд хүн шагайж

	— Морозов байна уу? Хуралдаанд хүлээгээд байна.

	— Иван Сергеевич ирээгүй юу? гэж сураглажээ.

	Тэгж байтал саарал саравчтай малгайтай, алжаангуй царайтай, анхаарамж сайт хурц харцтай, сахлаа хусаагүй чийрэг хүн түргэн түргэн алхлан орж ирэв. Түүнийг хэдэн хүн дагаж, явуут яаралтай ажил төрлөө ярьж явна. Саяын орж ирсэн хүн хэсэг комсомолчдыг хараад, хөгжилтэйгөөр

	— Энэ юун сүрэг вэ? гэж асуухад нь Морозов гэдэг мөнийг комсомолчид тааварлажээ. 

	Нарийн бичгийн дарга нь илтгэх гэтэл Морозов гүйцэд сонсолгүй, комсомолчдын дэргэд очиж

	— Та нар хэзээ ирсэн бэ? Хоол сайн уу? Халуун усанд орсон уу? Вернер үүгээр түүгээр гүйгээд олдохгүй л байна уу? Түүнтэй уулзаж ярилцсан уу? Яагаад уулзаагүй вэ? гэж асуулаа.

	Морозов албан тасалгаандаа орж, тэндээс утсаар ярьж, нэг юм шаардаж байгаа нь сонстов:

	— Тийм л дээ, цуглаан хийлгэ. Мөрний хөвөөн дээр. Учир байдлыг ярьж тайлбарлах хэрэгтэй шүү дээ. Галт онгоцон дээр ч яриа хийх хэрэгтэй. Өөрснөө хийнэ биз! Нас залуудаа хамаагүй, эрчим чадал нь буцалсан улс гэжээ.

	Морозов комсомолчдыг тасалгаандаа урив. Оха, Спасск, Биробижанаас ирсэн нөхөд хаалганы дэргэд шавааралдав. Бас нэг хүн дуудаж

	— Иван Сергеевич ээ, хуралдаанд ороорой гэв.

	Морозов бүгдийг хүлээж авахаар амлаж, хуралдаанд одоохон очихоор амлаж, хаалгаа хаав. Тэр алжаан ядарч, элдэвт санаа зовсон төлөвтэй байх боловч цуцахыг үл мэдэх туяа татсан нүдээр комсомолчдыг анхааралтай ажиглан харав.

	Комсомолчид эхлээд ерөнхий оршил үг хэлэх болов уу гэж хүлээж байтал Морозов шууд үндсэн чухал зүйлд орж, гол мөрний цэнхэр зураас, уул нуруудын хүрэн шар мушгиа эрээлжилсэн асар том газрын зургийг шөрмөслөг гараар зааж,

	— Энэ манай хязгаар байна гэлээ.

	Газрын зураг дээр эд юм, хүнтэй хэдийн холбоо бүхий Хабаровск, Оха, Биробижан, Посьет, Ногаево гэх мэтийн нэртэй цэг байна... Тэр цэгүүд уудам их хязгаар нутгийн дунд таржээ.

	Харин Морозов тэр бүгдийг бүхлээр нь эзний ёсоор нүд бэлчээн, хайрын сэтгэлээр хараад,

	— Лут шүү! Манай хязгаарын нутаг дэвсгэр дээр Англи, Франц, Герман, Испани, Итали, Польш гээд, Европын бүх гол гол орон бүгдээрээ элбэг багтана... Япон улс найм дахин, Герман зургаа дахин багтана... Тэнгисийн хил нь энэ байна, арван найман мянган километр урт. Умард мөсөн далай, Номхон далай байна.... Номхон гээд байгаа шүү! гээд инээд алдаж, далайн зөөлөн цэнхэр талбайг гараар илж, — Энэ Номхон далай нефть шиг дүрсхийтэл асаж мэдэх далай шүү! гэснээ завсар нь өөр үг хавчуулалгүй шууд.

	— Та нар энэ хязгаарыг мэдэх үү? гэж тулган асуухад нь

	— Бага даа гэж бүгдийн өмнөөс Круглов хариулав.

	— Мэдэх хэрэгтэй! гэж Морозов эрс хэлээд, алжаасан байдалтай нүдээ анивхийлэн тасалгаа дотуур нааш цааш холхив. Нүдээ дахин нээхэд нүдэнд нь залуугийн гал цог гялалзлаа. Морозов ромбо хэлбэртэй хүрэн шаргал хойг тийш гараа сунгаж

	— Камчатк. Гайхалтай нутаг даа. Би очиж үзсэн. Гэсэн ч дахин нэг очиж, удаахан байж, уул хадаар буу үүрч тэнэх сэн гэж боддог. Камчатк бол хайж шинжээгүй их баялагтай, оргилж байгаа галт уултай нутаг. Эрдэмтэн нар Ключийн оргил гэдэг хамгийн том галт уул дээр гарч, тогоонд нь орж үзэхээр бэлтгэж байгаа. Ажиллаж байгаа галт уулын тогоонд орж үзнэ гэдгийг төсөөлж байна уу? Жюль Верний л бичиж байхад таарах газар санж гэлээ.

	Морозов сэтгэл хөөрөн инээмсэглэж байснаа өөр юм бодсон бололтой

	— Сургуульд байхад арын ширээг Камчатк гэдэг сэн. 

	— Камчатк бол яндаж баршгүй баялгийн орон! Камчаткын эрэг орчимд үй түмэн загастай. Бид загас, наймалж, халим барьдаг. Халим агнахыг та, нар үзсэн ч болоосой. Би үзсэн. Ан агнуурын дотроос хамгийн сонин сайхан нь даа. Алсан халимын гэдсэнд хий хөөргөдөөд, чиргүүл онгоц шиг, халим агнуурын хөлөг тийш чирч аваачдаг юм. Бид Камчаткын эргээр олон завод барина... Одоохондоо гол унаа нь нохой байдаг. Нохой чаргаар хэдэн сар явж байж хүрэх газар ч бий. Гэвч бид тэнд зам харгуй тавьж, Камчаткыг ялна. Камчаткын бүх ирээдүй өмнө маань байна гэлээ.

	Морозов гараа бүр дээш болгож

	— Энэ манай Арктик... Чукотка, Колыма байна. Тийшээ зун л очиж болдог. Галт онгоц усан доорх мөснөөс зайлж, мөс зүсэгч онгоцыг дагаж явдаг. Тэнд хүний хөл хүрээгүй онгон зэрлэг газар ч бий. Харин хүний хөл хүрч, шинжлэх ухааныг авч очсон газар нь юутай их баялаг вэ! Колыма бол алт ихтэй, зөвлөлтийн Клондайк гэсэн үг! Бид тэнд алтны тэргүүн зэргийн аж үйлдвэр хөгжүүлж байгаа. Алт нь ямар гэж санана! Жек Лондоны зохиолын баатрууд бол түүнийг хараад ухаан алдах биз ээ гэжээ.

	Морозов зальтайхан инээмсэглээд,

	— Бадрангуй романтик сэтгэл гэдэг сайхан шүү, тийм ээ? Би өөрөө бадрангуй сэтгэлтэй хүн. Харин большевик бадрангуй сэтгэл бол нарийн тооцоо, ашиг тустай ажил хийх чадалтай хосолсон байдаг юм. Бидэнд залуучууд та нараас ийм л юм хэрэгтэй байна. Романтик явдлыг эрээд байгаарай, адал сонин явдал мундахгүй олдоно! Чөтгөр шиг ажиллаад л, ажиллаад л, байгаарай гэжээ.

	Ийм нэгэн бодлыг цухас хэлээд, газрын зургийн өмнөд хэсгийг зааж

	— Уссури хязгаар. Дулаан бүсийн ургамал, амьтны аймаг бий. Барс, буга бий. Дорно зүгийн эмнэлэгт хэрэглэдэг хүн орхоодой гэж нууцлаг увдист үндэс бий. Бид тэр үндсийг их түүж, гадаадад худалдана. Бугын цусан эвэр ч гэсэн дорно дахины эмнэлгийн зүйл. Манайд одоо цусан эвэр бол бүтэн аж үйлдвэр шиг байдаг. Сүрэг олон бугатай, эврийг боловсронгуй аргаар авч, гадаадад гаргадаг. Та нар Арсеньевын номыг уншсан уу? Арсеньев одоо хуучин замаараа явбал танихгүй төөрөх биз. Юм болгон өөр болсон гэлээ.

	Морозов хэсэг зуур бодлогошров. Энэ хүн тус хязгаарын бүхий л өөрчлөлт, бүхий л ирээдүйг өөр олон бодол санал дүүрэн тархиндаа эргэцүүлэн бодсон байжээ. Морозов хэсэг бодсоноо

	— Нээрээ манайх асар их болоод арвин баялаг хязгаар шүү. Манайд юу байхгүй вэ гэж асуу л даа. Юм болгон бий гээд, газрын зураг өөд дахин сарвайж, энд тэнд нь зааж

	— Энд Сучан, Артемд чулуун нүүрс бий, сайныг нь яана? Сахалинд нүүрс, нефть, загас, үслэг ан, алт бий. Буреяд нүүрс, хүдэр, алт бий. Амар мөрөн загасаар арвин. Бас сайхныг нь яана! Өдий төдий цутгалан нь цагаан нүүрс, цахилгаан эрчим хүчин гэсэн үг. Та нар цагт дөчин километрийн хурдтай голыг үзсэн үү? Манай энд давс л байхгүй. Давсны хувьд гачигдалтай байна. Гэхдээ бид түүнийг олно. Бид нутаг хязгаараа гүйцэд судалж мэдээгүй байна. Тоо баримт хэлэх үү? Манай нутгийн байгалийн баялгийн зургаагаас найман хувийг л шинжлээд байгаа. Бид газар гишгэж л байна, гэтэл юун дээр гишгэж байгаа гэж санана? Бидний хөлийн дор ямар их баялаг хэвтэж байгаа гэж бодно? гээд, Морозов магнайгаа илэхэд царайд нь элдэвт санаа зовсон, алжаасан байдал дахин үзэгдлээ. Морозов яриагаа үргэлжлүүлэн

	— Манай энд геологийн хэдэн арван шинжилгээний ангийг зүг зүгт явуулсан. Гэтэл бидэнд хэдэн арваар тогтохгүй, хэдэн мянган шинжилгээний анги хэрэгтэй байна. Манайд хэдэн арван газар барилга барьж байгаа. Гэтэл бид хэдэн арваар тогтохгүй, хэдэн мянган барилга барих хэрэгтэй байна. Хүн бүл мөхсөдөж байна даа гэснээ комсомолчид тасалгааны дунд зогссоор байгааг сая л мэдэж,

	— Үгүй, та нар юунд зогсоод байна вэ, сууцгаа, сууцгаа гэж хэлээд, бүгдийг суулгаж, өөрөө тасалгаа дотуур нааш цааш холхин, үе үе хананд өлгөсөн газрын зургийн дэргэд эргэн очиж, яриагаа үргэлжлүүлэх нь:

	— Ирээдүйг нэг харах уу? Энэ бол олон талаар мөрөөдөл юм, гэхдээ биелэх бодитой мөрөөдөл! Энэ зам байна. Та нар энэ замаар явж ирсэн. Арчаагүй зурвас төмөр зам. Энэ зохих уу? Дан замтай болохоор тус хязгаар амьсгаа ч авч чадахгүй байна. Асар удахгүй хос зам тавина. Гэхдээ энэ ч багадна гэснээ харандаа шүүрэн авч газрын зураг дээр Байгал нуураас эхлэн, гадаад далай хүртэл тахир шугам татуулан, эндэлгүй зааж, — Үүгээр ой тайга, мөнх цэвдгийн районыг дайруулан Байгал Амарын их зам тавина. Тэгэхтэй зэрэг ой тайга нутаг ч өөр болж, орчин тойронд нь аж үйлдвэрийн шинэ шинэ район бий болно. Юу вэ гэвэл, хаана л бол хаана барьж байгуулах хэрэгтэй байна. Лут шүү! Бид алт эрж яваад, далимд нь зэс, нүүрс, цайр, төмөр олж байна. Бид нүүрс эрж яваад, далимд нь нефть, цагаан тугалга, хүнцэл, алт олж байна... Энэ бүгдийг олборлож, боловсруулж, хөгжүүлэх хэрэгтэй... Байгал - Амарын их зам бол тус хязгаарын ирээдүйд хүрэх зам. Аа энд, энд бид очих юм гээд газрын зураг дээр том улаан цэг тавилаа.

	Морозов комсомолчдыг дуудав. Комсомолчид түүнийг тойрон шавлаа. Газрын зураг дээрх улаан цэг улалзан, сэтгэлийг гижигдэнэ.

	Морозов зургийн цулгуй хэсгийг ширтэн, нүдээ онийлгож

	— Энд юу ч байхгүй... Та нар л, чухам та нар л энд хот, завод, амьдрал байгуулах улс... Бас энд гээд харандаатай гар нь Солонгосын махир ногоон хэсгийн доохон тогтож, Дээр үед хаант Орос улс бут цохигдсон газар. Бут цохигдох цохигдохдоо бүх флотоо алдсан юм. Харин Зөвлөлт Орос улс хэзээ ч бут цохигдож байгаагүй, цохигдох ч үгүй гэлээ.

	... Морозов хаант Оросын бут цохигдсон тэр газраас гараа салгаж, ирээдүйн хотын сэтгэл гижигдсэн улаан цэгийг дахин заагаад

	— Та нар батлан хамгаалалтын нэг нэн чухал зорилтыг шийдвэрлэхээр явж байна. Та нар энэ зорилтыг шийдвэрлэж чадна чиг. Энэ бол нөгөө талаар тус хязгаарыг эзэмших нэг нэн чухал зорилт байгаа юм. Энэ бол тайга нутгийн төв, нийслэл нь болно. Энэ бол Сахалин, Камчатк, Колым, Николаевск тийш сунгасан найрсаг гар... гээд дуугүй болж, харандаагаа далд хийснээ дахин үргэлжлүүлэн, — За та нар комсомолын гишүүд, большевикууд байна. Ойлгож мэдрэх хэрэгтэй. Амьсгаа авах ч завгүй их ажил бий. Туйлын хурдан хийх ажил. Үүнийг бид өөрснөө бодож зохиосон юм биш, олон улсын нөхцөл байдал шаардаж байна... Ажлын нөхцөл анхандаа хүнд хүчир байна. Гэсэн ч энэ хязгаарын төлөө жаахан зүдрэхэд ердөө гэмгүй. Маш баялаг үзэсгэлэнтэй сайхан газар. Харин эзэн болох хэрэгтэй. Толгод болгонд алт бий, чадал байдаг л юм бол алт олдохдоо л олдоно гэлээ.

	Тэгснээ урагшаа нэг алхалж, Андрей Кругловын мөрнөөс бариад

	— Алт ч яамай байна аа! гэж үл ойшоох янзтай давтан хэлж, Кругловын мөрийг тавиад, өөр нэг залуугийн гарыг барьж, явуут дундаа бас нэг хүнийг тэвэрч, дөрөв дэх залуугийн булчинг тэмтэрч үзэнгээ, — Алт ч яамай байна аа! Манайд хүн алтнаас үнэтэй. Хүн гар хөдлөхгүй бол алт, нефть, нүүрс алин нь ч дэмий хэвтэж л байх болно гэснээ гэнэт инээд алдаж, нүүр нь хөгжилтэй атираатаж

	— Манай энд Кирюша Попов гэж нэг залуу байсан юм. Ганцаарыг нь Камчаткт явууллаа. Баахан үглэж, хараал тавьж, загасны талын юм мэдэхгүй, ажлыг нь дийлэхгүй, бүдүүлэг газар яаж очих вэ гэж хоёр ч удаа уйлагнасан захиа бичиж билээ. Тэнд нэг жил болоод уйлагнасан захиа бичихээ больж, харин тийм тийм ололт амжилттай гэж сайрхах нь илүү болсон. Амралтаар ирээд бас л урвайж, ядарлаа зүдэрлээ, Хабаровск юм уу, Владивостокт шилжүүлж өгөөч гэж гуйж гувших боллоо. Бид хоёр сарын хугацаагаар амралтад явуулсан чинь сарын дараа эргэж ирээд: «За тэр нар салхинд наадах ч яамай. Сарны саруулд хүүхэн мүүхэнтэй зугаалах ч яамай» гээд, онгоцонд суугаад Камчатктаа буцсан. Хоёр дахь жилээ ажиллаж байгаа... гэлээ.

	Морозовын царайд энхрий ялдам туяа татахад нь тэр Кирюша Поповыг хэчнээн хайрлан дотнолдгийг бүгд ойлгов. Морозов яриагаа үргэлжлүүлэн:

	— Та нар ч гэсэн тийм байх хэрэгтэй. Хот байгуулах нь бага хэрэг, алс дорнодын большевик, идэвх санаачлагатан, шинжээч, нутаг усандаа халуун хайртныг бий болгох хэрэгтэй байна гэлээ.

	Нарийн бичгийн дарга нь түрүүнээс хойш хаалгаар байн байн шагайсаар байв.

	— За ингээд гүйцэх шив. Ойлгох хэрэгтэй, ажилд сэтгэлээ өгөх хэрэгтэй. Та нартай энд нэг, хоёр жилийн гэрээ байгуулсан. Шал дэмий хэрэг! Та нар ганц хоёр жилд юу бүтээж гавих юм бэ? Та нар большевик улс байна үнэн юмыг үнэнээр нь харж, бусдыг ч үлгэрлэх ёстой. Алс Дорнод нутагт суурьшиж, идээшиж, хайртай болох хэрэгтэй. Та нарын зорилт энэ дээ гэхэд нь, 

	— Та удахгүй очих уу? гэж Андрей асуусанд Морозов инээд алдаж,

	— Залуучууд та нар өөрснөө хөдлөөрэй. Та нарт хүч дутах юм биш. Дийлэхгүй гэх юм биш. Намайг хүлээх явдалгүй, та нар өөрснөө залуу улс байна гэлээ.

	Хүлээж байгаа хүмүүс хаалгаар шагайж, утас дуугарав.

	— Харж байгаа биз дээ, надад энд ажил мундахгүй байна. Орны хүн маргааш л ирнэ... За ер нь нисэх онгоц гэдэг хурдан унаа, уйдаж завдаагүй байхад чинь гүйцээд очно гэлээ.

	Андрей Круглов тэр тасалгаанаас гарсан хойно ч Морозовын нүсэр боловч ялдам зөөлөн гар мөрөн дээр нь тавиастай хэвээр байгаа юм шиг санагдав. Хоолны газар очиход комсомолчид сурсан зангаараа шуугилдаж үймэлдэн байгааг хараад гэнэт гайхав. Валька Бессонов хоол нэмж өгөхийг шаардан, тэнхээгээрээ орилж, Катя талх бөөрөнхийлөн шидэлж байлаа. Клава Мельниковагийн дэргэд олуул бужигналдаж байв. Юу вэ гэвэл, Усть-Камчатскаас ирсэн нэгэн залуу хархүү танилцаад хоёр хоносны дараа Клаваг сууя гэж гуйхад нь Клава татгалзаад, Усть-Камчатскт очихоосоо хулчийж байна гэж бодоогүй байгаа даа? хэмээн дотроо сэтгэл зовсон байж.

	Энэ залуучууд хүнд хүчир нөхцөлд ажиллах, тэмцэхэд бэлэн байна уу? Нэг, хоёр жилийн дараа гэртээ буцах ёсгүй, эдүгээгээс эхлээд энэ үл таних ширүүн догшин газар эх нутаг нь болох ёстой гэдгийг эдэнд яаж хэлбэл таарах вэ? Ойлгодог болов уу? Үлэмжийн их зорилтод сэтгэл нь хөөрч татагддаг болов уу?

	Манайд алт байвч хүн бүл цөөн байна гэж хэлсэн тэр хүний өмнө энэ бүх нөхдийнхөө төлөө намын хариуцлага хүлээснээ Андрей ухамсарлав.

	Комсомолчид Кругловыг тал талаас нь шавж, хэзээ хаашаа явах вэ, ямар барилга яаж барих юм бэ? гэж асууж шалгаацгаахад нь Андрей түрүүнд Морозовоос хэд хэдэн юм асуух гээд завдаагүйгээ сая саналаа. Яриа Андрейн санаснаас богинохон, холбоо авцалдаагүй болжээ. Гэтэл өнгөцхөн ажиглахад утга авцалдаагүй юм шиг тэр ярианд Андрейн сэтгэлийг догдлуулсан хэрэгтэй зүйл нь орсон байж. Морозов Барилгын тухай товтой юм огт хэлсэнгүй, зүгээр л санаж бодсоноо дэлгэж, энэ онгон зэрлэг хязгаар нутагт хайртайгаа, элдвийг эргэцүүлэн бодож, сэтгэл түгшиж, хүн ирж суурьшаасай, дасаж идээшээсэй, урам зориг нь бадраасай гэж халуун сэтгэлээр мөрөөдөж явдгаа энгүүн ярьжээ... Морозов гэрээг огт хэрэггүй хоосон цаас шиг ярихдаа хүн юу гэж бодох бол гэж сэтгэл зовсонгүй. Тэр нь зөв юм. Хүний дотор нэг юм бодуулж чадлаа. Бас шаардлага тавилаа...

	Андрей тэр өдөр анх гэнэт Динаг санаж, Дина наашаа ирэхгүй бол яана?.. гэж сэтгэл нь урагдан, түүнээс хойш өдөржингөө элдвийг эргэлзэн, уруу царайлж явлаа.

	Орой болсон хойно Вернер комсомолчдыг цуглуулж, Кругловын өглөө дуулах гэж хүсээд дуулаагүйг дуулгаж, барилгын тухай тоо баримт дурдан, харьцуулж жишин, товтой тодорхой ярьж, зорилтыг заалаа. Андрей асуух гэснээ бүгдийг асуув. Харин яриаг чагнаж юм асууж байх зуураа юм бүхнийг өглөөгүүр барилгын тухай тоймтой юм яриагүй тэр хүний халуун хүсэл нэвтэрхий нүдээр харах болсноо сая мэдэв.

	Амар мөрнийг уруудан мөс ч хөвнө, галт онгоц ч хөвнө.

	Комсомолчид ийм их мөсийг үзээгүй аж. Усан дээгүүр бүхэл бүтэн арал шиг их мөс эргэлдэн, дайвалзан, тэр том том мөс мөргөлдөн харшилдан тас нясхийж, өдий төдий жижиг мөс болж бутраад, булингарт усан дээгүүр эргэлдэн урвалдан хөвнө. Их мөс Амар мөрнийг хөндөлсөн, үлгэрт гардаг сонин хачин уулс шиг болж, бүтнээрээ байгаа хавтгай мөсөн дээр овоорон, мөрний эрэг дээр сүртэй их чимээ гарган нурж унана.

	Мөсний хойноос галт онгоц торж бүдчих мэт алгуурхан хөвнө. Мөсний дийлэнх нь урсаж, өнгөрсөн хойно мөрний эргээр эрүүл газар байхгүй болж, бараагнасан лужир лужир мөс бие биеэ түшин лүглийж харагдана.

	— Мөн гоё оо! хэмээн комсомолчид шагшиж

	— Хараач, ямар сайхан юм бэ! гэж Катя Ставрова дуу алдав. Харахад үнэхээр үзэсгэлэнтэй сайхны хажуугаар бас айх мэт сүртэй байх боловч тэр тухай нэг ч хүн хэлсэнгүй.

	Усанд үлдсэн мөс галт онгоцны хажууг мөргөж, дээрээс харахад заримдаа булингартай усан дотор усан доорх мөсний дүрс бүдэгхэн харагдаж, хурц хянган ирмэг нь асар том хошуу мэт санагдана.

	— Дажгүй ээ, хүрэх газраа мэнд хүрнэ гэж Епифанов учир мэдэх хүний дуугаар өгүүлэв. Усан цэргүүд хараал тавин, онгоцны цөмөрсөн цоорсон газрыг нөхнө. Епифанов тэдэнд туслахын завсар мөсөнд даруулж живсэн хөлөг онгоцны тухай, тийм онгоцыг уснаас гаргаж байсан тухай түүх намтар хөөрч явлаа.

	Модон «Колумб» онгоц хоцорч, «Коминтерн» онгоц түрүүлэн, замын байдлыг тэнсэнгээ их ачаатай чиргүүл онгоцыг дааж ядан чирнэ.

	Зарим газар цөн түрээгүй байх тул бөглүү нам гүм тосгон гацааны хавьд удаан цагаар зогсох хэрэг гарна. Мөрний доод биеэр бол хавар ус хоёр хийдгээ хийж, их мөс тас нясхийн хагарч, нэг нэгэн дээрээ овооролдон байх аж.

	Хээ угалз хатгамалласан нэхий дээлтэй нанай хүмүүсийг мөрний эрэг дээр ирэхэд комсомолчид тэдний дээл хувцас, чанга сүлжсэн үс гэзэг, үл ойлгогдох хэлийг нь сонирхоно. Нанайчуудын дотор бас орос хэл мэдэх хүн байх агаад онгоцны ахмадад хандан:

	— Танай арай эрт явна аа! гэж хашхирахад нь тэр үнэн үгийг дуулаад, ахмад буруу харна.

	Нөхөр Вернер мөсөн замаар байлдан дагуулах аянд яваа их цэргийн эзэрхэг эзэн мэт ахмадын тавцан дээгүүр дурантай нааш цааш холхино. Вернер, онгоцны ахмадтай зөвлөн хоолны цэсийг баталж, орой болгон коммунист, комсомолын бригадын дарга нарыг цуглуулж шуурхай зөвлөгөөн хийлгэхэд нийтийн танхимд суух сандал хүрэлцэхгүй, залуучууд шалан дээр сууцгаагаад, нөхөр Вернерийн жавхайсан голшиг бие бялдар, сүртэй төв царайг хүндэтгэн харцгаана.

	Вернер цугласан улсыг хүйтэн цайвар нүдээр ээлжлэн харж, ширүүхэн дуугаар эхлэн:

	— Сахилга бат даанч арчаагүй байна. Хүнтэй ажиллахгүй, элдвийн яриа цуурхал гарч байна. Яагаад ингэж замбараагаа алдаж байна вэ, учрыг хэлээд өгнө үү! гэжээ.

	Чухмыг хэлбэл замбараагаа алдсан юм байсангүй. Хэдэн зуун сэргэлэн цовоо, сониуч залуус нэг давчуухан галт онгоцон дээр цуглаад, сүрлэг догшин дүртэй танихгүй мэдэхгүй нутгаар дөрвөн хоног явж байгаа нь энэ билээ. Уг нь хоёр хоног яваад хүрнэ гэж гарсан болохоор хүнс нь дуусах тийшээ хандаж, өл хоол муутай явжээ. Комсомолчид хоолны хомс тачрыг онц санаанд орохгүй атал харин нийтийн танхимд чимээгүй сууж тавцан дээгүүр томоотой явна гэхлээр чадахгүй, ахмадын тавцан дээр гарч үзэх сэн, машин тасагт орох сон, юм бүхнийг нүдээр үзэж, гараар барих сан гэж байж ядацгаана. Бас зогсох тоолон эрэг дээр харайн бууж, үл таних нутгийн нойтон газрыг гишгэж үзэх сэн, нанай хүнийг ойроос харж, ганц хоёр үг солих сон гэж хорхойтно. Загас дэгээдэж, шувуу агнах сан гэж хүснэ. Ааг нь багтаж ядан, шуугин бужигнаж, гүйж харайж, ноцолдох ноололдохыг хүснэ.

	Вернер яриагаа үргэлжлүүлэн

	— Дур мэдэн эрэг дээр буувал баривчилна гэдгийг сануулъя. Би та нарын дүрсгүй толгойг хариуцаж яваа болохоор туйлын хатуу ярина шүү гэжээ.

	Круглов Вернерийг бахархан ширтэв. Вернер үгээ огцом огцом хэлж, товчхон ярих агаад харц нь сэтгэл чанга, хүчиндээ итгэсэн байдлыг илтгэнэ. Вернер хатуугаа жаахан гайхуулах мэт байвч энэ нь ч Андрейд аятайхан санагджээ.

	Гайхуулж ядаж байна! гэж комсомолчид шивэр авир гэлцэнэ.

	Урт аян замын турш ажилгүй сул явж, Хабаровскт бас дэмий хүлээн уйдаж суусны дараа хүчиндээ итгэсэн хатуу хүний захиргаанд орсон нь сайхан ч юм шиг санагдана.

	Гэсэн ч «замбараагаа алдсан» нь хэвээрээ байлаа.

	Хамгийн түрүүн Катя Ставрова, Костя Перепечко, бас зам зуур Москвагийнхантай ижилсэж амжсан Валька Бессонов нар шийтгүүлжээ. Костя Перепечко ангийн буутай юм санж. Тэгээд хөлөг онгоцон дээрээс буу буудах хатуу хориотой атал нэг элээ буудсан байжээ. Галт онгоцонд сууж яваа улс буун дуу сонсоод үймэлдэн байх зуур Перепечко өөрөө Катя, Валька хоёртой гурвуул хашхирч гууглан, завь буулгахаар гүйж очлоо. Шархадсан элээ усан дээр тийчгэнэж байгаа харагдав. Матросууд3 завь өгөхгүй гэсэнд Катя уйлах шахан гуйж, тэр элээ хариугүй үхлээ гэж царайчлан байтал яг тэр үеэр Вернер хүрч ирээд, аяархан мөртөө захирангуй дуугаар

	— Аль вэ, ноом-хон! Ямар зугаа цэнгэл гэгч энэ вэ! Буу буудаж, уйлж унжиж, замбараагүй юм болж байх шив. Хэн буруутай вэ? гэхэд нь Перепечко, Катя, Валька гурав бие биеэ хараад, дор дороо «миний буруу», «миний буруу» гэж дуугарч, Катя бас горь тасраагүй

	— Тэр элээ живэх нь... гэсэнд

	— Миний өрөөнд оч! Шалавхан гэж Вернер зандраад, өөрөө комсомолчдын хойноос явлаа.

	Вернерийн өрөө цэвэр тохилог бөгөөд онгорхой цонхоор хүйтэн салхи сэнгэнэнэ. Вернер цонхоор харж, дуугүй гөлөлзөн байгаа гэмт гурвыг ээлжлэн харж

	— Буугаа аль гэж Костяд хэлэв.

	Костя буугаа дуугүй өгсөнд Вернер цэнэгийг нь авч халаасандаа хийгээд, бууг нь дэгээнээс өлгөж

	— Юу хийснээ бодоод энд сууцгааж бай. Нийслэлийн тэргүүний комсомолчид байж, сахилга зөрчиж байдаг, сайхан ажил аа! гээд, гадагшаа гарч, хаалгыг цоожиллоо.

	Гурван залуу хоёр цаг хоригдон суужээ.

	Галт онгоцны ханын сонинд мань гурван баатрыг дүрсэлсэн шог зураг гарч, зургийн дор Гриша Исаков:

	 

	Элээ авлахаар буудаж гэнэ, уйлж ч гэнэ 

	Эцэст нь өөрснөө элээнийхээ оронд баригдаж

	 

	гэсэн шүлэг зохион бичлээ.

	Мөн тэр өдөр инженерүүд гэм хийсэнд нийтээр баярлалаа. Галт онгоцонд гучаад инженер сууж явжээ. Хамгийн шилдэг сайн өрөө тасалгаанд суусан тэр инженерүүд Вернерийн тушаалыг биелүүлэх албагүй гэж санаад онгоц зогсох тоолон эрэг дээр дэгээ, буу авч бууна. Бүүр анхны өдөр инженер Федотов загас барих гэж улайж суугаад онгоцноос хоцрох шахсан байна. Анчны шинэхэн хувцастай даналзаж явсан инженер Слепцов нэгэн ямааг янгир гэж андуураад буудах шахжээ.

	Ямааны хэрэг гарснаас хойш Вернер хэн ч байсан эрэг дээр буухыг хориглосон тушаал гаргасан атал ерөнхий инженер Сергей Викеньевич тэргүүтэй таван инженер онгоц нэг зогсоход бууж, голын эрэг дээр дэгээ барин сууцгаасанд

	— Шатаа хурааж ав! гэж Вернер мушилзан тушаалаа.

	Комсомолчид баяр хөөр болон цовхчиж, шатыг хураалаа.

	Инженерүүд хэзээ өнгөрсөн хойно сая сэхээ авч, дэгээгээ хаяцгааж, эрэг дээр үймэлдэн хашхиралдсанд комсомолчид өрөвдсөн улс болон тохуурхаж, Вернерийн царайг харцгаав. Вернер завь явуулахыг тушааж, таван инженерийг галт онгоцон дээр авчралгүй, чиргүүл дээр аваачиж буулга гэхэд нь эсэргүүцэж гомдол тавиад нэмэр болсонгүй, тэр таван инженерийг чиргүүл дээр аваачиж, орой болтол тэнд нь байлгажээ.

	Нар жаргахын өмнөхөн Вернер инженерүүдийг галт онгоцон дээр авчруулж, өрөөндөө оруулаад, удаан ярилцав.

	— Намайг уучлаарай. Тэгэхдээ тушаал бол тушаал шүү дээ. Та нар энэ олон комсомолчдын нүдэн дээр яваа улс, үлгэр жишээ үзүүлэх ёстой гэж хэлээд, энэ гол санаагаа батлах гэж, сайн хоолоор дайлжээ. 

	Сүүлд нь Слепцов

	— Эзэрхгээ тавиагүй этгээд байна! гэж зэвүүцсэнд Сергей Викентьевич харин

	— Сүрхий эр! гэж сайшаажээ.

	Ерөнхий инженер өөрийг нь балчир хүүхэд мэт шийтгэсэнд инээд хүрэх боловч шийдэмгий, захирангуй хүнд хайртай, тийм хүнийг хүндэтгэдэг болохоор дотроо Вернерт атаархана. Өөрөө бол олонд хүндтэй, тохитой томоотой тусгай мэргэжилтэн улсыг шальгүй юмнаас болж бохир чиргүүл дээр ингээд хорьчихож зүрхлэхгүй сэн.

	Орой болсон хойно нийтийн танхимд ээлжит зөвлөгөөн болж, мөрний доод биеэр цөн түрээгүй, мөс битүү байгаа учир шөнөдөө зангуу хаяж, аягүй бол бүтэн хоног хүлээж зогсох хэрэг болно гэж онгоцны ахмад мэдэгдлээ.

	— Талх дуусаж байгаа. Чиргүүл дээр консерв жаахан бий. Оногдол хоолыг эрс багасгах хэрэгтэй болох нь ээ. Хүмүүсийг дайчлах хэрэгтэй байна. Энэ бол анхны шалгалт гэж комсомолын гишүүн бүр ухамсарлавал зохино. Цаашдаа улам их бэрхшээл тохиолдоно. Өөрснөө дасаж, бусдыг ч сургах хэрэгтэй гэж Вернер хэлжээ.

	Оройн хоол болтол дөчин минутын зай үлдээд байлаа. Хүн бүрд хагас лааз загас, нэг нэг зүсэм талх өгөхөөр тогтов. Эс тэгвэл хоол тасрах байв. Залуучуудыг санаандгүй бэрхшээлтэй учрахад бэлтгэх хэрэгтэй байжээ.

	Зөвлөгөөний дараа коммунистууд, бригадын дарга нар хөлөг онгоцоор тарцгаав.

	Андрей зөвлөгөөний тухай, хүнсний байдлын тухай жирийн нэг ярьсанд комсомолчид үг цухуйлгамагц учрыг ойлгоод

	— За яах вэ, бүсээ жаахан чангалцгаая гэжээ.

	Тоня бүүр сүрхий үг хэллээ. Замын турш сэтгэл дэнсэлж, ялангуяа Гранатовтай уулзсанаас хойш зүрх нь хөөрөөд байсан болохоор хоол хүнс хүрэлцээ муутай болсныг эрхэм үзлийн төлөө өөрийн нь туулах анхны бэрхшээл болох юм шиг, санаж, өлсөхийг юман чинээ бодохгүй, харин ч баярлах агаад комсомолчдад ч мөн тийнхүү баярлах ёстой гэж итгүүлэхийг хичээв. Тонягийн үгийг ёсыг бодож дурамжхан чагнаж суусан комсомолчдад Тоня сайхан үг хэлж ухуулж чадахаас биш, өөрөө өлсөөгүй, ер нь бусадтай адил өлсөж ч чадахгүй юм шиг санагджээ.

	Клава тус болж

	— Ай баатрууд аа, та нар юунд урвайцгаав! Хоёрхон хоног тэсэж цөхөх юу байх вэ. Тэсмээргүй хүн байвал миний хувийг аваарай, уйлахгүй л бол болоо гэжээ.

	Хоолон дээр Пашка Матвеев босож

	— Найзууд аа! Өлсөхийн зовлонг дарах хамгийн сайн эм нь нойр байгаа юм. Ер нь бид нойр авч байхад илүүдэхгүй шүү. Барилга дээр очоод завгүй болно вий. Тэгэхлээр одоо даруй орондоо орж, чадахынхаа хэрээр удаан унтах санал байна. Нойр мандтугай! гэжээ.

	Өглөө нь их чимээ гарахад сэрцгээв. «Коминтерн» онгоцноос холгүй зангуу буулгаад зогсож байсан өөр нэг галт онгоцон дээр буудах, хашхиралдах, зангууны гинж хангинах чимээ гарах нь сонсогдлоо. Онгоцны тавцан, ахмадын тавцан, шатан дээр өдий төдий хүн бүртгэнэж, хошуу хавьд нь нэлээн хэдэн хүн зангууг татаж авах санаатай оролдож байгаа харагдав.

	Тэр бол хоёрдугаар цувааны комсомолчдын суусан «Колумб» онгоц байжээ.

	— «Колумб» онгоцныхон сонсоорой! гэж «Коминтерны» ахмад нь чангаруулагч хоолойгоор хашхирсанд, «Колумб» дээрээс эмх замбараагүй хашхиралдахаас өөр юм дуулдсангүй

	Вернер идэвхтнээ ажиглан харж

	— «Колумб» руу хэн очих вэ? гэж асуухад нь Андрей Круглов урагшаа гарч

	— Би очъё гэлээ.

	Завь буулгаж, Андрейтай хамт Тимка Гребень явах болж

	— Үхвэл ханиндаа үхье гэж наадам болгон хэлээд, сэлүүрийг хөдөлгөв.

	Тэр хоёрыг хэн ч угтаж авсангүй, хаана очиж зогсох, завиныхаа оосрыг юунаас бэхлэхээ мэдэхгүй, галт онгоцыг тойрон удаан эргэлджээ. Харин тавцан дээр гарсан хойно нь олон хүн тойрон шавж, шуугин бужигнахад нь

	— Та нарын ахлагч хэн бэ? гэж Круглов сандарсхийн асуусанд,

	— Хэн ч биш ээ гэж хэгжүүрхэн хариулцгаав.

	Тавцан дээр ахмад ч харагдахгүй, усан цэрэг ч харагдахгүй байв. Ахмад нь өрөөгөө дотроос нь түгжчихээд, галт онгоцон дээр «энэ дээрэмчид» эзэгнэж байгаа цагт гадагшаа гарахгүй гэхэд нь Тимка Гребень гуйж ятгаж байж арайхийн хаалгыг нь тайлууллаа.

	Андрей Круглов ганцаараа залуу «дээрэмчидтэй» нүүрэлдэн үлдэв. Тэр хөөрхий «дээрэмчдийн» гэдэс нь өлссөний дээр гол нь ийм ер бишийн юм болсонд сэтгэл хөөрөн онгирцгоосон байжээ.

	Николка гэдэг өндөр нуруутай, дарвагар амтай залуу, мөн хэрэг явдлыг үзээд балчир хүүхэд мэт баярлаж байгаа бололтой, нүүр нь сэвхтэй сэргэлэн хөвгүүн хоёр толгойлогч нь юм байна гэдгийг Андрей төвөггүй таньжээ.

	Андрей нэгэнтээгүүр арга эвийг олох гэж, нөгөөтээгүүр залуу хүн болохоор угаас сонирхож, далимын юм асууж яриагаа эхлэв.

	— Та нар юунд буудав? гэсэнд

	— Бид хий буудсан юм аа... Ахмадыг айлгах гэж... гэхэд нь 

	— Та нар зангуугаа юунд татаж авах гэсэн юм бэ? гэсэнд

	— Цааш явах хэрэгтэй байна! Зогсоод яах юм бэ? Бид энд юугаа хийх юм бэ? гэхэд нь

	— Та нарын хэн нь галт онгоцыг удирдах юм бэ? гэсэнд, өнөөх сэвхтэй хөвгүүн урагшаа ухасхийж

	— Би ч болсон дөнгөх байна. Ядаж цөхөх юу байдаг юм бэ! гэхэд нь

	— Чи чаддаг юм уу? гэсэнд

	— Чадаж цөхөх юу байгаа юм бэ! Урагшаа л яваад байвал болоо. Ямар их далай биш дээ, онцын эрдэм орохгүй гэхэд нь Андрей дооглож

	— Чи мөн сүрхий том ахмад байна даа. Голоор явахаас далайгаар явахад амар байдаг. Голоор аялахад замнуурыг мэдэх хэрэгтэй, энд чинь гүехэн сайр, хаалт, дохио тэмдэг хэрэгтэй болно. Газрын зураггүй бол урагшаа явахгүй. Туршлагатай ахмад хүртэл суучихдаг юм шүү гэсэнд сэвхтэй хөвгүүн ичингүйрэн дуугүй болсонд нөгөөдүүл нь түүнээ өмөөрч

	— Бид өчигдрөөс хойш өлөн хоосон байна! гэж хашхиралдахад нь Андрей одоо л давших болсноо мэдэж

	— Ай хөөрхий, сүрхий комсомолчид байна даа, та нар! Галт тэргээр явж байхдаа ямар ч бэрхшээлийг тоохгүй, дайнд мордоно энээ тэрээ гээд бүгдээрээ зүрхтэй улс байсан чинь одоо хулчийв уу? гэлээ.

	Андрей залуучуудыг буруушаасангүй, харин хоёр дахь хөлөг онгоц дээр улс төрийн удирдлагатай болгохыг бодоогүй, ийм хэрэг гарч болно гэдгийг урьдаас мэдэж сэрэмжилж чадаагүй өөрийгөө, намын хэсгийг буруушаав. Гэтэл зоргоороо үлдсэн комсомолчид аагаа багтааж ядан бөөн хэрэг төвөг тарьж, олны сэтгэлийг хөөргөж орхиод, одоо мөддөө журам дэглэм тогтооход амаргүй болжээ. «Хүнийг хүмүүжүүлж бүтээх хэрэгтэй» гэж Морозовын хэлснийг санаж, Андрей энэ залуучуудыг сэнхрүүлж, хойноосоо дагуулж чадах нь уу, үгүй юу гэдгээ шалгаж мэдэх цаг тулгарлаа.

	Андрей үзэлцэхээр биеэ зэхэж байтал хэрэг санамсаргүй амархан нэг тийшээ болжээ. Биеийн тамирын судалтай цамцтай, ус нь өрвийсөн, хар царайтай нэгэн залуу

	— Чи битгий өдөөд байгаарай! Бид ямар ч бэрхшээлийг давж чадна, бэрхшээлээс айхгүй! гэж хашхирсанд сэвхтэй хөвгүүн өлгөн авч

	— Энд бэрхшээл ямар хамаа байж вэ! Онгоцны ахмад гэж нэг хүнд сурталтай этгээд хижиг тахалтай хүнээс айсан юм шиг хаалгаа түгжчихээд сууж байна... Бидэнтэй ярилцсан бол... Энэ анхны бэрхшээл гэж бидэнд хэлсэн бол бид ам ч ангайхгүй байсан... гэхэд нь Андрей тас тас хөхөрч, залуучуул ч сэтгэл зовсон янзтай инээмсэглэцгээв.

	— Тэгэхлээр та нар анхны бэрхшээл тохиолдож байгаа нь энэ гэж мэдээгүй, зүгээр л хоол байхгүй байна гэж бодсон хэрэг үү? гэхэд нь, цэвэрхэн царайтай дүрсгүй залуу инээд алдаж

	— Ийм тийм гэж бодсон юм алга. Би хоол идмээр байхад бидэнд үг солих хүн олдсонгүй. Тийм ёс байдаг юм уу? Бэрхшээл гэвэл бид ямар ч бэрхшээлийг давна, тэсэхээ л тэснэ гэж хэлжээ.

	Николка гэдрэг ухарч, нөхдийнхөө араар оров.

	Тимка Гребень «Колумб» дээр нэг ёсондоо комиссар болон үлдэж, Круглов өнөөх «дээрэмчний» толгойлогч сэвхтэй хөвгүүнтэй хамт завинд сууж, «Коминтерн» дээр очив. Ямар ч атугай талх, консерв олох хэрэгтэй гэдгийг Андрей ойлгожээ. Тэр сэвхтэй хөвгүүний нэр Петя Голубенко, нэг жилийн өмнө Днепропетровскт фабрик - заводын сургууль төгссөн гэнэ. Түүний хэгжүүн мөртөө гэмээ мэдсэн янзтай өгүүлэх нь:

	— Дарга нар бүгдээр «Коминтерн» дээр суучхаад, биднийг дарж давслах загас торхонд хийж байгаа юм шиг хаяж орхиод, хайхрах хүн байдаггүй шүү гэхэд нь

	— Чи дуугүй байвал дээр биз дээ гэж Андрейг хоргүй хэлсэнд Петя дуугүй болжээ.

	«Коминтерн» дээр ч хоол хүнс хүрэлцээ муу байсан боловч байгаагаа тэн хагасалж «Колумб» онгоцныхонд долоон талх, нэг зуун лааз консерв оногдлоо.

	Круглов, Голубенко хоёр «Колумб» дээр их баяртай буцаж ирэв. Круглов нь Вернерийн тушаалаар «Колумб»-ын дарга болж үлдэх болсондоо бахархаж, Голубенко нь хүнсний нөөцийг хадгалах чухал хариуцлага хүлээсэндээ омогшжээ. Саяхан «дээрэмчдийг» толгойлж байсан Петя онгоцныхоо тавцан дээр гарч ирэнгүүт

	— Энд тооны ухаантан байна уу? гэж хашхирав.

	Тооны ухаантан ч олдлоо. Голубенко нийтэд сонстохоор

	— Хоёр дахь бэрхшээл гэвэл, долоон талхыг хүн бүхэн цадахаар бодож хуваах хэрэгтэй байна гэсэнд

	— Ай тэнгэр минь! гэж комсомолчид алиалав.

	Сайн дурын тогооч нар консервоор хоол хийлээ. Талх ч бага, хоол ч бага байсан боловч комсомолчид матросуудыг дайлж, ахмад дээр төлөөлөгч томилон илгээж, тэр төлөөлөгч нэг таваг хоол, нэг зүсэм талх авч очоод, үнэн сэтгэлээсээ хүлцэл өчиж, ахмадыг хилэгнэхээ больж, өршөөн хэлтрүүлнэ үү гэж гуйсанд ахмад хоолыг идэж, баахан тунирхаж байгаад, өршөөхөөр болжээ.

	Залуучууд гэдэс дундуурхан, үймэлдэж өдрийг өнгөрөөсний эцэст эрт унтахаар хэвтэж, бөх унтлаа.

	Номхорсон «дээрэмчдийг» сэрж, тавцан дээр гарч ирэхэд «Колумб» онгоц нь хуучин хүрдээрээ ус дэлдэн, урсгал уруудан түргэн явж байлаа. Онгоц нь нэгэнтээ эрэгт тулан алдаж, нэгэнтээ мөрний дунд орж, мурилзан явна. Петя Голубенко нарийн төвөгтэй замнуурыг ажиглаж, өчигдрийн нь хэлснийг хэн ч дурсахгүй байгаад баярлана.

	Сэтгэл тайтгарсан ахмад

	— Анхааралтай ажиж яваарай. Зүүн гар талд тосгон харагдвал бид зорьсон газраа ирж байгаа нь тэр гэж хэллээ.

	Баруун талаар мөрний усыг шахсан толгодын хадархаг огцом бэл үргэлжилж, эргийн мөс хайлаагүй хэвээр байх боловч толгодын бэлээр нүдэнд дулаан зөөлөн ягаан толбо үзэгдэнэ. Галт онгоц эрэгт ойртож очиход цэцэглэсэн бут харагдана.

	— Энэ тэрэлж цас хайлсны дараахан цэцэглэдэг юм гэж матросууд тайлбарлав.

	Зүүн талаар намхан эрэг үргэлжилж, цаашлах тусмаа толгод болж, алс тэнгэрийн хаяанд үзэгдэх уул нуруудад тулжээ. Урийн ус нам дор газрыг нэл бүрхэж, энд тэнд усан дороос модны орой ёрдойно. Баарагнасан хөвчин их тайга бүр усанд тулж иржээ.

	— Газрын бараа харагдлаа! гэж Петя Голубенко гэнэт хашхиран, малгайгаараа даллав. Зүүн гар талын эрэгт, нэлээд хол газар нэгэн тосгоны бүдэг дүрс харагдлаа.

	Бүгд онгоцны зүүн хажуу тийш очицгоов.

	Тосгон ойртож, өндөр элсэрхэг эрэг дээр жижиг цонхтой дүнзэн байшин бараагнан үзэгдэж, яндангаас нь утаа багширч, байшингаас нь олон хүн гүйлдэн гарч байгаа харагдав.

	—Газрын бараа харагдлаа! гэж Петя Голубенко дахин хашхирч, малгайгаа толгой дээгүүр даллан байхдаа өөрийгөө хөлөг онгоцон дээрээс Энэтхэг Жагарын орныг анх харж байгаа далайчин мэт сэтгэжээ.

	Круглов бол үймээн самуун гаргаснаа номхорсон далайчдыг толгойлон шинэ газар орныг нээж байгаа Христофер Колумб шиг сэтгэхийн ялдамд хотын суурийг тавих» хүслэнт газар маань энэ байж дээ гэж бодно. Бас Вернерийг дуурайн, ахмадын тавцан дээгүүр том том алхлан нааш цааш холхиж, захирангуй төв ширүүн царай гаргахыг хичээнэ.

	Хоёр галт онгоц эргийн дэргэд урсгал сөрөн алгуурхан эргэж, ахмадууд нь: «Урагшаа! Бага хурдаар гэдрэгээ! Бага хурдаар урагшаа!» гэж хашхирах сонстож, цуурай нь ой тайга, тосгоны сүр муутай байшингийн дунд замхарна.

	Эрэг дээр олон хүн цуглаж, галт онгоцоор ирж байгаа шуугиант залуучуудыг нэг их баярласан янзгүй ажиглаж, хажуугаар нь умард нутгийн сэгсгэр ноход чихээ сортойлгон зогсоно.

	Галт онгоц зогсож, усан цэрэг яарч тэвдсэн шинжгүй, шат тавьж байхдаа:

	— Дамжуурга тавиарай! гэж хашхиралдан, завин дотроо дайвалзав. 

	Галт онгоц, эрэг хоёрын хооронд гайтай мөс шахалдан, завийг хөмөргөх дөхлөө.

	Андрей хаалганы дэргэд зогсож байхдаа «Бушуулаасай бушуулаасай» гэж сэтгэл яарна.

	— Эрэг дээр бууж болохгүй, эгнэн жагс. Миний командыг хүлээж бай! гэж Вернер дуу чангаруулагчаар тушааж, комсомолчдыг эгнүүлэн жагсааж, өөрөө хамгийн түрүүнд буух гэжээ.

	Андрей Круглов бас комсомолчдоо жагсаагаад, түрүүлэн буухыг хүсэхдээ, Вернер, Колумб хоёрыг дуурайн царайгаа захирангуй ширүүн төв дүртэй байлгахыг мартаж орхижээ. Андрейгаас хэдхэн метрийн зайтайд газар үзэгдэж, тэр газар эзэн суух улсын тоонд багталцан анх хөл тавих гэж байгаадаа сэтгэл хөөрнө.

	Вернер дамнуурга дээр хэдийн гарч, хөлийн нь дор уян банз намалзаж байв. Вернер команд өгч эхэллээ.

	Круглов хожимдохоос айж, урагшаа ухасхийн, дайвалзаж байгаа шатан дээгүүр хоёр гурав харайж, нойтон элсэн дээр бууж, үстэй малгайгаа дээш нь шидэж, балчир хүүхэд мэт хөөрөн, тасалдангуй дуугаар

	— Газар! гэж хашхирчээ.

	Олон хүний хөлд дэвсчүүлж талхлагдсан элсэрхэг эрэг дээр олон чемодан, сагсан сав, боодолтой юм ундуй сундуй харагдана.

	Комсомолчид хүний, өөрийн юмаа хутган орхиод, сэтгэлээ тогтоож ядан бужигналдаж, хаашаа л харваас залуу халуун царай үзэгдэн тэдний дээгүүр, хураалгаатай хайрцаг дээрээс мөн л сэтгэл нь хөөрч халсан Вернерийн дуу тодхон сонстож

	— Комсомолчид аа! Үеийн үед үлдэх үйлс бүтээх завшаан хүн болгонд олддог юм биш ээ. Тэгвэл та нарт тийм аз таарлаа гэв.

	Нутгийн иргэд толгойгоо нугдайлган, урьд дуулаагүй үгсийг чагнан сэртхийж, сэгсгэр ноход нь шинэ ирсэн танихгүй хүмүүсийг сэжиглэж сэрдсэн янзтай шиншилнэ. Вернер гараа нэгэнтээ даллан, өнөөгийн байгалийг өөрчилж, ирээдүйн хотын дүр зургийг сэтгэлчлэн босгож

	— Эрэгтэй, эмэгтэй комсомолчид аа! Та нар өвгөн буурал Амар мөрний хөвөө эргийг гантиг чулуугаар эмжиж, шинэ хотын гудамж чөлөөг тэгшлэн цардана! Та нар дэлхийн ямар ч завод атаархмаар үзэсгэлэнтэй сайхан, чадал ихтэй завод байгуулна! Та нар нас залуу, сэтгэл халуун, хүч чадал төгөлдөр, аймшиггүй зоригтой улс. Тийм ч болоод комсомолч ёсоор ажиллаж, засгийн газрын даалгаврыг гавшгай сайн биелүүлж, хоёр жилийн дотор хөгжин цэцэглэсэн хот байгуулна гэж амлагтун гэхэд нь, хамгийн түрүүн Катя Ставрова

	— Байгуулна аа! Ур-ра! гэж хашхирав. 

	Вернер үргэлжлүүлэн

	— Эрэгтэй, эмэгтэй комсомолчид аа! Өнөөдөр социализм байгуулах үйлсийн түүхнээ гайхамшигт шинэ хуудас нээгдэж байна. Энэ хуудсыг гавшгай хөдөлмөрөөр эхэлцгээе. Ажилдаа орцгооё, нөхөд өө, ажилдаа орцгооё! гээд ханцуйгаа шамлан, залуу хүн мэт баярласан дуугаар, — Улаан армид байсан хүмүүс урагшаа! гэж командлаад, урагшаа гарсан хүмүүсийг майхан барьж, шөнө болохоос наана барилгачдыг орох оронтой болгуулахаар явуулж

	— Пийшинч, модчин, мужаан нар зүүн гар тийшээ! гэж командлаад, хоолны газар барихыг даалгаж

	— Тогооч, хоол зөөгч, бүсгүйчүүд баруун гар тийшээ! гээд, хүнсний зүйл, сав суулга авхуулахаар явуулж

	— Бусад нь байрандаа. Бригадын дарга нар над дээр. Манай давын өмнө хийх ажил гэвэл, шөнө болохоос наана галт онгоцны ачааг буулгах хэрэгтэй байна гэлээ.

	Ингээд ажил эхэллээ.

	Ай даа, хөдлөхгүй удсанаас хөшиж, чилсэн гар хөл, мах булчин нь ажил их санасан болохоор ажил хийнэ гэдэг хүсмээр сайхан санагдаж, хүнд юмны хүндийг ч мэдэхгүй бие хөнгөрч, дамнуурга дээгүүр зүгээр явж чадахгүй, заавал гүйж харайж явцгаалаа. Хар бор ажил хийх нь хийж, бүсгүйчүүд хоол хийж байгаа нь, сүр бараатай Амар мөрний эргийг мөс мөргөн мөргөн шуугьж байгаа нь, нойрмог нам гүм тосгонд цаг өөр болохыг зөгнөх мэт шуугиант залуучууд хүрч ирсэн нь, ер нь юм болгон сэтгэлд таатай байлаа.

	Түдэлгүй зохион байгуулагч нар тодров. Геннадий Калюжный өөрөө ч анзаарсангүй, нэг мэдэх нь ээ Вернер, Гранатов хоёроос өрсөн, ачаа буулгах ажлыг удирдаж байв. Геннадий нэг үе Одессын усан буудалд ачаа зөөгчөөр ажиллаж байсан тул олон нийтийн ийм яаралтай ажлыг яаж зохион байгуулах хэрэгтэйг андахгүй. Бас тийм л байх ёстой юм шиг, Сема Альтшулер туслагч нь болж, Генькаг «Тийш нь! Тэнд! Ингээд!» гэж огцом дуугаран дохиж зангахад нь Сема төвөггүй даруй ойлгоно.

	Онгоцны ачаа алгуурхан хоосорч, эрэг дээр улам зай бага болж, энд тэндгүй зүйл зүйлийн ачаа овоолгоотой боллоо. Тэнд суурь машин, шуудайтай гурил, чихэр, ууттай цемент, олс татлага, том жижиг янз бүрийн хайрцагтай юм, төмөр шүүгээ, олон гудас дэвсгэр, бичгийн машин, жорлонгийн тосгуур гэх шиг ер дутуу юмгүй ажээ.

	Бүсгүйчүүд хоёр ч удаа гүйлдэн ирж

	— Хоолоо идэх юм биш үү? гэхэд нь

	— За яршиг! Эхлээд энийгээ дуусгая. Өлөн ходоод биед амар байдаг юм гэлцжээ.

	Тэнгэрийн өнгө бараагнаж, бүрэнхий болох үед хөл нэлээд хүндэрч, гэдэс өлсөж байгаа нь улам их мэдэгдэх бодлоо.

	— Дуусгацгаая! гэж Калюжный цангинатал хашхирлаа.

	Алжаасан хүмүүс сүүлийн хэдэн хайрцаг, сүүлийн хэдэн шуудайтай юмыг үүрэн, дамнуурга дээгүүр сажлан буув.

	Валька Бессонов сүүлчийн хайрцагтай юмыг буулгаж тавиад, гар нь цус гартлаа холгосныг гайхан харж

	— Ийм юм байдаг аа, бас! гэж амандаа үглэн инээх гээд эмзэглэн ярвайв.

	Калюжный, мөрний хөвөөнд овоолоостой их ачааг дийлсэн царайгаар ажиглан хараад, хажуудаа ирсэн Вернерт

	— Одессад ч ийм сайн ачаа зөөгчид байхыг би үзээгүй юм шүү! гэж учир мэдэх хүний ёсоор өгүүлжээ.

	Комсомолчид халуун хоол цадтал идээд, тосгоноор тарцгаав. Инженерүүд байшинд оржээ. Ер нь комсомолчид байшинд орно гэж санаархсангүй. Саравч, дээвэр, амбаар, өвсний пин, юм болгоныг сууцанд ашиглалаа.

	Сергей Викентьевич өөрийгөө барилгын ерөнхий инженер сэн бил үү, эсвэл одоохондоо нийтийн байрны комендантын үүрэг гүйцэтгэж байх ёстой болж байна уу, учраа сайн олсонгүй, юу ч атугай гудас дэвсгэр тавьж өглөө. Дэвсгэр хүрэлцэхгүй байжээ.

	Тосгоноос гадагш, Амар мөрний хөвөөний хусан төгөлд майхант хүрээ үүслээ. Цэрэгт байсан улс, дасаж дадсан ажлаа амархан нугалаад, хөнгөн маягийн ханз янзалж, Епифанов бусдаас онцгой хичээл зүтгэлтэй ажиллажээ. Епифанов урьд нь майхан шуухан барьж, ханз хийж үзээгүй боловч ер нь ядаж цөхөх юм ч байсангүй, өөрөө дуртай болохоор ажил бүтэлтэй байжээ. Хүсэж мөрөөдсөн нь яг санасан ёсоор болж, юу ч үгүй хоосон газар юм бүхнийг өөрсдийнхөө гараар бүтээх ёстой болжээ. Ийш тийшээ өлийж гөлийж байх зав чөлөө ч байсангүй, ерөөс ард нь балар харанхуй онгон ой тайга, урд нь тэнгис гэмээр цээл их уст дөлгөөн урсгалт, үзэсгэлэн төгс Амар мөрөн, дээр нь урин цагийн амьсгал орсон сэлүүн сайхан тэнгэр байгаа нь харсан хараагүй мэдэгдэнэ.

	Коля Платтыг гүйж ирээд: «Найз аа, явъя. Би халуун усны байшингийн нэг буланд сайхан газар олсон» гэж өгүүлэхэд нь Епифанов гар сэгсрэн цааргалж

	— Юу гэсэн үг вэ! Эндээс явах гэж үү? Энд чинь амралтын газар шиг сайхан байна шүү! Ойн цэвэр агаартай! Долгионы чимээ сонстоно! Би бас нэг майхан тэмдэглээд байгаа. Тэр хоёр хусны хажууд байгаа захын майхан. Амар мөрөн бүхлээрээ харагдана гэжээ.

	Тэгээд Коля халуун усны байшинд суух гэснээ больжээ.

	Майханд удалгүй хүн дүүрч, шинэ эзэд нь дурлаж сонгосон орон гэрээ бат эзэлж авахыг яарч, Петя Голубенко нутгийнхаа хэдэн залуусыг цуглуулж, майхныхаа аман дээр «Днепропетровск» гэсэн бичигтэй бяцхан пайз хадсанд удалгүй эсэргэн талд нь «Москва» гэсэн холоос бараатай пайз бий болж, хагас цагийн дараа майхан болгоны аманд «Киев», «Одесса», «Ленинград», «Сормово». «Вятка», «Ростов», «Калинин» гэх мэтийн пайзтай болжээ.

	Сема Альтшулер, Генька Калюжный хоёр нутгийнхнаасаа тасарч, Сема нь нэг байшингийн хар таазанд аюулын цэвэрхэн газар олж, Калюжныйгаар сахиулаад, өөрөө Иваново хотын бүсгүйчүүдийг авчрахаар явжээ. Тогоо шанага цэвэрлэж байсан бүсгүйчүүд тэр хар таазыг нь тоосонгүй.

	— Бид майханд ормоор байна! Заавал майханд орно! гэлцэв. Харин Гриша, Исаков, Семаг дэмжиж, майханд хүйтэн, ер нь ч бүх майхан эзнээ олсон, маргааш өөр майхан баривал орж болох юм, өнөөдөртөө тэр хар тааз дээр хоноё гэж өгүүлсэнд Клава тэр залуучуудыг «Эд яах санаатай улс вэ?» гэсэн шиг сэжигтэй харж «Та нар хаана байх юм бэ?» гэж асуув.

	Тэгэхэд нь бүсгүйчүүд бүгд ам булаалдан, нэгэн бол бүгдээрээ хар тааз дээр хононо, үгүй бол бүгдээрээ майханд орно гэлцэв. Сема, Гриша хоёрын хэн нь ч татгалзсангүй, бүсгүйчүүдийн ажлаа дуусахыг хүлээж байгаад, хар тааз дээр дагуулан аваачжээ.

	Сема Клавагаас:

	— Та даараагүй биз? гэж болгоомжлон асуусанд, цаадах нь

	— Үгүй! гэж дургүйлхэх мэт хариулсан мөртөө бээрсэн гараа ханцуй дотроо нуув.

	Хар тааз дээр гарцгаахад наргиатай сайхан байжээ. Харин тэр гэрийн эзэн дунд хэрийн настай, духаараа харсан, санчигтаа хөх сорвитой, гулзгай хар хүнээс баахан эмээцгээв. Тэр хүн шатаар өгсөн гарч ирээд, бүгдийг ээлжлэн харж байснаа юу ч дуугаралгүй яваад өгөхөд нь

	— Уурлаж байх шиг... гэж Клава шивгэнэжээ.

	Хэдхэн минутын дараа шатаар өгсөж яваа гэрийн эзний хөлийн чимээ дахин дуулдахад Клава гэм хийсэн хүн шиг дуугүй болоод буланд очиж суухдаа биднийг эндээс хөөх болов уу гэж айсан байжээ. 

	Гэрийн эзэн босгоны дэргэд хэсэг хавчиж байгаад, сэтгэл зовсон дуугаар

	— Би дэвсгэр өгч болох байна. Авхай нарт... гэж өгүүлэв.

	Бүсгүйчүүд шалан дээр унтсан ч яах вэ, танхил авхай нар биш, дэвсгэр хэрэггүй гэж хэлэхээр үг аман дээр гарч ирээд байтал Сема хажуугаас

	— Аваад ирээрэй! Яасан сайн юм бэ! Аваад ирээрэй гэж хашхирлаа.

	Гэрийн эзэн дэвсгэр авчирч өгөөд, явсангүй, комсомолчдын юм хумаа аялуулж байгааг өнөө л түрүүчийнх шигээ хянуурхан ажиглаж зогсов. Бүсгүйчүүд дуу шуугаа татаж, даруй орондоо орж хөнжлөө мухлайдан нөмөрч, Генька ажиг ч үгүй шалан дээр тэрийн хэвтэж, Сема л энэ хачин хүнтэй яаж үг үүсгэж ярихаа мэдэхгүй, сандран холхиж, хүнийг гомдоож орхиузай гэж сэтгэл зовж байжээ. Гриша Исаков арга олж, гэрийн эзэнд чемодан дөхүүлж өгөөд, өөрөө өрөөсөн булан дээр нь сандайлж, энгийн байдлаар

	— Ах та суугтуй. Тамхилъя гэж хэлжээ.

	— Яаралгүй тамхилцгаахад гэрийн эзэн суу гэж урьсанд нь баярласан мэт атал үг дуугарсангүй.

	— Таны нэр хэн бэ дээ? гэж, Гришаг асуухад

	— Тарас гэв.

	— Эцгийн алдраар хэн гэх вэ? гэсэнд нөгөө хүн жишүүдхэн харж, бодож байснаа сөөнгө дуугаар

	— Ильич гэдэг гэжээ.

	Яриа эвлэж өгөхгүй байсан боловч эвийг нь олж, судсыг нь барьж чадвал энэ хүнд ярих юм бишгүй байх ёстойг Гриша мэдээд

	— Тарас Ильич та ганцаар суудаг юм уу? гэж асуусанд

	— Тийм ээ, гэж ганцхан үгээр дурамжхан хариулав.

	Энэ үг дуу цөөтэй, ганц бие хүнийг Гриша улам сонирхож

	— Ганц хүнд томдмоор байшин юм аа даа? гэсэнд

	— Энэ ямар миний байшин биш дээ! Би хоёр төрөлдөө ч ийм байшинтай болж чадахгүй сэн гэж Тарас Ильич нэлээд сэргэн дуугарчээ.

	Ийнхүү нэгэнт эвийг нь олж, судсыг нь барьж чадсан болохоор Гриша дуугүй хүлээж байтал Тарас Ильич үнэхээр яриа дэлгэж эхэллээ.

	— Хорин есөн онд манай эндхийн нударган баячуудын хөрөнгийг хураасан юм. Тосгоныхны тэн хагас нь нударган байлаа. Хөрөнгийг нь хураагаад, тэр үед намайг энд суулгасан юм даа. Урьд би ядахдаа хар тааз дээр суух хувьгүй, тэр пинд, адуу малтай хамт суудаг байлаа гэхэд нь, Сема учир мэдсэн байдлаар

	— Барлаг байсан юм уу? гэж асуугаад, чемоданы нөгөө талд суув.

	Тарас Ильич дал мөрөө хавчаад,

	— Яаж барлаг байх вэ? Барлаг гэдэг чинь надад олдошгүй хувь байж. Би юу ч биш, хүн гэхэд хүн биш, мал гэхэд мал биш, сүг сүүдэр шиг юм байлаа. Харахад хүн ч, хүн биш байсан юм даа гэж ярихад нь бүсгүйчүүд хөнжил дороос толгойгоо цухуйлгацгаав.

	Тарас Ильич гунигтайхан мушийн инээмсэглээд

	— Тийм л байсан юм даа, авхай нар минь. Та нар үзээгүй болохоор яаж мэдэх вэ. Нударган баячуудын үүр болсон сүрхий тосгон байлаа. Эзэд нь гэж дандаа баячууд, худалдаачид, томоохон нэг нь долоо найман өрх хамжлагатай, хүүхдээ хотын сургуульд явуулдаг, эрэгтэй хүүхдийг цэргийн дарга юм уу, худалдаачин болгодог байж. Эндхийн улс амархан хөлждөг байсан юм. Гурван жилийн дотор баяжчихдаг байсан, гэхдээ гэнэт баяжсан гэнэтэй гэдэг шүү дээ гэж ярихад нь

	— Юугаар тэгж баяждаг байсан юм бэ? гэж Сема асуусанд, Тарас Ильич өлгөн авч

	— Харин тэр чинь л учиртай. Юугаар баяждаг байсныг би нэгд нэгэнгүй мэднэ. Та нар сонсож бай. Нэг гэхэд буухиа шуудан байна. Өвлийн цагт Амар нутаг даяар Хабаровскаас Агнуурын тэнгис хүртэл туж шуудан зөөнө. Шуудангийн газраас гэрээгээр зөөлгөдөг байсан юм. Ухаан нь найман хос морьтой байлаа гэж бодъё. Морины эзэн хос морь тутамдаа долоон зуун тавин рублиэр бодож гэрээ хийнэ. Өөрөө ухаан нь дөрвөн хос морьтой байлаа гэж бодъё. Бусад дөрвийг нь ядуучуудаас авна. Яадаг байсан гэж санана! Ядуу хүн очоод: «Степан Инанович аа, миний морийг шууданд явуулаач!» гэхэд цаадах нь «Бололгүй дээ» гэнэ «Степан Иванович та хэдийг өгөх вэ?» гэхэд нь «Гурван зуун рубль өгье» гэнэ. «Степан Иванович та бурхнаас айгаач! Танд долоон зуун тавийг өгнө шүү дээ!» гэхэд нь Степан Иванович инээд алдаж «Чи миний өвөр түрийг хараад байх юу вэ? Өөрөө очиж хэл, чамд өгөх юу магад. Би мөнгө муутай байна» гэнэ шүү дээ. Ингээд л эрхэндээ оруулчихдаг юм гэхэд нь

	— Дөрвөн зуун тавийг сул олдог юм байна гэж Сема бодож гаргасанд

	— Энэ бол нэг зүйл. Хоёр дахь нь худалдаа байна. Манай нударганчууд худалдаачин улс. Хаврын эхэн сард чарга бэлдэж, нохой хөллөөд, голынхны сууринд очно. Одоо тэднийг нанайчууд гэдэг, урьд бол гольдууд гэдэг байлаа. Очоод ангийн үс худалдаж авна. Мөнгө өгөхгүй, дан бараагаар арилждаг байж. Ганц лонх архи өгөөд, арван булганы арьс авчихдаг байсан юм. Дараа нь хавар дулаарахаар том завинд өнөөхөө ачаад, Амар мөрнөөр Сунгар юм уу, Сахалин орж, хил давуулж, хятадуудад худалддаг сан. Бас л олз орлого ихтэй. Тэрнээс гадна загас байна. Загасчлахыг нийгэм олноороо хийнэ. Загасны торыг ээлж ээлжээр авч загас агнана. Нударган бол хоёр зуун аршин тортой байхад ядуу хүн бол хорин тавхан аршин тортой байх жишээтэй. Нударган баян дэргэд нь зогсоод бушуул, түргэл гэж яаруулахыг яана. Бас түлээ мод гэж байдаг. Өвөлдөө галт онгоцонд хэрэглэх түлээ бэлдэж эрэг дээр хураана. Ядуучууд ч амь аминдаа жаахан түлээ бэлдэнэ л дээ. Гэхдээ нударган баячуудын хаана хүрэх бил ээ! Яадаг байсан гээч? Галт онгоц эрэгт ирж, эзэн нь гарч ирээд, «Түлээ яаж өгөх вэ?» гэж хашхирахад нь нударган баян тосож аваад, «Танайд юу байна вэ?» гэж сураглана. Түлээгээ голцуу гурил, давс, чихрээр худалддаг байсан. За тэгээд үнэ өртөг хэлэлцэж гарна шүү дээ. Хүн болгон юмаа үнэ хүргэж худалдах, хүний юмыг хямдхан салгахыг хичээнэ. Ядуу хүний бэл хүрэхгүй. Тэгээд л түлээгээ эртнээс нударган баянд худалдана. Цаадах нь их үнэ хүргэж дамлана. Иймэрхүү янзаар олз омог олж хөлждөг байсан юм даа. Үүнээс өөр бас орлоготой ажил байсан. Шулуухан хэлбэл дээрэм дээ гэхэд нь

	— Дээрэм ий? гэж Гриша лавлан асуусанд

	— Ай, яадаг байсан гэж санана! Даан ялангуяа алтнаас болж жилийн жилд хулгай дээрэм гардаг сан. Ухаан нь намар тийшээ алтны эрэлчин буцаж ирээд галт онгоц хүлээж байх хооронд нь нударган баян гэртээ оруулж, дайлж цайлж, ор дэр засаж өгнө. Шөнөдөө түүнийг цааш нь харуулж орхиод, алтыг нь өөрөө авч, Благовешенскт аваачиж, хятадад худалдана. Нэг алтыг дөрөв тав дахин эргүүлэх ч байдаг байж. Худалдаж орхиод, худалдсан хятадаа анаж отож байгаад, төхөөрч орхиод алтаа дахин худалдана. Худалдсан хүн нь хятадыг, хятад нь тэр худалдаачныг, бие биеэ чадаж, нэг нэгийгээ мэхлэх гэж улайна. Нударган баяны хоолойг огтлох ч бас байдаг гэж Тарас Ильич яриад дуугүй болж, нэгэнтээ санаа алдаж, явах санаатай өндөлзсөнөө явсангүй. 

	Гриша Исаков тэр хүнийг улам их сониурхан ширтлээ. Энэ уруу царайтай хачин хүн хэчнээн олон янзын аймшигт сонин түүх намтар мэддэг бол! Өөрөө юу хийж явсан хүн бол?

	Тарас Ильич гэнэт инээд алдав. Эм тахиа дуугарч байгаа юм шиг хүд хүд инээх боловч нүд нь инээмсэглэхгүй, нүдэнд нь хилэнгийн гал бадарч байв.

	— Алимур гэж үг дуулсан уу? гэж Тарас Ильич асуугаад, — А-ли-мур гэж? Тийм тоглоом байсан юм. Бас л баячууд, худалдаачдын зохиосон арга. Ядуу ардад мөнгө ховор. Тэгээд пиу шиг юм зохиож, тэрийгээ авчирч, пиу бүрийг хорин мөнгө, тавин мөнгө, нэг рублиэр худалдана. Дараа нь тэр пиугаараа мөрийтэй хөзөрдөж гарна. Өнөөх пиугаа нэг хоёр хүний гарт орж дуустал заримдаа бүтэн хоёр хоногоор нойр хоолгүй тоглодог сон. Тоглож гүйцээд хожсон зарим нь бараа таваар, бусад зарим нь... «Алимур» гэж ийм л юм байсан юм даа гэв.

	Гриша гарыг нь харвал үргэлж хөдөлж сарвалзсан урт туранхай гар байв. Тарас Ильич энэ урт хуруугаараа тэр гайтай хөөтэй пиуг хэчнээн эргүүлж тойруулж байсан бол? Эсвэл өөрөө орж тоглох аргагүй болохоор нэг буланд зогсоод, нүдээ гялалзуулан харж байсан болов уу? «Хүн гэхэд хүн биш, сүг сүүдэр шиг юм байлаа» гэж түрүүн хэлснийг нь санах зуур

	— Та өөрөө эндхийн хүн үү? гэж асуусанд

	— Үгүй, хаанаас эндхийнх байх вэ. Черниговынх гэхэд нь

	— Тариачин уу? гэсэнд,

	— Уг нь тосгонд төрсөн л дөө. Сүүлдээ хотод очиж суусан. Би цэцэрлэгчин хүн... дээр үед цэцэрлэгч байсан юм... гэхэд нь

	— Нүүж ирсэн юм уу? гэсэнд, Тарас Ильич хэсэг дуугүй байснаа бөглүү дуугаар:

	— Чухам үнэнийг хэлбэл намайг нүүж ирсэн хүн гэх аргагүй. Төмөр сараалжинд түгжээд, манаж цагдаж авчирсан юм. Би Сахалинд цөлөгдөж ялын ажил хийж байгаад оргож ирсэн. Тэндээс цасан шуурган дундуур Татарын хоолойг мөлхөж мацаж байж гаталж ирсэн... Дараа нь зэрлэг араатан шиг ойд хоргодож, холтос мэрж гол зогоож явлаа... гэж ярив.

	Цөллөг гэнэ... Комсомолчид аймшигт сонин түүх намтрыг сэтгэлдээ ургуулан бодож, гэм зэмгүй Тарас Ильичийг нийгмийн хилс ёсонд эрсэдсэн хүн байх гэж бодно.

	— Та яагаад хүнд ажилд цөлөгдсөн юм бэ? гэж Тоня хангинасан дуугаар шулуухан асуусанд,

	— Нэг даамлыг алж орхисон... тэгээд тоносон нь мэдээж гэж Тарас Ильич энгийн нэг хариулжээ.

	Санамсаргүй ийм энгийн хариулт дуулаад Сема, Гриша хоёр өөрийн эрхгүй цочирдон хавталзав. Клава бүүр нүдээ анилаа. Айсандаа ч тэгсэн юм биш, Тарас Ильичийн өмнөөс ичсэндээ, үнэнээ хэлэхийг нь дуулаад зовсондоо тэгсэн юм байж.

	Тоня, Тарас Ильичийг нүд цавчилгүй шинжин, ширүүн харав.

	Сема бодлогоширсон байдалтай

	— Та тэгсэн нь жаахан тусгүй хэрэг бол оо юу даа? гэж асуусанд Тарас Ильич түргэн зуур эргэн харж, Семагийн сайн санаатай амгалан царайг хараад, нэгэнтээ шүүрс алдаж

	— Хэлээд яах вэ, үнэндээ тусгүй хэрэг болсон л доо гэв.

	Чимээ намдаж, Геннадийн жигд хурхирах сонстов.

	Гриша Тарас Ильичийн гараас барьж,

	— Зовох юмгүй, Тарас Ильич ээ. Зүгээр, аль эртний явдал байгаа биз дээ? Өнгөрсөн юмны алийг тэр гэх вэ гэсэнд, Сема ам булаалдан

	— Та одоо шударга хөдөлмөрийн замд орсон байна. Тэгэхлээр таны тэр өнгөрсөн явдлыг дурсаж чичлэх хүн байхгүй. Ер нь эцсийн дүндээ тэр даамлын амь нас нь таны үзэж өнгөрүүлсэн зовлонгийн тэн хагаст хүрэх байсан юм уу, үгүй юу хэн мэдэх билээ гэж хэлсэнд Тарас Ильич

	— Бидний зовлонг хэмжиж баршгүй. Тийм хэмжээс байхгүй... Тэр даамлыг бол... үхсэн хүнийг муу хэлмээргүй байна, яамай. Арга тасраагүй бол би яалаа гэж тийм хэрэг хийх бил ээ!.. Ер нь хүн муу юм их хийдэг байж. Гачигдаж дутсандаа тэр биш шүү дээ! гээд сэтгэл нь сэргэх шиг болж, бүгдээрээ чагнаж байна уу, үгүй юу гэж мөн л яаран ажиглаад, яриагаа даруй үргэлжлүүлж:

	— Ухаан нь манай тосгоны түрүү баян өнөөх Степан Иванович бид хоёрыг бодоод үз. Би цөллөгөөс биед өмсөх хувцасгүй, өлсгөлөн, паспортгүй, золбин нохой шиг юм ирлээ. Степан баян намайг авч, хоол өгч, толгой хоргодох орон өгч, буян боллоо. Паспорт үзье гэсэнгүй, ажил хийж бай гэлээ. Би чухам хэчнээн их ажил хийж байсныг бурхан тэнгэр мэднэ дээ. Мод хөрөөдөх, чаргаар юманд явах, морь малтай ноцолдох, загас барих. нохойд хоол өгөх, үнээ саах, загасны тор засаж сүлжих, жорлонгийн нүх ухах, ногооны газар малтах гээд чухам юу эс хийв. Хөлс нь гэвэл, цагдаагийн даргаас авардаг сан. Тэр цагдаагийн дарга гэж нэг бүдүүн юм жилдээ хоёр удаа, өвөл нь өртөөгөөр зун нь галт онгоцоор ирж, оргодол босгуул улсыг барьдаг байсан. Паспортгүй хоргодож байгаагийн төлөө тэр цагдаагийн даргад хахууль өгдөг нь миний ажлын хөлс болдог байлаа. Ганц би ч биш дээ. Нударган баячууд нутгийн барлаг зарц авах дургүй, оргодол босгуул улсыг олж, ацаггүй зарж байдаг сан! гээд Тарас Ильич хэсэг дуугүй тамхилснаа цааш үргэлжлүүлэн:

	— Оргодол бид хэдэн мөнгө цуглуулж эндээс нэг мултрах ганц хүсэл өвөрлөж байдаг сан. Мөнгөтэй бол паспорт олж болно, юунаас ч хахуульдаад мултарчхаж болно. Гэтэл тийм бэлэн мөнгө хаанаас олох вэ? Алт эрэх л ганц зам байна. Тэрийг эрж олтол бас өдий. Гэсэн ч уулын горхи дагаж эрээд байвал олдох ч байдаг. Алттай газар олж, нууцгайхан ажиллаж, ул мөрөө баллаж, цуглуулсан алтан элсээ эзэнд мэдэгдэлгүй шиг бүтэн сажин нүх ухаж булах сан гэж бодно. Гэтэл өнөөх Степан баян шиншиж мэдчихээд, асуух ч үгүй, саад хийх ч үгүй, туулай харсан анчин шиг сэмхэн мөр мөшгөж, бут сөөгөөр нуугдан харуулдаж байгаад, олсныгоо тунгааж ялгаж дуусахтай чинь зэрэг ой тайгад дор нь сүхээр цавчаад зүйл дуусгачихна... Хүүр нь олддог юм аа гэхэд оргодол босгуул ялтныг хэн санаанд орох вэ дээ? гэж ярьжээ.

	Гришагийн сэтгэл тогтож ядан дэнсэлж, уулын нэргүй бяцхан горхи, бутны цаагуур мярааж яваа хүний сүүдэр, хурц сүхний гялалзсан ир нүдэнд үзэгдэж, хүн аяархан хашхирах нь сонстох шиг болж, цусанд хутгалдсан үхдэл бие нь усанд алгуурхан унаж байх шиг барин тавин үзэгдэнэ... Ийм дүр зургаас шүлгийн санаа төрж, «Алт нэртэй шар чулуу эрж явсаар...» гэсэн нэгэн шадыг хажуугаас хүн хэлээд өгөх шиг болно.

	— Энэ чинь бас олз олох нэг арга байна уу? гэж Семаг асуухад Тарас Ильич хариу дуугарсангүй, хуруугаа гозойлгоод,

	— Унтацгаажээ гэж шивгэнэв.

	Бүсгүйчүүд чагнаж чагнаж, нэг мэдэхэд унтаад өгсөн байжээ. Ганц Тоня л унтаагүй, түрүүчийнх шигээ Тарас Ильичийг нүд цавчилгүй цэх ширтэж байхдаа олны дунд зохих байраа олж чадалгүй, насан турхруу зовж зүдэрч өнгөрүүлсэн хүн байдаг байна гэсэн сэтгэл догдлом бодол төржээ. Тийм хүн юутай аймаар өнчин ганцаар вэ!

	— Бид авхай нарын нойрсоход саад болж байна. Орой болжээ гэж Тарас Ильич өгүүлээд өндийхөд нь Сема шатан дээр даган гарч, ханцуйнаас нь чангааж, гишгүүр дээр суулгаад

	— Та жаахан байзнахгүй юу. Таны ярьсан тун сонин байна. Та унтах гэж яараагүй бол жаахан сууцгаая. Би хувьд унтаж чадах нь өнгөрлөө... гэжээ.

	Хэдийн тас харанхуй болж, майхан, саравч, байшингийн дээвэр дээгүүр зугаалах салхин янз бүрийн хурхирах чимээг түгээнэ.

	Гриша Исаков шалан дээр чемодан тохойлдон суугаад, лааны сүүмэлзэх гэрэлд шүлэг бичив. Шүлэг нь торж бүдчих мэт алгуурхан ахина. Сэтгэлд үзэгдэх дүр нь цаасан дээрх үгнээс яруу хурц, ер бишийн санагдана.

	Чулуун дундуур горхи шоржигнон, өвгөн нарс алгуурхан найгаж, асга хад лүглийнэ. Ноорхой хувцастай туранхай эр ус руу тонгойтол араас нь нэг хүн сүх бариад, амьсгаа даран гэтэж явна... 

	 

	Халуун цус олгойдон, цээж нь хэржигнэж,

	Хамаг бие нь хүйт оргин таталдав... 

	 

	Үг нь сэтгэлд буух дүрээс өлбөгөр болжээ. Яг оносон хүчтэй болоод уяхан үгсийг хаанаас олох вэ? Багрицкийн шиг «хангинаж дуржигнан хага бутрав» гэдэг шиг бичих юм сан.

	Гриша сонин хачин үг л олоод хэлчихвэл баярладаг гэнэхэн шүлэг зохиохын үеийг нэгэнт туулан өнгөрч, хэрэгтэй үгийг шилж сонгох, эрж бэдрэх сонирхолтой бөгөөд зовлонтой ажлын амтыг таньж, олон яруу найрагчийн шүлгийг цээжээр мэддэг, хүндэлдэг болжээ. Яруу найрагч нар яагаад тийм хүчтэй байдаг, ямар болгохыг мэрийх хэрэгтэйг Гриша мэдэх боловч эрсэн үг санасны зоргоор олдохгүй, шадыг эвдэж, эрвийж сэрвийнэ... Гэсэн ч гэмгүй! Гриша шургуу зүтгэнэ. Тархинд нь шүлэг бадрах шиг санагдах бөгөөд шүлгээр сэтгэхээ болихыг хүсэхгүй больё гэсэн ч чадахгүй байжээ. Тэгэхлээр сурч, бэрхшээлийг давж, дуулгаваргүй эмнэг үгсийг эрхэндээ оруулан дийлж сурах хэрэгтэй байна.

	Тийнхүү Гриша үүргэлэхийг тэвчиж, амандаа шивгэнэж, нэг бичиж, бичсэнээ баллаж, дахин бичээд, яруу хурц, хүчит шад олох бүрдээ сайн нөхөртэйгөө уулзсан мэт баярлан суув.

	Соня орондоо нэг эргэж, санаа алдаад, зовхи нь чичгэнэсэн боловч нүдээ нээсэнгүй. Гриша шүлгээ түр орхин харахад Соня энэ хорвоод хосгүй үзэсгэлэнт сайхан бүсгүй шиг санагдаж, хайрлах сэтгэл төрөхдөө, миний харц тусаад байгааг мэддэггүй юм болов уу? Энэ минь над бас хайртай шүү дээ гэж бодож байтал Соня бодсоныг нь мэдэж хариулах мэт даруй нүдээ нээгээд

	— Гриша, чи унтахгүй яагаа вэ? гэж нойрмоглон дуугарахад нь Гриша усгал зөөлөн нүдээр урдаас нь ширтэж,

	— Би чамдаа хайртай гэж сонстох төдий шивгэнэхэд нь Соня тэр үгийг сонсохоосоо уруулын нь хөдөлгөөнөөр тааж мэдээд, дуугаралгүй, уруулаа хөдөлгөн,

	— Би ч бас гэж хариулав.

	Тэр хоёр бие биеэ ширтэж, ийнхүү дуугүй ярилцсандаа баярлан авай.

	Хаалганы цаана Сема яриандаа халсан янзтай

	— Гэмт хэрэг гэж юу вэ? Нийгмийн хорт явдал. Таныг тэр нийгмийн орчин хордуулсан байна. Миний юу хэлж байгааг та ойлгож байна уу? гэж дуржигнах сонстов.

	— Бид энд ирсэн нь яасан сонин бэ? гэж Соня өгүүлэхэд Гриша толгой дохиод

	— Одоо унт. Чи ядарсан байна. Маргааш өглөө эрт босно... гэжээ.

	Тун сайхан өглөө болж, умар зүгт баахан мөс урсан одсоны дараахан өмнө зүгээс хаврын бүлээн салхи сэвэлзэж, Амар мөрний цээл их ус мөнгөн өнгөөр гялалзаад, амилан байгаа дайд дэлхийн зүрх догдлом амьсгаа мэдэгдэж, тайгын тэндээс ой модны тийм гэхийн тэмдэггүй сайхан үнэр анхилж, цэвэр агаарт зэрэглээ жирвэлзэнэ.

	Сергей Голицын арайхийж сэрлээ. Урьд өдөр нь дасаж дадаагүй ажил хийснээс хамаг бие нь хөндүүр болжээ. Сергей сэрсэн даруй хаана байгаагаа сайн мэдсэнгүй. Одоо болтол шинэ нутагт дасаж идээшээгүй учир нэг сайн унтаад босвол юм бүхэн хуучин хэвдээ орж, байшингийн нь ханын танил эрээн цаас, гэр бүлийнхний нь зураг, тоонолжилж хатгамалласан алчуур тэргүүтэн нүдэнд нь үзэгдэх болов уу гэж санана.

	Гэтэл нүдээ нээхэд майхны бүдүүн зотон даавуу, ойрхон эгнүүлсэн ор дэвсгэр үзэгдэж, майхны амаар... Үгүй энэ юу болов? 

	Сергей босон харайж гадаа гарваас өнгө орж гялалзсан түмэн бодисын үзэсгэлэнтэй сайхан нь гайхалтай ажээ. Ганцхан шөнийн дотор юм болгон хувирсан шиг санагдаж, урин цагийн анхилуун үнэрт толгой нь эргэв.

	— Чөтгөр алгад! гэж Сергей дуугараад, «Аавд захиа бичих юм байна» гэж бодов.

	Нүүр гараа угаахаар гол дээр гүйж очиход нь жихүүн байсан боловч Сергей цамцаа тайлаад, хүйтэн усаар биеэ ширүүн арчихдаа «аах! уух!» гэж баясан дуу тавина.

	«Бахтай байна!» гэж ард нь хүн дуугарахад эргэж харвал Вернер дэргэд нь ирээд, Сергейн сайн савхин гуталтай хөлийг анхааралтай харахад нь Сергей бас хөлөө хараад, онцын юм олсонгүй.

	— Нэр хэн бэ? гэж Вернер асуугаад Сергейн царайг анхааралтай ажиглахад нь

	— Голицын. Туслах машинч гэж хариулсанд Вернер таашаасан бололтой, их төв байдлаар

	— Тэгвэл танд итгэж болох юм шив? гэж асуухад нь, Сергей биеэ эгцэлж

	— Зуун хувь итгэж болно гэж аль болох дориун хариулжээ.

	Сергей саяхан болтол биедээ итгэхгүй, барьц алдаад байсан бол энэхэн мөчид өөрийгөө шийдэмгий зоригтой, эрэлхэг цогтой гэж бат итгэжээ.

	Вернер нэг их бодсон ч үгүй, шулуухан

	— Би таныг хэсгийн даргаар томилъё. Тайгад барилгын мод бэлдсэн байгаа. Тэрийг Силинка голд унагаж, ус татрахаас наана завдаж нааш урсгах хэрэгтэй. Хориод чийрэг залуу авч яв. Цайны дараа явна. Явах хүнийг гутлаар нь шилж ав гэж хэлэхэд нь

	— Гутлаар нь ий? гэж лавлавал

	— Тийм ээ, гутлаар нь. Гадуур явж байгаад, савхин гуталтай хүн хэн байна вэ, аваад яв гэж Вернер хэлжээ.

	Сергей шалавхан хувцаслаж, модонд явах хэсгийнхнийг цуглуулахаар гүйв. 

	Пашка Матвеев, гуталтай болоосой, хамт явбал сайхан сан гэж бодох зуур

	— Чамайг аваад явах юм сан. Даанч чи савхин гуталгүй юм гэж омог бардам өгүүлсэнд Пашка харин найзаасаа салах гэж байгааг огт тоосон шинжгүй

	— Зүгээр. Би савхин гуталгүй ч гэсэн хурдан гүйнэ гэж хэлчхээд, хоолны газар тийш гүйн одож, Клава Мельниковаг дайрч унагаах шахахыг нь Сергей эгдүүцэн харж, багын найз маань ийм байдаг байж дээ, хөөрхий гэж бодов.

	Тэгтэл сайхан усны гуталтай Гриша Исаков, Сонятай хамт хоолны газар тийш явж байгааг Сергей харлаа. Тэр хоёр сугадалцаж зүрхлээгүй боловч мөр зэрэгцэн, хөл нийлүүлэн алхлах аж. Сергей ирэх замд хэрхэн гомдсоноо санаж, хариугаа авах даг боллоо гэсэн шиг,

	— Нөхөр яруу найрагч аа, хүлээгээрэй! Чи одоо надад яг хэрэг болоод байна гэсэнд

	— Би юу? гэхэд нь

	— Чухмыг хэлбэл гутал чинь хэрэгтэй, гэхдээ чамтай хамт хэрэгтэй гээд нэрийг нь бичиж аваад, цайны дараа сүмийн эсрэг талын буланд бэлэн бай гэж тушааснаа өөр нэг савхин гуталтай хүн харагдахад даруй эргэв.

	Сергей хоолны газрын үүдэнд зогсож, хажуугаар өнгөрсөн хүний хөлийг харж, жагсаалтдаа бүртгэн авч байлаа.

	— Та нар хаашаа явах нь вэ? гэж Епифановыг сонирхоход нь

	— Ойд очиж мод урсгана гэж Сергей хэзээ язааны мэдэх чадах ажил шиг ихэмсэг дуугарсанд

	— Пөөх! Ёстой догь ажил байна даа гэж Епифанов өгүүлээд, дэгжин шар ботинкоо нэг хяламхийн харснаа гараа сэгсрээд

	— Дүүрсэн хэрэг! Миний нэрийг бич. Хамт явна гэсэнд

	— Чи савхин гуталгүй байж яаж болох вэ гэхэд нь

	— Савхин гутлаар үхсэнээ хийх юм бэ?! Би өөрөө байна газар. Уснаас айдаг нь усанд шумбагчид бид биш ээ гэв.

	Минутын дараа Епифанов хоолны газар сайрхан хөөрч, Коля Платт найзыгаа хамт явъя гэж ятган

	— Хамт явъя, анжгай хө! Тайгад одоо сайхан гэж жигтэйхэн. Чи бид хоёр ямар уснаас айх улс биш, явъя, гомдолгүй сайхан юм болно шүү гэлээ.

	Гэвч Коля Платтыг үгэндээ оруулж чадсангүй.

	Сергей явах хүмүүсийг бүртгэж аваад, конторт гүйж очиход Амар мөрний «Гүмбараа матар» авгай газарчлах ёстой нутгийн нэг хүнийг дуудуулж, Сергей тэр хоёрыг Гранатов дээр оч гэжээ. Гранатов хоёр майхан, талх, консерв, тамхи, чүдэнз, давс тавьж өгөв. Сергей бас хэдэн сэнжтэй аяга гуйж авлаа. Данх олдсонгүй. Газарч өөрөө данх авч явна гэлээ.

	Савхин гуталтай хэдэн хүн, шар ботинктой Епифанов бүгд буланд хүлээж байлаа. Сергей ачаа тээшээ хүн болгонд хувааж өгөв.

	Гриша Исаков газарчийг хараад

	— Тарас Ильич та, бидэнтэй хамт явах юм уу? гэж баярлан дуу алдсанд

	— Та нарыг очих газар чинь хүргэж өгөөд гүйцээ. Надгүй бол та нар бүтэн сар эрээд олохгүй гэж төв байдлаар хариулаад, хуйлж эвхсэн майхнаа хажууд нь зүүсэн хуучин данхтай хамт сурамгай гэгчээр үүрэв.

	Соня бяцхан багийг тосгоноос гадагш гаргаж өгөхөд нь «ингэж дурлана гэдэг мөн бөөн гай яа!» гэж Сергей бодож, уцаарлан хараад

	— Буцвал дээр биш үү. Хөл чинь норно гэж ууртай хэлсэнд

	— Нээрээ чийг ихтэй байна гэж Соня цагаан санаагаар өгүүлээд, Гришатайгаа салахын ёс гүйцэтгэв. 

	Тэр багийнхан голыг дагаж явсангүй, ойн дундуур мэдэгдэх төдий цувцаар шулуухан явсанд гол тэртээ хажууд нь үлджээ. Тайгад алаг цоог цас үзэгдэх боловч эргэх урин цагийн ялдам амьсгаа мэдэгдэж, мод ургамлын толгой эргэм үнэр анхилна. Модны саглагар мөчир нүцгэн, бараан хэвээр боловч хаврын ид шид нэгэнт эхэлсэн нь мэдэгдэж, тэр бүхэн өнөө маргаашгүй хаврын булбарай сайхан өнгөөр цэцэглэн дэлгэрэх болоод байгаа нь мэдэгдэнэ.

	Салхинд унасан дархи мод байн байн зам хөндөлсөж, хөл намагт шигдэх тул явахад хэцүү байлаа. Гутлын дор ус шал шалхийж, Епифановын дэгжин шар ботинк аль хэдийн нэвт норсон боловч усан цэргийн дайвалзсан том алхаагаар хэнэггүй алхалж, эргэн тойрныг баясгалан төгөлдөр нүдээр ажиглаж явна. Хөдөлсөн даруй яриа хөөрөө, инээд наадам болж явснаа сүүлдээ ядраад дуугүй болцгоов.

	Гурван цаг шахуу яваад байтал модны чөлөөгөөр гэрэл үзэгдэж, дахиад хэдэн зуун алхам явахад хураалттай мод харагдаж

	— Хүрээд ирлээ гэж Тарас Ильичийг өгүүлэхэд

	— Хүрээд ирлээ! гэж Сергей хашхираад, урагшаа гүйв.

	Тэрхэн зуур бүгд алжааснаа мартаж, Сергейн хойноос гүйн одоход Тарас Ильич ганцаараа явган явж дассан хүний зангаар алгуурхан жигд алхлав. Комсомолчид гуалин дээгүүр харайлдаж, хураалгаатай модыг тойрон гүйлдлээ.

	Хажуухан талд дахиад голын ус шоржигнох чимээ дуулдаж, түдэлгүй намхан эрэгтэй ширүүн урсгалт бяцхан гол усанд автсан бут сөөгийг угаан урсаж байх бөгөөд баруун эрэгт нь нүдний хараа сунгаж хүрэх л газар огтолж, цэвэрлэсэн гуалин ярайж үзэгдэв.

	Комсомолчид шүд хага ташсан амтлаг усыг ундаасан ууж, талх хэд үмхээд, жаахан амарлаа. Сергей юу хийвэл зохихыг Тарас Ильичээс асуумаар санагдавч, өөрөө ямар ч атугай багийн дарга, Тарас Ильич бол зүгээр газарч гэж нэрэлхээд асуусангүй. Ер нь мэдэж цөхөх юмгүй шиг байлаа.

	— Усанд унагаад байгаарай! гэж Сергей хашхираад, ойр байгаа гуалинг хар тэнхээгээрээ түлхсэнд нүсэр бүдүүн гуалин усанд пүлхийтэл унаж, мөнгөн цацраг үсрэх нь бүгдэд сайхан санагдаж, хөөрөн хөгжилдөж, гуалинг ээлж дараагаар өнхрүүлж, ажил шуударлаа. Комсомолчид давирхай үнэртэж, гялалзаж гөлчгөнөсөн бүдүүн бүдүүн гуалинг уралдаж өрсөлдөн түлхэх нь ажил хийж байгаа, тоглож наадаж байгаагийн алин болохыг ялгахад бэрх.

	Тарас Ильич хажууд нь гайхаш тасарсан янзтай инээмсэглэн зогсов. Уг нь өөрөө энэ ажлын тухайд мэдвэл зохих юм бүхнийг мэдэх шиг санах бөгөөд сүүлд нь ямар ямар булчин хөндүүрлэж өвдөх, гарын чухам хаана нь цэврүү үсрэхийг эндэлгүй хэлж чадах билээ. Яртай тахир мод тээглэх ч юм уу, хэдэн дүнз зэрэг унаж, эсвэл гарт өргөс орж ажилд садаа болох учир байдгийг бас мэднэ. Харин ийм ажлыг баяр баясгалан, тоглоом наадам шиг үзэж болох юм гэдгийг зүүдэндээ ч санасангүй явжээ...

	«За би явъя даа» гэж Тарас Ильич дотроо бодсон боловч... явсангүй.

	Комсомолчид түүнийг мартаж орхиод, харин Епифанов л хорыг нь маажих мэт

	— Ах та хамжилцаач! Урамтай байна шүү! гэж хашхирчээ.

	Бүдүүн бүдүүн гуалин усанд тасралтгүй унаж, агаарт усны дусал мөнгөн өнгөөр цайран туяарна.

	Епифановыг дуудахад Тарас Ильич хариу дуугарсангүй. Залуучуудын ингэж хөөрч хөгжилдөхийг хараад гэнэт өөртөө битүү гомдох сэтгэл төрөв.

	Харин залуучууд ажлын дөр мэдэхгүй, нэг газар бөөгнөрөн хоорондоо шахцалдаж, бие биедээ саад хийж байхыг хараад Тарас Ильичийн сэтгэл сэргэж, нэгийг нь зандарч, нөгөөг нь ятгаж, хэн юу хийхийг зааж өгөөд

	— Ингэвэл дээр биз гэж Сергейд хэлсэнд

	— Дажгүй, сурна гэж Сергей хариулаад, нүд ирмэв.

	Тэгээд Тарас Ильичийн заасны учир байдлыг түргэн зуур ухаж, комсомолчдыг өөрийн санаснаар дахин хуваарилж, ажлын хүрээг улам тэллээ. Энэ нь Тарас Ильичийн заалтад харшлаагүйгээр үл барам, хэсгийн дарга Сергейн өөрийн нь санаачилсан илүү зохистой зүйл болжээ.

	Анхны хөөрүү ааг хэдий дарагдсан боловч одоо ажилдаа нэлээд дадаж, зохион байгуулалттай, уралдаантай ажиллан, унагасан дүнзээ тоолж, бие биедээ гайхуулан, шургуу зүтгэлтэй, найртай сайхан ажиллав.

	Тарас Ильич тэдний дундуур нааш цааш холхих зуур нэгэн үе ажилд нь тусалж, залуучуудын инээлдэх, наргиж шуугилдахад даган баясаж, нэгэн үе олноос хол очиж зогсоод, уруу царайлан сөлийж харна.

	Түүнийг хэн ч ажиглаж мэдсэнгүй. Харин орой тийш бүгдээрээ өлсөж, эцэж ядарсандаа унах шахаад байтал хэдийн гал түлчихсэн, консервын лаазыг онгойлгочихсон, данханд цай чаначихсан, хуурай довцог дээр майхан шааж, хуурай навч хөвд дэвсчихсэн байхыг үзээд

	— Хашир хүн догь байна! ёстой нэг гараа гаргажээ!Мөн сүрхий еэ! гэлцэн хөөрсөнд

	— Энэ юу байх вэ, би сурсан хүн... гэж Тарас Ильич амандаа үглэв.

	Цай уух зуур Сергей түүнтэй ажил явдлаа ярьж

	— Бид энд хэд хоног ноцолдох вэ, ах та юу гэж бодож байна? гэсэнд 

	— Тав хонох байх гэж Тарас Ильич бодож байгаагаа хэлээд, — Ер нь таваас илүү хонож болохгүй. Голын доод биеэр бас нэг хэсэг газар мод бэлтгэсэн. Тэрийг яарах юмгүй, долоон сар болтол татаж болно. Энд бол нэг хоёр долоо хоноод ус нь татарна. Ус нэг татарчихвал намар үерлэхийг л хүлээх хэрэг гарна гэж яриад, хэсэг бодож байснаа, — Данхаа та нарт орхиё. Аваад очно биз гэсэнд,

	— Та бидэнтэй бай л даа. Тарас Ильич ээ. Хамт буцна биз гэж Гриша Исаков өгүүлсэнд, Тарас Ильичийн царай барайж

	— Би барилгын орон тооны хүн биш шүү дээ, хөндлөнгөөс ороод яах вэ гэв.

	Сергей энд хашир туршлагатай хүнгүй үлдэхээс айж

	— Ах та бай л даа. Бид таныг бригаддаа бүртгэж аваад, хөлсийг өгнө. Бидэнд сургагч бол гэж аргадсанд Тарас Ильич за ч гэсэнгүй, үгүй ч гэсэнгүй.

	— Би бас ардаа ажил, ахуйтай хүн шүү дээ... гэжээ.

	Гриша Исаков түүний барайсан царайг битүүхэн ажиглаад, ард үлдсэн ажил ахуйд учир байгаа юм биш, энэ хачин хүн өөр нэг зүйлд сэтгэл хямран шаналж байгааг гадарлав. Өчигдөр тийм сайхан илэн далангүй ярьсан атал, өнөөдөр болоход дуугаа хурааж, олноос хөндийрөн, нэг юманд гомдсон мэт, хэн бүхнийг хүйтэн хөндий харна.

	Өдрийн гэгээтэйд Тарас Ильичийн царай үрчгэр бор харагдах агаад санчгийн нь сорви барзайж үзэгдэнэ.

	— Сүхээр цохиулсан юм уу? гэж Гриша найр тавин асуусанд, Тарас Ильич гар сэгсэрч

	— Үгүй, баавгайд уруулсан юм гэхэд нь бүгд их сонирхож

	— Баавгайд ий? Та яриач. Яагаад баавгайд уруулсан юм бэ? гэцгээсэнд

	— Яриад байх юу байх вэ. Жирийн нэг хэрэг. Баавгайн саварт уруулсан... гэж хэлснээ царайг нь харан байгаа залуучуудыг ээлжлэн ажиглаад, сэтгэл тайтгарч

	— Уг нь ийм юм л даа. Манай энд Батурин гэж нэг өвгөн байсан юм. Одоо үхсэн. Хамаг нүүр нь эрээн сорви болсон хүн байж билээ. Нэг удаа өөр дөрвөн анчин, зээ хүүтэйгээ хамт бар агнахаар явжээ. Зээ хүү нь тэгэхэд арван дөрөвтэй, бар намнахаар анх явсан нь тэр. Гэтэл тэднүүс барыг буудаж шархтуулсан байна. Өнөөх бар шууд Батурин тийш ганц үсрэн дарж аваад, толгойд нь хумсаа шигтгэж, өвгөн үхдэг дээр тулж л дээ. Хамт явсан анчид нь зугтаад арилсан байна. Үнэндээ ч аймаар байлгүй яах вэ. Цусан барилдлагат зээ хүү нь яаж зугтах билээ. Өвгөнийг өрөвдөж, сүхээ шүүрч аваад, барын тархин дундуур буулгаж, ишинд нь тултал шигтгэжээ. Батурин цул улаан нялга болж, аль нь өөрийн цус, аль нь барил цус вэ, ялгарах юмгүй болсон байж. Өнөөх бар дээр нь асаж ноцсон чигтээ үхсэн юм гэнэ лээ. Тэгээд л барын соёо хумсны мөр насан турш үлдсэн хэрэг гэж ярив.

	Тайгын тэндээс бараагнан, бүрэнхий болж, ойрхон ус шоржигнож, модны мөчир сүрчигнэв.

	— Энд бар их байдаг юм уу? гэж нэг нь айснаа нууж ядан асуусанд

	— Үгүй, одоо үзэгдэхээ больжээ гэв.

	Епифанов нүцгэн хөлөө үрж, галын дэргэд хатаахаар тавьсан ботинкоо харах зуур

	— Далайд наймаалж гэж хөл гэхэд хөл биш, тэмтрүүл гэхэд тэмтрүүл биш, найман салаа юмтай аймаар амьтан байдаг. Тэр тэмтрүүлээрээ хүнийг бариад авбал өнгөрөх нь тэр. Усанд шумбагчид тэр наймалжийг агнадаг юм гэж ярилаа.

	Кабардин - Балкараас ирсэн комсомолын гишүүн ярьсан нь:

	— Бид уржнан жил гурвуул уулын оргилд гарч явтал гэнэт цас нурж, гурван хүн тасраад нисэв ээ. Нэг нь том мөсөнд цохиулж дороо үхсэн. Нөгөө нь зээтүүгээ мөсний ангалд завдаж шигтгээд дүүжигнэж байхад нь мөс чулуу балбаж байсан ч зуурсаар байгаад тэсэж гарсан. Сүүлд зуурсан гарыг нь арай гэж тавиулсан юм. Гурав дахь нь өнхрөөд явчихад, одоо ч өнгөрчээ гэж бодож байлаа. Ашгүй амьд гарсан шүү. Цасан дороос ухаж авсан. Хөвчин бие нь няц цохиулсан ч гэсэн амьсгаатай байлаа. Ноднин жил дахиад явсан юм гэв.

	Тайжийн уруул гэдэг нутгийн Комсомолын гишүүн ярьсан нь:

	— Би бүүр жаахан байсан юм л даа. Тэгэхэд манай нутгийг англичууд эзлээд байсан. Манай тосгоныхон бүгдээрээ партизан болсон байлаа л даа. Багачууд бид цанаар мундаг гулгадаг байсан. Манай тэндхийнхэн багаасаа цанаар явж сурдаг юм. За тэгээд бид ууланд очиж аав нартаа талх хүргэж өгдөг байлаа л даа. Тэгсэн чинь нэг удаа, ээ базарваань, англичуудтай дайралдчихав аа. Бид талхаа цасанд хаяж орхиод, өөрснөө зүгээр зугаалж яваа юм шиг гүйлдэж байлаа л даа. Биднийг барьж аваад, аав чинь хаана байгаа вэ? гэж байцааж, зодож чимхэж, чих мушгиж гарлаа. Бид орилж чарлаад, тийчгэнэж байв аа. Тэгээд юу ч хэлээгүй. Хүүхдүүд бүгдээрээ зэрэг зэрэг хар тэнхээгээрээ орилоод, юу ч хэлээгүй өнгөрсөн юм л даа гэв.

	Сергей Голицын бас амьдралдаа тохиолдсон аймаар юм уу, баатарлаг явдлыг яримаар санагдавч тийм юм байхгүй... Эцгийн нь яриа санаанд орох боловч хүний амаар будаа идээд яах вэ дээ.

	Харанхуй болж эхэллээ.

	Комсомолчдыг дуу дуулахад Тарас Ильич тэргүүнээ гудайлган сууж байснаа огцом өргөж

	— Биднийг нүүлгэх гэж байгаа гэж өгүүлээд нүд нь хорсолтой гялалзсанаа хорслын гал нь дороо намдаж, битүү гомдсон байдал илрээд, — Хүн болгонд мөнгө, замын зардал, аж ахуйн бүх үнэ өртгийг өгч, шинэ газар зөөж хүргэнэ, энд байж болохгүй, барилга барина, хот байгуулна гэж танай дарга хэлж байна лээ гэв.

	Тэр дороо тосгоныг нүүлгэх нь зөв үү, буруу юу гэлцэн бөөн маргаан болж, бүгд Тарас Ильичийг өрөвдсөнд Тарас Ильич өөрөө маргаанд орж

	— Юу нь буруу байх вэ. Барилга барих гэж байгаа болохоор тэртэй тэргүй эндхийн хөдөө аж ахуй өөдлөх нь өнгөрсөн. Харин тэр мөнгө нь хэрэгтэй юу, үгүй юу, надаас асуух нь яав? Би мөнгөөр яах юм бэ? Би явъя гэвэл аль хэдийн яваад өгөх байсан. Ямар хуучин цаг биш дээ. Урьд би уг нь Орос нутагт очихын хүслэн болж суулаа. Гэтэл энд маань Орос нутаг биш, хаанахынх байж таарах вэ? Орчны энэ өргөн сайхан нутгийг хараад заримдаа амьсгаа давхцах шиг болдог юм! гэхэд нь

	— Та барилга дээр үлдвэл яасан юм бэ? гэж Гриша итгэл муутайхан асуусанд Тарас Ильич өөдөөс нь нэг хараад хариу хэлсэнгүй.

	Гришаг Епифанов дэмжиж

	— Цуглаан дээр Вернерийн хэлснийг дуулаа биз дээ? Мөрний эргийг боржин чулуугаар эмжиж, гудамж талбайг цардаж, мод цэцэрлэг тарина гэсэн... Хойч өдөр дурсгалын хөшөө болж үлдэх сайхан хот барьж, энэ яваа насны хэрэг бүтнэ шүү, ах минь гэлээ.

	Тарас Ильич бас л дуугарсангүй, тэргүүнээ гудайлган, хүйтэн царайлж суув. Албадлагын хүнд ажилд зүтгэж явсан хүн бие биеийнхээ мөрийг чоно шиг мөшгөж, аллага таллага, алт мөнгө, мөнгөний шуналын хар гайг үзэж өнгөрүүлсэн энэ хүнд амьдралын шинэ саруул сайхан агуулгыг яаж таниулахаа Гриша мэдэхгүй байлаа.

	Шөнө зохиосон шүлгээ санаж, тэрийгээ уншиж өгвөл яасан юм бол? Ойлгох болов уу, үгүй болов уу?.. Ойлгохгүй бол хэнд ч хэрэггүй шүлэг болсон байж таарна... гэж бодоод, чичирхийлсэн дуугаар:

	— Би өчигдөр нэг шүлэг бичсэн. Таны ярьснаар. «Чоно» гэдэг шүлэг гэж хэлээд, шүлгээ уншихдаа царай нь зэвхий даав.

	Тарас Ильич, өвгөн хүн шиг бөгтийн сууж, удтал дуугүй байсны эцэст

	— Ёстой л чоно байсан юм даа гэж гунигтай өгүүлээд, улам уруу царайллаа.

	Шүлэг уншихын хэрэггүй байж, энэ шүлэг хэрэгтэй шүлэг нь биш байж гэдгийг Гриша ойлголоо.

	— Өөр шүлэг уншаач. Ийм газар шүлэг сонсож суухаас өөр юм алга гэж Епифанов гуйжээ.

	Гриша хүний, өөрийн шүлэг хэчнээн л бол хэчнээнийг цээжээр мэднэ. Харин алийг нь уншвал таарах вэ? Сонятай хоёулхнаа байхад бол Соняд зориулан бичсэн юм уу гэмээр хэдэн арван шүлэг санаанд нь орж ирдэг билээ. «Тэр нэгэн тэмдэгт өдөр Шекспирийн эмгэнэлт жүжгийн гол дүрд жүжиглэх хүн шиг, чинийхээ тэргүүнээс хөлийг хүртэл хамаг цогцсыг чинь биедээ авч явсан...» гэх шиг.

	Харин одоо юу уншвал таарах байна вэ? Тарас Ильичийг барилгад хайртай болгож, үлдээж чадахаар, маргааш гэхэд комсомолчдыг өнөөдрийнхөөсөө илүү золбоотой ажилладаг болгохоор тийм шүлэг юу байна? Өөрийн нь дуртай «Перекоп» гэдэг шүлэг санаанд оров. Тэр шүлэг бол Тарас Ильичийн тухай, комсомолчдын тухай, ер их сэтгэл, их үйлсийн тухай өгүүлсэн шүлэг билээ.

	 

	Үхлүүт шархтсан хүн унахаасаа өмнө 

	Урагшаа нэг алхана... 

	 

	Шүлэгт байлдаж олсон зол жаргалыг, бас Амар мөрөн дээр байгуулах үзэсгэлэнт сайхан шинэ хотыг зөгнөн өгүүлсэн юм уу гэмээр

	 

	Зуу наславч нүдээр үзэж чадамгүй,

	Дуу зохиовч дүрийг нь гаргаж боломгүй, 

	Үгээр хэлэвч хүний сэтгэлд буумгүй 

	Үнэхээр их үйлсийг зөгнөн зүүдлэв, бид.

	 

	гэж бий.

	Гриша шүлэг уншиж байхдаа гэнэт Тихоновын өмнөөс айх шиг болж, ойлгох болов уу, яах бол гэж бодов.

	Епифанов сэтгэл уяран, Гришагийн амыг санаашрангуй ширтэж сууснаа уншиж дуусахад нь

	— Бидний тухай хэзээ нэг цагт бас шүлэг зохионо доо гэлээ.

	Гриша «Цэнхэр дугтуйн тухай дуулийг» уншлаа. Хагас дутуу мэдэх тул алгуурхан уншиж, заримдаа мартсан үгээ санах гэж түгдрэхэд нь сонсогчид бүгдээр түүнтэй хамт магнайгаа атируулан, уруулаа хөдөлгөж, мартсан үгээ санахад нь туслахыг хичээнэ... «Кремльд суугаа улс унтахыг мэддэггүй...» гэж шүлэгт гарна.

	— Та нараас Кремльд очиж үзсэн хүн бий юу? гэж Тарас Ильичийг асуухад

	— Очсон хүн байхгүй гэлээ.

	Хэдэн минутын дараа дахиад

	— Танай энэ барилгын тухай тэнд мэдэж байгаа юу? гэхэд нь

	— Лав мэдэж байгаа гэж Сергей хариулсанд 

	— За өөр мэдэх шүлэг байвал дуудаач гэж Тарас Ильич гуйжээ.

	Багрицкийн олон шүлгийг Гриша санасан боловч одоо нэг нь ч таарахгүй байлаа. Маяковскийг санаад сая баярлаж, ажиллах, тэмцэх, туслахаар түүдэг галын саруул гэрлийн хүрээнд орж ирсэн анд сайн нөхөртэйгөө уулзсан мэт олзуурхан шүүрч авав.

	Тэгээд ичихийг ч больж мартчих болов уу, хутгах болов уу гэж айхыг ч больж, мартсан шадыг өөрийн үгээр нөхөж, юмны учрыг тайлбарлаж, уриалан дуудаж, зорилгыг зааж өгсөн шүлгийг чанга уншлаа.

	 

	Нэгнийх нь гавьяа нийтийн хүртээлтэй

	нэгэн бүлийнхээн, бид

	Нийлэн тэмцэж байгуулсан 

	нийгэм журамт ёс

	Нийт түмэн бидний

	яруу алдрын хөшөө болог!

	 

	Тэгээд шулуухан Тарас Ильичид хандаж,

	 

	Ирээдүйн баяр жаргалыг

	хүлээж суулгүй,

	булааж эдлэх хэрэгтэй.

	Энэ яваа насанд

	үхэж цөхөх юмгүй

	Амьдрал юугаан зохионо гэдэг 

	харин тийм амаргүй

	 

	гэж уншив.

	Тарас Ильич орой болсон хойно пиг дүүрэн хүнтэй майханд Гришатай зэрэгцэн унтахаар хэвтэхдээ

	— Би та нарыг орхиж чадахгүй нь шив... гэж аяархан өгүүлснээ, — Надгүй бол та нар гар мухардаж, ажлаа амжуулж дийлэхгүй л дээ гэж ширүүхэн дуугарчээ.

	Гриша их алжаасан тул даруй унтсан атал шөнө дунд гэнэт хүн хашхирсан юм шиг цочин сэрэхэд нь чимээ аниргүй харанхуй хүйтэн байлаа. Голын ус шоржигнох дуулдана. Бүгд унтаж байлаа... Юу болох нь энэ вэ? Нэг л юм дутуу хийсэн шиг санагдаад байдаг нь юу бил ээ? Аа тийм л дээ, Маяковский шиг цэх шулуун, эрэмгий зоригтой, эгшиг аялгуутай бичих хэрэгтэй юм байна, тойруу замаар явалгүй, яг халз дайрах хэрэгтэй юм байна гэж бодов.

	Тэгээд алд биеийн алжаалд дийлдэн, дахин бөх унтжээ.

	Тосгонд үлдсэн залуучууд урьд өдөр нь ачаа буулгасныхаа дараа тэр сэрүүн сайхан өглөө даруйхан биеийн чилээг гаргамаар санагдавч олон цаг юу хийхээ мэдэхгүй, дэмий уйтгарлан холхив.

	Хийх ажил байсангүй.

	Чиргүүлт онгоцон дээр Вернерийн байранд бүх дарга нар цугларан зөвлөгөөн хийж, тэр хурал хэзээ тарах нь мэдэгдэхгүй байжээ.

	Комсомолчид хийх ажлаа олж ядан, дур дураараа тэнэж, бас барилгыг өөр газар шилжүүлэх юм гэнэ гэсэн нэг цуу үг гарчээ.

	Нутгийн нэг хүн бавгар сахлаа илбэн, тэр цуу үгийг баталж

	— Тэгэлгүй яах вэ вэ! Тусгай комисс ирж, эндхийн хөрс нь барилга барихад таарахгүй гэж хэлсэн юм гэхэд өөдөөс нь

	— Дэмийр! Тийм байх ёсгүй гэж хариулцгаав.

	Тэгэвч дарга яар яагаад ийнхүү үзүүр төгсгөлгүй хуралдаад байгаа юм бол? гэж үл итгэх сэтгэл тунаж үлдлээ.

	Үдээс хойш хуралдаан дуусаж, цөөн хэдэн комсомолчдыг дуудаж, багаж хэрэгслийн хайрцгийг задлууллаа. Мөрний эрэгт задлахад олон хүн тойрон шавжээ.

	Хүн бүр өөр өөрийн мэргэжилд тохирох янз янзын багаж хэрэгсэл гарч ирнэ гэж бодсон нь дан сүх, хөрөө хоёр байхад Коля Платт тэр хөрөөг дотроо голсон янзтай зогсов.

	Вернер:

	— Комсомолчид бригад бригадаараа жагс! гэж захиран өгүүллээ.

	Бригад гэх юм байсангүй. Галт тэргэнд байгуулсан бригад нь тарж, гишүүд нь бие биеэ олохоо байжээ. Тэгээд үерхэж нөхөрлөдгөөрөө, хот хотоороо, аль дайралдсанаараа жагсав.

	— Хоёрдугаар хэсэгт хоёр зуун хүн!

	— Гуравдугаар хэсэгт хоёр зуун хүн! гэсэн өөр команд дуулдахад, олны дотроос зарим нь

	— Хоёрдугаар хэсэг гэж юу юм бэ? гэсэнд

	— Механик дархны газар гэхэд нь

	— Гуравдугаар нь? гэхэд

	— Модны завод гэжээ.

	Комсомолчид хэсгээс хэсэгт шилжин гүйлдэж, ялангуяа хоёрдугаар хэсэгт орох дуртай хүн олон боллоо.

	Хоёрдугаар хэсгийн даамал нь Павел Петрович Михалев гэж хөх хамар дээрээ нүдний шил тогтоосон намхан нуруутай бүдүүн эр комсомолчдыг яахаа мэдэхгүй Вернер, Гранатов хоёрын хооронд нааш цаашаа дэмий гүйж шилнийхээ дээгүүр гайхшаа барсан янзтай харж явна.

	Коля Платт дэргэд нь очиж ёсорхуу мэхэлзээд

	— Би наймдугаар зэргийн механикч хүн, та бодолцоорой гэсэнд Павел Петрович өөдөөс нь харж, арга тасарсан янзтай инээмсэглээд

	— Дүү минь би барилгын техникчээр гучин жил ажилласан хүн. Бас бодолцоорой гэжээ.

	Хоёрдугаар хэсэг буюу механик дархны газар гэдэг нь нам гүм балар харанхуй тайга байлаа. Ноднин жилийн ялзарсан навч хөлийн дор шаржигнаж, ус чийг нь ханасан газар зөөлөн намбалзана. Толгой дээр модны мөчир хэлхэлдэн нийлж, нарны гэрлийг нэвтрүүлэхтэй үгүйтэй бараагнана.

	Хэсгийнхэн хөрөө, сүх, аяны тогоо, хүнсний зүйл авч явлаа.

	— Гал тогооны нөхөд өө! Тэнд байрлаарай гэж Павел Петрович тушаахаасаа гуйж царайчилсан байдалтай өгүүлээд, хоёр хустай довцгийг заав.

	Клава Лилька хоёрт, ойд хоол хийх нь сонин сайхан санагдаж, тогоо шанагаа хөгжилтэй аялуулав. Сема Альтшулер чулуугаар гал зуух тавьж өгөх гэж тэдэнтэй нийлэв.

	Павел Петрович хэсгийнхнээ хулчийсан байдалтай ажиглан хараад

	— За энд механик дархны газар байгуулна. Талбайг цэвэрлэх хэрэгтэй. Модыг огтолж, мөчирлөж, хожуулыг булгалж ховхолно. Ингээд ажилдаа орцгоо гэж уянгалуулан өгүүлсэнд

	— Шинэ мэргэжилтэй болох маань энэ дээ гэж комсомолчид инээлдэв.

	Хөрөө, сүх хүрэлцэхгүй байлаа.

	Коля Платт хөрөөгөө хүнд дуртайяа өгч орхиод, мөрөө хавчгануулан уурлаж зогсов. Валька Бессонов устай нүхэнд бүдэрч унаад, дархи модны дээр сандайлж, гутлынхаа шаврыг арилгаж байлаа.

	Анхны хэдэн мод хөсөр унахдаа бут сөөгийн дундуур исгэрэн шуугив.

	Петя Голубенко, даамалд хандан нялуун дуугаар

	— Бид юу хийх вэ? Өлийгөөд зогсож байх уу? гэж асуулаа.

	Павел Петрович урьд өмнө мод огтолж, хожуул булгалж үзээгүй болохоор юу хийх хэрэгтэйг өөрөө ч сайн мэдэхгүй: «Зарим нь мод огтол, зарим нь хөрөөд, нөгөө зарим нь хожуулыг булгал» гэж хэллээ. 

	Петя, Коля Платт, Валька Бессонов гурав яг тэр хожуул булгалах гурав дахь хэсэгт орсон байжээ. Нийтдээ дөчөөд хүн байв.

	— Та нар хожуулыг булгална гэж Павел Петрович өгүүлээд юу гэсэн нь мэдэгдэхгүй, гараа нэг хий сэгсэрч, — Хожуул булгалахыг мэддэггүй юм уу даа? гэж ууртай дуугараад, буруу харав.

	Петя Голубенко хамгийн түрүүн нэг том хожуулын дэргэд очоод нэг өшиглөж, нэг чангааж үзээд, хөдлөх янзгүй болохоор дээр нь гарч, хангинасан дуугаар

	— Павел Петрович оо, энэ чинь булгарахгүй юм байна! гэж хашхирсанд цаадах нь аахилж уухилан ирэхэд,

	— Бид чадахгүй юм байна. Та заагаад өгөхгүй юу? гэсэнд

	— Чадаж ядах юу байсан юм бэ! гэж Павел Петрович өгүүлээд, өнөөх булгардаггүй хожуулын дэргэд очиж 

	— Аль вэ сүх ээ! гээд, хожуулын үндсийг цавчиж эхлэхдээ, — Түлхээрэй! Нээг - хоёр! гэсэнд хожуул байрнаасаа хөдөлсөнгүй. Залуучууд тойрон зогсож байлаа.

	— Ай шулам! гэж Павел Петрович хараал тавиад, хөлс нь дааварлан, Петя, Коля Платт хоёртой хамжиж, хожуулыг булгалах гэж оролдсон боловч үндэс нь ёолох мэт шажигнаад, бас л хөдөлж өгсөнгүй.

	— Нээрээ чадаж ядах юм алга л даа! гэж Петя нялуун дуугаар өгүүлэв.

	Павел Петрович бас нэг удаа хар тэнхээгээрээ түлхээд, сүүлд нь газар нулимж

	— Ер нь би ямар модчин биш... гэж өгүүлээд намайг юунд ингэж дэмий гомдооно вэ гэсэн байртай, нүднийхээ шилний дээгүүр залуучуудыг ажиглан харав. Генька Калюжный чадлаа сорих гэж нөгөө хожуулыг бариад автал ард нь нэг хүн ууртай дуугаар тов тодхон өгүүлсэн нь:

	— Ер нь би ч гэсэн модчин биш, наймдугаар зэргийн механикч хүн. Тусгай мэргэжилтнээр ийм ажил хийлгэх нь ерөөс тэнэг хэрэг гэж бодож байна. Намайг ийш нь ийм ажилд явуулаагүй гэлээ.

	Коля Платт ингэж чанга тов тодхон хэлээд, Павел Петровичийг тайван мөртөө ууртай харав. Коля Платт завод дээрээ их хүндтэй, тэгж хүндэтгүүлж сурсан болохоор Алс Дорнодод ирээд улам их нэр хүнд олж, урьдынхаас хариуцлагатай ажилд орж, дээгүүр үнэлэлт авна гэж найдсан юм санж. Гэтэл түүнийг хэн ч олны дотроос онцолж ялгасангүй, энгийн нэг хар ажилчинтай адил үзэж, хөрөө бариулаад ойд явуулсны улмаас гутал хувцас нь норж гүйцжээ. Энэ бол амархан засаж залруулж болох харамсалтай эндүүрэл гэж Коля Платт бат итгэж байлаа.

	Тэгтэл Валька Вессонов өрвөлзөн

	— Чи тусгай мэргэжилтэн байж, би юу юм бэ? Намайг хожуул булгал гэж нааш нь явуулаагүй, би чинь Ленинградын шилдэг шаварчин юм шүү, ай хө! гэсэнд

	— Юу бол оо вэ? Бүгдээрээ мэргэжилтэн. Би ч гэсэн мэргэжилтэй токарьчин гэж сүртэй хүнгэнэлээ.

	Залуучуул хөрөө, сүхээ хөсөр хаяцгааж 

	— Би монтёр

	— Би слесарь!

	— Би зургаадугаар зэрэгтэй!

	— Зургаадугаар ч яамай байна аа, би долоодугаар зэрэгтэй мөртөө дуугүй л байна! гэлцсэнд

	— Би, бүгдийн өмнөөс ярьж байна. Биднийг буруу ашиглаж байна. Вернерийг нааш нь дуудах санал байна гэж Коля Платт түс тас дуугарав.

	Тоня Васяева унагасан модны мөчрийг цэвэрлэж байснаа залуучуудын дунд шуугин орж ирээд

	— Энэ чинь юун балай юм бэ, нөхөд өө! Би ч гэсэн модчин биш, нэхмэлчин хүн. Тэгээд би гацуур модны дор нэхмэлийн суурь машин тавьж аль гэж шаардах хэрэгтэй болж байна уу? гэж хангинав.

	Тонягийн үг үнэмшилтэй сонсогдсон боловч Валька Бессонов хажуугаас нь дайрч

	— Чиний тэр нэхмэлийн суурь машин ямар хамаа байна! Намайг шаварчнаар явуулсан юм. Энд ер нь бөөн будилаан болоод байна. Гранатов яах гэж нэрсийн жагсаалт хийсэн юм бэ? Ядаж эндэхийн хөрс нь хаашаа юм бэ, чөтгөр бүү мэд! Вернерээс үг дуулъя. Вернерийг дуудъя гэхэд нь

	— Вернерийг дуудъя! Вернерийг дуудъя! гэж хүүхдүүд хашхиралдсанд

	— Нөхөд өө, та нар яасан ичдэггүй улс вэ! гэж Тоня дахин хангинахад Пашка Матвеев дэмжиж

	— Сахилга бат хэрэгтэй, найзууд аа. Ингэж болохгүй, орой асууж ярилцъя гэсэнд

	— Вернерийг дуудъя! Вернерийг дуудъя! гэж залуучууд хашхиралдан өөр үг хэлүүлсэнгүй.

	Петя Голубенко энэ болж байгаа явдлыг соргог ажиглаж, «Колумб» хөлөг онгоцон цээр «дээрэмчид» хэрхэн үймснийг санаж, зэвхий даасан царайд нь шар сэвх тодорч, яах учраа сайн мэдээгүй байж урагшаа ухасхийн гараад

	— Би одоохон гүйгээд ирье гэж хэлчхээд, дэвхэрч цовхрон тосгон тийш гүйв.

	Тосгоны байшингийн дээвэр харагдахад Петя зүрх алдаж, Вернерт юу хэлэхээ мэдэхгүй эргэлзэн зогсохдоо «Та нар чинь комсомолчид юм уу, дээрэмчид юм уу, чөтгөр алгад» гэж Вернер уурлана даа гэж бодов. Петя «дээрэмчний» шинэ үймээний төлөөлөгч болж яваагаа сая мэдээд, «Нөхөр Голубенко та гурван хоногийн дотор хоёр дахь удаагаа сахилга бат алдаж байна» гэж хэлэх байх даа гэж бодохоос буцмаар санагдаж, бидэнд энэ хөгийн Павел Петровичийг юунд тохоов доо гэж халаглав.

	Петя тосгоноор алгуурхан сажилж явлаа. Чиргүүл онгоцон дээр чимээ аниргүй байв. Вернер тэнд байсангүй. «Амар мөрний гүмбараа матрыг» энэ хэрэгт оролцуулах хэрэггүй байлаа.

	Петя буцаж явахдаа дамнуурга шатан цээр цайвар малгайтай, сахлаа хусаагүй чийрэг хүнтэй мөргөлдөв.

	— Чи юу бол оо вэ? гэж цайвар малгайтыг асуухад нь энэ хүн шөнө орой нисэх онгоцоор ирээд, майхнаар эргэж явсныг Петя санаж

	— Зүгээр... Би хоёрдугаар хэсгийнх. Нөхөр Вернертэй уулзуулахаар намайг явуулсан юм гэсэнд

	— Юу бол оо вэ? гэхэд нь хүүхдүүд «үймэлдэж байгааг» Петя урьд хойно оруулан яриад

	— Та тийшээ очооч, за юу? гэж гуйсанд

	— Залуу хүү чи аан гэж бай. Би Вернерт юу ч дурсахгүй. Буцаж очоод нөхдөдөө хэл: нааш нь токарьчин, слесарь явуулсан юм биш, шилдэг комсомолчид явуулсан юм гэж байна гээ. Ямар нялх хүүхэд биш, өөрсдөө учрыг нь олох биз гэж цайвар малгайт хүн хэлжээ. 

	Петя толгой дохиод, эргэж гүйснээ тосгоны захад гараад дахин бодлого болж зогсохдоо, «миний үгийг хэн тоож дуулах вэ. Чам шиг хоёрдугаар зэрэгтэй хүн гайгүй хэвтэнэ ээ! гэх биз» гэж гайхаш тасарлаа.

	Нэлээд хол мод цавчих дуулдахад Петя тэр чимээг барин, Кругловыг эрэхээр очсонд нэгдүгээр хэсгийнхэн бахтай сайхан ажиллацгааж байна. Залуу инженер Федотов хүнээ аятайхан эвийг нь олж хуваарилжээ. Сүргүй болж гундсан хус, мөрөн дээрээ дамнаад явж байгаа Кругловыг Петя даруй олж хараад, тэр хуснаас нь дамжлан аваачилцаж

	— Андрюша, хүүхдүүд үймэлдээд байна. Чи надтай хамт очихгүй юу, аан? гэж бусад хүүхдэд дуулдахааргүй шивгэнэв.

	Андрей хаана юу болсныг лавлан асууж, инженер Федотовтой ярилцаад, Катя Ставроваг дуудаж

	— Катя, явж «дээрэмчдийг» номхотгоё! Танай Бессонов нарс шавардах санаатай юм байх гэсэнд

	— Тэр чинь минийх биш! гэж Катя хариулсан боловч дагаж явлаа. 

	Хоёрдугаар хэсэг дээр Вернерийг хүлээж байх зуур комсомолчид ширүүн маргалдаж, бие биеэ дайсагнасан хоёр хэсэг болж хагарчээ. Коля Платтын тайван учирлаж хэлсэн үг олон хүний сэтгэлд буусан байжээ. Түүний үгийг зөвшөөрөх хүсэлгүй нэг нь ажлаа дайран орж, Пашка Матвеев ганц ч минут амсхийлгүй, хар хөлсөө гоожуулан, олон мод дараа дараагаар унагаж байлаа. Клава сав суулгаа орхиод хөрөө барьж

	— Та нар эр улс байж яасан ичдэггүй юм бэ! гэж цайлган сэтгэлээр өгүүлсэнд хэдэн дуулгаваргүй залуу амандаа юм үглэсээр ажилдаа оров.

	Сема Альтшулер зуух барих гэж ноцолдож байх зуур маргаанд оролцмоор санагдавч сайтар бодож тунгаасан онцгой арга хэрэгтэйг мэджээ. Павел Петрович хүнийг зохион байгуулж сураагүй болохоор таарахгүй. Бусад залуучууд ч таарахгүй. Сема нөхдийнхөө өмнөөс ялангуяа Генька найзынхаа өмнөөс ичиж, байдлыг удтал ажиж бодсоны эцэст Генькаг дуудав.

	Генька дуртай дургүй ирж, хөмсөг зангидан, эсэргүүцэж маргалдахаар бэлтгэн зогсоход нь Сема ургаа том чулууг зааж

	— Аль вэ, тэнхээтэйгээрээ туслаач гэсэнд Генька тэр чулууг газраас булга татан авч, хэрэгтэй газар нь түүртсэн шинжгүй зөөж аваачсанд Сема бахдан хөөрч

	— Ой - ёо! Мөн тэнхээтэй яа! гэснээ найзынхаа олиггүй аягласанд өмнөөс нь ичиж улайсан нүүрээ хийх газар олж ядан

	— За одоо чи байна шүү дээ, буцаж очоод, тэр муусайн залхуу юманд ажил яаж хийдгийг үзүүлээд өг гэсэнд энэ удаа Генька ичиж, царай нь улайж шуухитнав. 

	Сема өгүүлрүүн:

	— Би нэг юм бодож оллоо. Энэ энгийн нэг шургаагийг харж байна уу? Би засаж үзүүлсэн юм. Чи үүнийг хожуулын үндэсний доогуур шургуул. Хөшүүргийн дүрэм. Мэдэж байгаа биз дээ? гэжээ.

	Генька тэр энгийн нэг шургаагийг нь авсан мөртөө явахгүй зогсоод байхлаар нь

	— Ингэхэд цаана чинь юун шуугиан болоод байна, чи мэдэв үү? гэж Сема ажиггүй хэлээд, царайгаа буруулсанд,

	— Өө, шальгүй юм гэхэд нь

	— За, за. Чи очиж туршаад үз. Хөшүүргийн зарчим шүү дээ, шургуулаад дарна. Болох учиртай гэжээ.

	Генька ичиж улайсан ч гэсэн, эвгүй байдлаас гарах арга олдсонд сэтгэл ханаж, хожуулыг улайран дайрлаа. 

	Түрүүнд Павел Петровичийн булгалах гээд дийлээгүй нөгөө хожуулын дэргэд очиход дээр нь Валька Бессонов сууж байхыг хараад,

	— Бос! гэж ширүүн зандраад, хөшүүргээ үндэсний доогуур лав шургуулж, хаанаас нь баримаарыг ажиж, алгаа нэг нулимаад, ууртаа хар тэнхээгээрээ дарсанд өмхөрсөн үндэс ёолох мэт чахран дуугарч, булгарсан хожуул бөөрөөрөө лүсхийтэл унав.

	Генька эргэж хараад Сема нь их л сайшаан талархсан янзтай байхад нь анд сайн нөхөртөө баярлах сэтгэл багтаж ядан

	— Алив та минь үзээд байгаарай! Гурав дөрвөөрөө дарахад дөнгөнө биз гэж хашхирчээ.

	Зарим нэг нь Генькатай нийлэв. Тоня модны нарийн талыг тайрч, үзүүрийг шовхлон, хүн болгонд бэлэн хөшүүрэг хийж өгөв.

	Гэсэн ч тавиад хүн Вернерийг хүлээж, ажил хийхгүй дэмий хөлхөж байв.

	— Ирж явна! гэж нэг нь хашхирав.

	— Круглов Петя Голубенко, Катя Ставрова хоёрыг дагуулан яаралгүй алхалж ирээд

	— За танай энд юу нь болохоо байгаа вэ? гэсэнд

	— Юм болгон нь! гэж Валька Бессонов хариулснаа Катягийн дооглосон харцтай тулгарч буруу харав.

	Тоня сүхээ чулуудаж орхиод, Кругловын дэргэд гүйн очиж

	— Ичмээр юм болж байна! Хаашаа янзын улс цугласныг бүү мэд. Манай хэсгийн нэрийг хөөдөж орхилоо! Андрей чи дуулав уу, эдэнд мэргэжлийн нь ажлыг өгөх хэрэгтэй л гэнэ! Ийм ажилд дасаагүй л гэнэ. Намагт хэцүү байна л гэнэ. Зургаадугаар зэрэгтэй л гэнэ... гэж хэлээд, залуучуудыг ууртай хяламхийн ширвэсэнд

	— Наймдугаар зэрэгтэй шүү гэж Коля Платт засаж өгүүлэв. 

	Андрей комсомолчдыг харвал мэргэжилтэй ажилчин цөөнгүй байх авч нөгөө «дээрэмчдийн» толгойлогч, хуучин танил Николка бас харагдав. Николка газар ухах мэтийн хар бор ажил хийж явсан хөдөөгийн хүүхэд гэдгийг Андрей мэднэ... Энэ залуу юунд үймүүлээд байгаа хэрэг вэ? Николкийг тойрон хамгийн их хэл амтай бөөн залуучууд цуглажээ.

	Андрей тэр Николкийн дэргэд очиж, мөрөн дээр нь гараа тавиад,

	— Чи ямар мэргэжлийн ажил хүлээж байгаа юм бэ? гэсэнд Николка гараас мултарч, буруу хараад

	— Ганц би биш дээ... бүгдээрээ адилхан... гэж амандаа үглэхэд нь

	— Би чамайг ямар мэргэжилтэй вэ? гэж асууж байна гэсэнд Николка дуугарсангүй. 

	Тэгэхэд нь Андрей Коля Платт тийш эргэж

	— Ичээч. Чамайг пролетари гэж нааш нь явуулсан байхад чи юу болж байна вэ? Хар амиа бодох арга дэлгэрүүлж, ажил тасалдуулж байна уу? Бессонов чи бас тийшээ зүтгэнэ үү? Барилга бариагүй байхад шавардана гэнэ шүү! Дайн болж, чамайг нуувч ухуулахаар явуулбал чи бас татгалзах хүн үү? гэсэнд Валькагийн царай минчийж

	— Тэгж хэлж болохгүй шүү! гэж хашхирахад нь

	— Яагаад болдоггүй юм бэ? Ухамсартай хүн гэдгээ батлан харуулах ёстой байтал энэ барилга даяар шившгээ тарьж байна. Ичмээр биш үү, залуу нөхөд өө! Биднийг бэрхшээлээс хулчийхгүй шилдэг комсомолчид гэж нам маань илгээсэн байтал бид шантрах болж байна уу, яаж байна? гэсэнд

	— Үгүй ээ, шантрахгүй. Нам маань эндүүрээгүй гэж Тоня уйлах шахан хэлээд, нөхдийнхөө өмнөөс ичиж, сэтгэл шаналан, уйлчихгүйн тулд сүх барьж авсанд

	— Аль! гэж чихний нь дэргэд Валька Бессонов орилоод, гар дор анх дайралдсан модыг их их далайн цавчиж гарлаа.

	Коля Платт гараа дээш нь өргөөд

	— Би эндүүрсэн байж магадгүй. Гэхдээ одоо ч гэсэн өөр ажил бий шүү дээ. Мөрний хөвөөн дээр суурь машин хэвтэж байна. Тэрийг саравч дор задалж байхад болохгүй юм уу? гэхэд нь Тоня бас хажуугаас дайран орж

	— Донгос! Бид ийм ажил хийх ёстой. Гурав хоногийн дотор энэ талбайн модыг цэвэрлэж, долоо хоногийн дотор засварын газрыг нээх ёстой. Тэгсэн цагт нөхөр Платт та мэргэжлийнхээ ажлыг хийгээрэй. Би зөв үг хэлж байна уу, хүүхдүүд ээ? Андрюш аа? гэсэнд

	— Тэр чинь зөв дөө гэж хажуугаас нэг бүдүүн дуутай хүн тайван өгүүлэхэд бүгд эргэж харлаа.

	Цайвар малгайтай, сахлаа хусаагүй чийрэг хүн зайдуухан зогсож байснаа малгайгаа авсанд овор багатай царай дээр нь буурал үс нь гялалзаж, дорхноо хөгшин болсон юм шиг санагдав. 

	Морозов өгүүлсэн нь:

	— Уурлах омогдох хэрэггүй. Энэ бүсгүйн хэллэг зөв. Бид энэ хотын юм болгоныг өөрсдийнхөө гараар хийх ёстой. Хийх хийхдээ урьд хожид үзэгдээгүй ахар богино хугацаанд хийх ёстой. Би та нарыг ятгах гэж ирсэн юм биш шүү, тэгж бүү бодоорой. Ятгах аргадах юм алга. Ийм нэг явдлыг би санаж байна. Гурван жилийн өмнө хөдөө тосгонд хүч хүрэлцэхгүй хэцүү байлаа. Манай нам хорин таван мянган коммунист ажилчныг үйлдвэрлэлийн ажлаас нь салгаж, хөдөө тосгонд явуулсан юм. Хөдөө аж ахуйн үнэрийг ч мэдэхгүй, хот орон газар төрж өссөн пролетари нар шүү дээ. Гэсэн ч тэд үлгэр жишээ хамтрал байгуулсан. Эсвэл өөр жишээ хэлье. Дайны үед Кронштадтад юм сан. Намын аравдугаар их хурлын төлөөлөгчид Кронштадтыг дайрагчдын тэргүүн эгнээнд явж, мөсөн доогуур орж амь үрэгдэж байсан сан. Тэд бол манай намын мэргэжилтэй тэргүүний хүмүүс байлаа. Баримт яриад байвал олон байна. Ярих уу? гэсэнд

	— Тодорхой байна гэж Коля Платт дуугарав. 

	Морозов үргэлжлүүлэн

	— Та нарын дотор бэрхшээлийг давахгүй, бэрхшээлээс айдаг хүн байж болох юм. Тийм хүн тус болохоосоо наана ус болно. Одоо тийм хүнийг аргадаж асарч байх цаг биш. Тэгэхлээр ийм санал байна: энэ ажлыг давахгүй дийлэхгүй гэж бодож байгаа хүн байвал урагшаа гар. Бид хэрүүл шуугиангүй, анхны галт онгоцоор гэрт нь буцаана гэж хэлэв.

	Хариу өчсөн хүн үгүй боловч олны дотор дүнгэнэлдэх нь нэмэгдсээр сүүлдээ эгдүүцэн хашхиралдаж, Клава ухасхийн, Морозовын дэргэд очоод,

	— Энд тийм хүн байхгүй! Комсомолчид шүү дээ! гэж хоолой нь чичрэн хашхирчээ.

	Хэдэн минутын дараа Андрей Круглов Комсомолын нэрэмжит бригадад хүн бүртгэж эхэлсэнд Петя Голубенко хажууд нь эргэлдэн

	— Миний нэрийг бичээрэй. Чи хаашаа бол би тийшээ дагаж явах нь бидний хувь ерөөл юм гэж яаруулав.

	Валька Бессонов тэсэж чадсангүй.

	— Аль вэ, хүүхдүүд ээ, наашаа хүрээд ир! Шинэ хотын нэрэмжит маш гавшгай бригад байгуулахаар зарлаж байна. Дийлдэшгүй, эвдэршгүй маш гавшгай бригадад бүртгүүлээрэй! гэж хашхирчээ.

	Арван таван минутын дараа бүгд ажилдаа орж, шинэ бригадын дарга нар бие биеэ уралдаанд уриалав. Павел Петрович, Морозовыг дагаж явахдаа архайж дархайсан нүсэр том хожуулыг хусан хөшүүргээр хөшин булталж байгааг харж, сэтгэл зовсон янзтай инээмсэглэнэ.

	— Валька Бессонов түрүүчийнхээ янзаар их их далайн, мод цавчиж, мөн тэр хавьд Катя сүх барин ажиллаж байгаад, хоёул бие биеэ харж, Катя нь түрүүлэн ам нээж

	— Азарган тахианууд уралцах шахлаа! гэж хашхирсанд, Валька эргэж харалгүй

	— Энэ хүүхнүүдийг юунд нааш нь явуулсан юм бол! гэхэд нь Катя сав хоосон буцааж сураагүй болохоор

	— Та нар бидэнгүй дөнгөчих, бид ч та наргүй дөнгөнө л дөө! гэв.

	Ийнхүү тэр хоёр мод цавчих зуур хэн хэндээ бууж өгөлгүй хөгжилтэй маргалдан байлаа.

	Орой нь хүрээндээ эргэж очсон хойноо бусад хэсгийн комсомолчид

	— Танай тэнд бөөн үймээн гарсан гэв үү? гэж сонирхоход нь хоёрдугаар хэсгийнхэн тэр өдөртөө эвлэрсэн болохоор

	— Юун үймээн бэ? Огт дуулаагүй юм байна. Хов жив биз! гэж бүгд ам нийлэн хариулжээ.

	Гуравдугаар хэсэгтэй уралдааны гэрээ байгууллаа.

	Катя ханын сонинд тавих материал цуглуулав. Майханд алчуур өлгөх хадаас, тавиур, шүүр мэтийн хэрэгтэй юм бий болж, ахуй байдал төвхнөж, хэдэн арван хотын нэртэй пайз эрээлжлэн, хараахан нэргүй шинэ хот үүсэж байгаа нь мэдэгдэж байлаа.

	Мөн тэр орой Генька Калюжный түүдгийн дэргэд сууж байхдаа 

	— Ингэхэд би өнөөдөр нанай комсомолчидтай дайралдлаа гэж хэнэггүй байдалтай өгүүлсэнд нанай, бас тэгээд комсомолын гишүүн гэхэд нь бүгд их сонирхоход нь Генька асууж шалгаахыг хүлээж байгаад эцэст нь 

	— Хаана байх вэ дээ, мөрний хөвөөн дээр л биз гэж хааш яаш дуугарсанд

	— Одоо хаана байгаа вэ? гэхэд нь

	— Хаана байх вэ дээ, яваад өгсөн. Ярилцаж байгаад явчихсан гэсэнд Катя Ставрова халаглан уйлах шахаж

	— Үгүй чи, нааш нь дагуулаад ирэхгүй яагаа вэ? Жаахан саатуулахгүй дээ гэхэд нь

	— Хараач хөөе! Ажилтай яваа улсыг би саатуулах ёстой юм гэнэ шүү гэсэнд

	— Хаанаас яваа улс вэ? гэхэд

	— Холоос юм байх аа. Амар мөрнөөр жараад километр яваад, дараа нь уулын гол өгсөж бас хоёр зуун километр явах юм гэнэ. Тайгад гэнэ. Би аян замдаа сайн яваарай гэж ерөөсөн. Есөн хоног явж байж гэртээ хүрэх улсыг яарч явахад нь би одоо яая гэх вэ дээ? гэж Генькаг өгүүлсэнд Сема уцаарлаж

	— Ээ мангуу! Бага ястан комсомолчид ирээд, майхан шуухан, хүн амьтан, барилга үзэж байхад бид их хот барьж байгаа комсомолчид, Зөвлөлт Холбоот Улсын шилдэг сайхан төв газраас тайгад соёл авчирч байна гэж яриад, айлчилж ирэхийг урьж болсонгүй юу... гэхэд нь Генька мөн л гэмгүй царайлан

	— Ярьсан даа, бараг иймэрхүү юм ярьсан. Айлчилж ир гэж уриагүй, шулуухан: балайрахаа болиод, та нар, ер нь нанай залуучуул бүгдээрээ манай энд ирж ажил хий гэж хэлсэн гэхэд нь

	— Ганц болж дээ! Цаадуул чинь юу гэж байна? гэхэд нь

	— Николай хааны рубль ямар үнэтэй вэ? гэж асууж байна лээ гэсэнд

	— Николай хааны рубль ий? Яах гэсэн юм бол? гэхэд

	— Би яаж мэдэх вэ дээ гэсэнд, Сема шүүрс алдаж

	— Үгүй, чи миний хамгийн сайн найз гэлээ ч нээрээ мангуу амьтан байна. Ийм учрал тохиолдож байхад ядахдаа намайг дуудахгүй юу! гэсэнд Катя хажуугаас нь

	— Мань эр тэдэнд шилдэг сайхан төв газрын соёлыг хүртээж, «балайрахаа боль» гэсэн байж л дээ. Цаадуул чинь энэ сонин сайхан үг ямар утгатай үг вэ гэж асуусангүй юу? гэхэд нь

	— Асууж яах юм бэ? Нэг залуу инээд алдаад, «Манай балайрах дургүй, манай бүгд ирнэ» гэж байна лээ гэсэнд

	— Тэгвэл ирэхээр амласан юм шив дээ? гэхэд

	— Би үгүй гэж хэлсэн юм уу? гэсэнд

	— Түй! Чамтай чинь юм ярьж болохгүй хүн байна! гэжээ.

	Ийнхүү шинэ хот оршиж эхэлсэн тэр хоёрдахь өдрөөс эхлэн анхны оршин суугчид нь тайгаас айлчин зочин ирэхийг хүлээх болжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

